
Namo tassa bhagavato arahato sammāsambuddhassa.

Anguttaranikāyo

Aţţhakanipātapāļi

1. Paţhamapaņņāsakaŋ

1. Mettāvaggo

1. Mettāsuttaŋ
1. Evaŋ (p. 3.001) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘mettāya, bhikkhave, cetovimuttiyā āsevitāya bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya aţţhānisaŋsā pāţikankhā. Katame aţţha? Sukhaŋ supati, sukhaŋ paţibujjhati, na pāpakaŋ supinaŋ passati, manussānaŋ piyo hoti, amanussānaŋ piyo hoti, devatā rakkhanti, nāssa aggi vā visaŋ vā satthaŋ vā kamati, uttariŋ appaţivijjhanto brahmalokūpago hoti. Mettāya, bhikkhave, cetovimuttiyā āsevitāya bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya ime aţţhānisaŋsā pāţikankhā’ ti.


‘Yo (p. 3.002) ca mettaŋ bhāvayati, appamāņaŋ paţissato .


Tanū saŋyojanā honti, passato upadhikkhayaŋ.


‘Ekampi ce pāņamaduţţhacitto,


Mettāyati kusalī tena hoti.


Sabbe ca pāņe manasānukampī,


Pahūtamariyo pakaroti puññaŋ.


‘Ye sattasaņđaŋ pathaviŋ vijetvā,


Rājisayo yajamānā anupariyagā.


Assamedhaŋ purisamedhaŋ,


Sammāpāsaŋ vājapeyyaŋ niraggaļaŋ.


‘Mettassa cittassa subhāvitassa,


Kalampi te nānubhavanti soļasiŋ.


Candappabhā tāragaņāva sabbe,


Yathā na agghanti kalampi soļasiŋ .


‘Yo na hanti na ghāteti, na jināti na jāpaye;


Mettaŋso sabbabhūtānaŋ, veraŋ tassa na kenacī’ ti. Paţhamaŋ.

2. Paññāsuttaŋ
2. ‘Aţţhime bhikkhave, hetū aţţha paccayā ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattanti. Katame aţţha? Idha, bhikkhave, bhikkhu satthāraŋ upanissāya viharati aññataraŋ vā garuţţhāniyaŋ sabrahmacāriŋ, yatthassa tibbaŋ hirottappaŋ paccupaţţhitaŋ hoti pemañca gāravo ca. Ayaŋ bhikkhave, paţhamo hetu paţhamo paccayo ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattati.

‘So taŋ satthāraŋ upanissāya viharanto aññataraŋ vā garuţţhāniyaŋ sabrahmacāriŋ, yatthassa tibbaŋ hirottappaŋ paccupaţţhitaŋ hoti pemaŋ gāravo (p. 3.003) ca, te kālena kālaŋ upasankamitvā paripucchati paripañhati– “idaŋ, bhante, kathaŋ; imassa ko attho” ti? Tassa te āyasmanto avivaţañceva vivaranti, anuttānīkatañca uttānī karonti, anekavihitesu ca kankhāţhāniyesu dhammesu kankhaŋ paţivinodenti. Ayaŋ, bhikkhave, dutiyo hetu dutiyo paccayo ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattati.

‘So taŋ dhammaŋ sutvā dvayena vūpakāsena sampādeti– kāyavūpakāsena ca cittavūpakāsena ca. Ayaŋ, bhikkhave, tatiyo hetu tatiyo paccayo ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattati.

‘Sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu. Ayaŋ, bhikkhave, catuttho hetu catuttho paccayo ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattati.

‘Bahussuto hoti sutadharo sutasannicayo. Ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā. Ayaŋ, bhikkhave, pañcamo hetu pañcamo paccayo ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattati.

‘Āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Ayaŋ, bhikkhave, chaţţho hetu chaţţho paccayo ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattati.

‘Sanghagato (p. 3.004) kho pana anānākathiko hoti atiracchānakathiko. Sāmaŋ vā dhammaŋ bhāsati paraŋ vā ajjhesati ariyaŋ vā tuņhībhāvaŋ nātimaññati. Ayaŋ, bhikkhave, sattamo hetu sattamo paccayo ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattati.

‘Pañcasu kho pana upādānakkhandhesu udayabbayānupassī viharati– “iti rūpaŋ, iti rūpassa samudayo, iti rūpassa atthangamo; iti vedanā, iti vedanāya samudayo, iti vedanāya atthangamo; iti saññā …pe… iti sankhārā …pe… iti viññāņaŋ, iti viññāņassa samudayo, iti viññāņassa atthangamo” ti. Ayaŋ, bhikkhave, aţţhamo hetu aţţhamo paccayo ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattati.

‘Tamenaŋ sabrahmacārī evaŋ sambhāventi– “ayaŋ kho āyasmā satthāraŋ upanissāya viharati aññataraŋ vā garuţţhāniyaŋ sabrahmacāriŋ, yatthassa tibbaŋ hirottappaŋ paccupaţţhitaŋ hoti pemañca gāravo ca. Addhā ayamāyasmā jānaŋ jānāti passaŋ passatī” ti! Ayampi dhammo piyattāya garuttāya bhāvanāya sāmaññāya ekībhāvāya saŋvattati.

‘“Taŋ kho panāyamāyasmā satthāraŋ upanissāya viharanto aññataraŋ vā garuţţhāniyaŋ sabrahmacāriŋ, yatthassa tibbaŋ hirottappaŋ paccupaţţhitaŋ hoti pemañca gāravo ca, te kālena kālaŋ upasankamitvā paripucchati paripañhati– idaŋ, bhante, kathaŋ; imassa ko atthoti? Tassa te āyasmanto avivaţañceva vivaranti, anuttānīkatañca uttānī karonti, anekavihitesu ca kankhāţhāniyesu dhammesu kankhaŋ paţivinodenti. Addhā ayamāyasmā jānaŋ jānāti passaŋ passatī” ti! Ayampi dhammo piyattāya garuttāya bhāvanāya sāmaññāya ekībhāvāya saŋvattati.

‘“Taŋ kho panāyamāyasmā dhammaŋ sutvā dvayena vūpakāsena sampādeti– kāyavūpakāsena ca cittavūpakāsena ca. Addhā ayamāyasmā jānaŋ jānāti passaŋ passatī” ti! Ayampi dhammo piyattāya garuttāya bhāvanāya sāmaññāya ekībhāvāya saŋvattati.

‘“Sīlavā (p. 3.005) kho panāyamāyasmā pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu. Addhā ayamāyasmā jānaŋ jānāti passaŋ passatī” ti! Ayampi dhammo piyattāya garuttāya bhāvanāya sāmaññāya ekībhāvāya saŋvattati.

‘“Bahussuto kho panāyamāyasmā sutadharo sutasannicayo. Ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā. Addhā ayamāyasmā jānaŋ jānāti passaŋ passatī” ti! Ayampi dhammo piyattāya garuttāya bhāvanāya sāmaññāya ekībhāvāya saŋvattati.

‘“Āraddhavīriyo kho panāyamāyasmā viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Addhā ayamāyasmā jānaŋ jānāti passaŋ passatī” ti! Ayampi dhammo piyattāya garuttāya bhāvanāya sāmaññāya ekībhāvāya saŋvattati.

‘“Sanghagato kho panāyamāyasmā anānākathiko hoti atiracchānakathiko. Sāmaŋ vā dhammaŋ bhāsati paraŋ vā ajjhesati ariyaŋ vā tuņhībhāvaŋ nātimaññati. Addhā ayamāyasmā jānaŋ jānāti passaŋ passatī” ti! Ayampi dhammo piyattāya garuttāya bhāvanāya sāmaññāya ekībhāvāya saŋvattati.

‘“Pañcasu kho panāyamāyasmā upādānakkhandhesu udayabbayānupassī viharati– iti rūpaŋ, iti rūpassa samudayo, iti rūpassa atthangamo; iti vedanā …pe… iti saññā …pe… iti sankhārā …pe… iti viññāņaŋ, iti viññāņassa samudayo, iti viññāņassa atthangamoti. Addhā ayamāyasmā jānaŋ jānāti passaŋ passatī” ti! Ayampi dhammo piyattāya garuttāya bhāvanāya sāmaññāya ekībhāvāya saŋvattati.

‘Ime kho, bhikkhave, aţţha hetū aţţha paccayā ādibrahmacariyikāya paññāya appaţiladdhāya paţilābhāya, paţiladdhāya bhiyyobhāvāya vepullāya bhāvanāya pāripūriyā saŋvattantī’ ti. Dutiyaŋ.

3. Paţhama-appiyasuttaŋ
3. ‘Aţţhahi (p. 3.006) bhikkhave, dhammehi samannāgato bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca. Katamehi aţţhahi? Idha, bhikkhave, bhikkhu appiyapasaŋsī ca hoti, piyagarahī ca, lābhakāmo ca, sakkārakāmo ca, ahiriko ca, anottappī ca, pāpiccho ca, micchādiţţhi ca. Imehi kho, bhikkhave, aţţhahi dhammehi samannāgato bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca.

‘Aţţhahi, bhikkhave, dhammehi samannāgato bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi aţţhahi? Idha bhikkhave, bhikkhu na appiyapasaŋsī ca hoti, na piyagarahī ca, na lābhakāmo ca, na sakkārakāmo ca, hirīmā ca hoti, ottappī ca, appiccho ca, sammādiţţhi ca. Imehi kho, bhikkhave, aţţhahi dhammehi samannāgato bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Tatiyaŋ.

4. Dutiya-appiyasuttaŋ
4. ‘Aţţhahi, bhikkhave, dhammehi samannāgato bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca. Katamehi aţţhahi? Idha, bhikkhave, bhikkhu lābhakāmo ca hoti, sakkārakāmo ca, anavaññattikāmo ca, akālaññū ca, amattaññū ca, asuci ca, bahubhāņī ca, akkosakaparibhāsako ca sabrahmacārīnaŋ. Imehi kho, bhikkhave, aţţhahi dhammehi samannāgato bhikkhu sabrahmacārīnaŋ appiyo ca hoti amanāpo caagaru ca abhāvanīyo ca.

‘Aţţhahi, bhikkhave, dhammehi samannāgato bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi aţţhahi? Idha, bhikkhave, bhikkhu na lābhakāmo ca hoti, na sakkārakāmo ca, na anavaññattikāmo ca, kālaññū ca, mattaññū ca, suci ca, na bahubhāņī ca, anakkosakaparibhāsako ca sabrahmacārīnaŋ. Imehi kho, bhikkhave, aţţhahi dhammehi samannāgato bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Catutthaŋ.

5. Paţhamalokadhammasuttaŋ
5. ‘Aţţhime (p. 3.007) bhikkhave, lokadhammā lokaŋ anuparivattanti, loko ca aţţha lokadhamme anuparivattati. Katame aţţha? Lābho ca, alābho ca, yaso ca, ayaso ca, nindā ca, pasaŋsā ca, sukhañca, dukkhañca. Ime kho, bhikkhave, aţţha lokadhammā lokaŋ anuparivattanti, loko ca ime aţţha lokadhamme anuparivattatī’ ti.


‘Lābho alābho ca yasāyaso ca,


Nindā pasaŋsā ca sukhaŋ dukhañca.


Ete aniccā manujesu dhammā,


Asassatā vipariņāmadhammā.


‘Ete ca ñatvā satimā sumedho,


Avekkhati vipariņāmadhamme.


Iţţhassa dhammā na mathenti cittaŋ,


Aniţţhato no paţighātameti.


‘Tassānurodhā atha vā virodhā,


Vidhūpitā atthangatā na santi.


Padañca ñatvā virajaŋ asokaŋ,


Sammappajānāti bhavassa pāragū’ ti. Pañcamaŋ.

6. Dutiyalokadhammasuttaŋ
6. ‘Aţţhime, bhikkhave, lokadhammā lokaŋ anuparivattanti, loko ca aţţha lokadhamme anuparivattati. Katame aţţha? Lābho ca, alābho ca, yaso ca, ayaso ca, nindā ca, pasaŋsā ca, sukhañca, dukkhañca. Ime kho, bhikkhave, aţţha lokadhammā lokaŋ anuparivattanti, loko ca ime aţţha lokadhamme anuparivattati.

‘Assutavato, bhikkhave, puthujjanassa uppajjati lābhopi alābhopi yasopi ayasopi nindāpi pasaŋsāpi sukhampi dukkhampi. Sutavatopi, bhikkhave, ariyasāvakassa uppajjati lābhopi alābhopi yasopi ayasopi nindāpi pasaŋsāpi sukhampi dukkhampi. Tatra, bhikkhave, ko viseso ko (p. 3.008) adhippayāso kiŋ nānākaraņaŋ sutavato ariyasāvakassa assutavatā puthujjanenā’ ti? ‘Bhagavaŋmūlakā no, bhante, dhammā bhagavaŋnettikā bhagavaŋpaţisaraņā. Sādhu vata, bhante, bhagavantaŋyeva paţibhātu etassa bhāsitassa attho. Bhagavato sutvā bhikkhū dhāressantī’ ti.

‘Tena hi, bhikkhave, suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca– ‘assutavato, bhikkhave, puthujjanassa uppajjati lābho. So na iti paţisañcikkhati– “uppanno kho me ayaŋ lābho; so ca kho anicco dukkho vipariņāmadhammo” ti yathābhūtaŋ nappajānāti. Uppajjati alābho …pe… uppajjati yaso… uppajjati ayaso… uppajjati nindā… uppajjati pasaŋsā… uppajjati sukhaŋ… uppajjati dukkhaŋ. So na iti paţisañcikkhati– “uppannaŋ kho me idaŋ dukkhaŋ; tañca kho aniccaŋ dukkhaŋ vipariņāmadhamman” ti yathābhūtaŋ nappajānāti’.

‘Tassa lābhopi cittaŋ pariyādāya tiţţhati, alābhopi cittaŋ pariyādāya tiţţhati, yasopi cittaŋ pariyādāya tiţţhati, ayasopi cittaŋ pariyādāya tiţţhati, nindāpi cittaŋ pariyādāya tiţţhati, pasaŋsāpi cittaŋ pariyādāya tiţţhati, sukhampi cittaŋ pariyādāya tiţţhati, dukkhampi cittaŋ pariyādāya tiţţhati. So uppannaŋ lābhaŋ anurujjhati, alābhe paţivirujjhati; uppannaŋ yasaŋ anurujjhati, ayase paţivirujjhati; uppannaŋ pasaŋsaŋ anurujjhati, nindāya paţivirujjhati; uppannaŋ sukhaŋ anurujjhati, dukkhe paţivirujjhati. So evaŋ anurodhavirodhasamāpanno na parimuccati jātiyā jarāya maraņena sokehi paridevehi dukkhehi domanassehi upāyāsehi. “Na parimuccati dukkhasmā” ti vadāmi’.

‘Sutavato ca kho, bhikkhave, ariyasāvakassa uppajjati lābho. So iti paţisañcikkhati– “uppanno kho me ayaŋ lābho; so ca kho anicco dukkho vipariņāmadhammo” ti yathābhūtaŋ pajānāti. Uppajjati alābho …pe… uppajjati yaso… uppajjati ayaso… uppajjati nindā… uppajjati pasaŋsā… uppajjati sukhaŋ… uppajjati dukkhaŋ. So iti paţisañcikkhati– “uppannaŋ kho me idaŋ dukkhaŋ; tañca kho aniccaŋ dukkhaŋ vipariņāmadhamman” ti yathābhūtaŋ pajānāti’.

‘Tassa (p. 3.009) lābhopi cittaŋ na pariyādāya tiţţhati, alābhopi cittaŋ na pariyādāya tiţţhati, yasopi cittaŋ na pariyādāya tiţţhati, ayasopi cittaŋ na pariyādāya tiţţhati, nindāpi cittaŋ na pariyādāya tiţţhati, pasaŋsāpi cittaŋ na pariyādāya tiţţhati, sukhampi cittaŋ na pariyādāya tiţţhati, dukkhampi cittaŋ na pariyādāya tiţţhati. So uppannaŋ lābhaŋ nānurujjhati, alābhe nappaţivirujjhati; uppannaŋ yasaŋ nānurujjhati, ayase nappaţivirujjhati; uppannaŋ pasaŋsaŋ nānurujjhati, nindāya nappaţivirujjhati; uppannaŋ sukhaŋ nānurujjhati, dukkhe nappaţivirujjhati. So evaŋ anurodhavirodhavippahīno parimuccati jātiyā jarāya maraņena sokehi paridevehi dukkhehi domanassehi upāyāsehi. “Parimuccati dukkhasmā” ti vadāmi. Ayaŋ kho, bhikkhave, viseso ayaŋ adhippayāso idaŋ nānākaraņaŋ sutavato ariyasāvakassa assutavatā puthujjanenā’ ti.


‘Lābho alābho ca yasāyaso ca,


Nindā pasaŋsā ca sukhaŋ dukhañca.


Ete aniccā manujesu dhammā,


Asassatā vipariņāmadhammā.


‘Ete ca ñatvā satimā sumedho,


Avekkhati vipariņāmadhamme.


Iţţhassa dhammā na mathenti cittaŋ,


Aniţţhato no paţighātameti.


‘Tassānurodhā atha vā virodhā,


Vidhūpitā atthangatā na santi.


Padañca ñatvā virajaŋ asokaŋ,


Sammappajānāti bhavassa pāragū’ ti. Chaţţhaŋ.

7. Devadattavipattisuttaŋ
7. Ekaŋ samayaŋ bhagavā rājagahe viharati gijjhakūţe pabbate acirapakkante devadatte. Tatra bhagavā devadattaŋ ārabbha bhikkhū āmantesi– ‘sādhu, bhikkhave, bhikkhu kālena kālaŋ attavipattiŋ paccavekkhitā hoti. Sādhu, bhikkhave, bhikkhu kālena kālaŋ paravipattiŋ paccavekkhitā hoti. Sādhu, bhikkhave, bhikkhu kālena kālaŋ attasampattiŋ paccavekkhitā hoti. Sādhu (p. 3.010) bhikkhave, bhikkhu kālena kālaŋ parasampattiŋ paccavekkhitā hoti. Aţţhahi, bhikkhave, asaddhammehi abhibhūto pariyādinnacitto devadatto āpāyiko nerayiko kappaţţho atekiccho’.

‘Katamehi aţţhahi? Lābhena hi, bhikkhave, abhibhūto pariyādinnacitto devadatto āpāyiko nerayiko kappaţţho atekiccho. Alābhena, bhikkhave …pe… yasena, bhikkhave… ayasena, bhikkhave… sakkārena, bhikkhave… asakkārena, bhikkhave… pāpicchatāya, bhikkhave… pāpamittatāya, bhikkhave, abhibhūto pariyādinnacitto devadatto āpāyiko nerayiko kappaţţho atekiccho. Imehi kho, bhikkhave, aţţhahi asaddhammehi abhibhūto pariyādinnacitto devadatto āpāyiko nerayiko kappaţţho atekiccho.

‘Sādhu, bhikkhave, bhikkhu uppannaŋ lābhaŋ abhibhuyya abhibhuyya vihareyya, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya vihareyya.

‘Kiñca, bhikkhave, bhikkhu atthavasaŋ paţicca uppannaŋ lābhaŋ abhibhuyya abhibhuyya vihareyya, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya vihareyya?

‘Yaŋ hissa, bhikkhave, uppannaŋ lābhaŋ anabhibhuyya viharato uppajjeyyuŋ āsavā vighātapariļāhā, uppannaŋ lābhaŋ abhibhuyya viharato evaŋsa te āsavā vighātapariļāhā na honti. Yaŋ hissa, bhikkhave, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ anabhibhuyya viharato uppajjeyyuŋ āsavā vighātapariļāhā, uppannaŋ pāpamittataŋ abhibhuyya viharato evaŋsa te āsavā vighātapariļāhā na honti. Idaŋ kho, bhikkhave, bhikkhu atthavasaŋ paţicca uppannaŋ lābhaŋ abhibhuyya abhibhuyya vihareyya, uppannaŋ alābhaŋ …pe… uppannaŋ yasaŋ… uppannaŋ ayasaŋ … uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya vihareyya.

‘Tasmātiha (p. 3.011) bhikkhave, evaŋ sikkhitabbaŋ– “uppannaŋ lābhaŋ abhibhuyya abhibhuyya viharissāma, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya viharissāmā” ti. Evañhi vo, bhikkhave, sikkhitabban’ ti. Sattamaŋ.

8. Uttaravipattisuttaŋ
8. Ekaŋ samayaŋ āyasmā uttaro mahisavatthusmiŋ viharati sankheyyake pabbate vaţajālikāyaŋ . Tatra kho āyasmā uttaro bhikkhū āmantesi– ‘sādhāvuso, bhikkhu kālena kālaŋ attavipattiŋ paccavekkhitā hoti. Sādhāvuso, bhikkhu kālena kālaŋ paravipattiŋ paccavekkhitā hoti. Sādhāvuso, bhikkhu kālena kālaŋ attasampattiŋ paccavekkhitā hoti. Sādhāvuso, bhikkhu kālena kālaŋ parasampattiŋ paccavekkhitā hotī’ ti.

Tena kho pana samayena vessavaņo mahārājā uttarāya disāya dakkhiņaŋ disaŋ gacchati kenacideva karaņīyena. Assosi kho vessavaņo mahārājā āyasmato uttarassa mahisavatthusmiŋ sankheyyake pabbate vaţajālikāyaŋ bhikkhūnaŋ evaŋ dhammaŋ desentassa– ‘sādhāvuso, bhikkhu kālena kālaŋ attavipattiŋ paccavekkhitā hoti. Sādhāvuso, bhikkhu kālena kālaŋ paravipattiŋ paccavekkhitā hoti. Sādhāvuso, bhikkhu kālena kālaŋ attasampattiŋ paccavekkhitā hoti. Sādhāvuso, bhikkhu kālena kālaŋ parasampattiŋ paccavekkhitā hotī’ ti.

Atha kho vessavaņņo mahārājā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evamevaŋ mahisavatthusmiŋ sankheyyake pabbate vaţajālikāyaŋ antarahito devesu tāvatiŋsesu pāturahosi. Atha kho vessavaņņo mahārājā yena sakko devānamindo tenupasankami; upasankamitvā sakkaŋ devānamindaŋ etadavoca– ‘yagghe mārisa, jāneyyāsi! Eso āyasmā uttaro mahisavatthusmiŋ sankheyyake pabbate vaţajālikāyaŋ bhikkhūnaŋ evaŋ dhammaŋ deseti– “sādhāvuso, bhikkhu kālena kālaŋ attavipattiŋ paccavekkhitā hoti (p. 3.012) Sādhāvuso, bhikkhu kālena kālaŋ paravipattiŋ …pe… attasampattiŋ… parasampattiŋ paccavekkhitā hotī”’ ti.

Atha kho sakko devānamindo seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evamevaŋ devesu tāvatiŋsesu antarahito mahisavatthusmiŋ sankheyyake pabbate vaţajālikāyaŋ āyasmato uttarassa sammukhe pāturahosi. Atha kho sakko devānamindo yenāyasmā uttaro tenupasankami; upasankamitvā āyasmantaŋ uttaraŋ abhivādetvā ekamantaŋ aţţhāsi. Ekamantaŋ ţhito kho sakko devānamindo āyasmantaŋ uttaraŋ etadavoca–

‘Saccaŋ kira, bhante, āyasmā uttaro bhikkhūnaŋ evaŋ dhammaŋ desesi– “sādhāvuso, bhikkhu kālena kālaŋ attavipattiŋ paccavekkhitā hoti, sādhāvuso, bhikkhu kālena kālaŋ paravipattiŋ …pe… attasampattiŋ… parasampattiŋ paccavekkhitā hotī”’ ti? ‘Evaŋ, devānamindā’ ti. ‘Kiŋ panidaŋ, bhante, āyasmato uttarassa sakaŋ paţibhānaŋ, udāhu tassa bhagavato vacanaŋ arahato sammāsambuddhassā’ ti? ‘Tena hi, devānaminda, upamaŋ te karissāmi. Upamāya midhekacce viññū purisā bhāsitassa atthaŋ ājānan’ ti.

‘Seyyathāpi, devānaminda, gāmassa vā nigamassa vā avidūre mahādhaññarāsi. Tato mahājanakāyo dhaññaŋ āhareyya– kājehipi piţakehipi ucchangehipi añjalīhipi Yo nu kho, devānaminda, taŋ mahājanakāyaŋ upasankamitvā evaŋ puccheyya– “kuto imaŋ dhaññaŋ āharathā” ti, kathaŋ byākaramāno nu kho, devānaminda, so mahājanakāyo sammā byākaramāno byākareyyā’ ti? ‘“Amumhā mahādhaññarāsimhā āharāmā” ti kho, bhante, so mahājanakāyo sammā byākaramāno byākareyyā’ ti. ‘Evamevaŋ kho, devānaminda, yaŋ kiñci subhāsitaŋ sabbaŋ taŋ tassa bhagavato vacanaŋ arahato sammāsambuddhassa. Tato upādāyupādāya mayaŋ caññe ca bhaņāmā’ ti.

‘Acchariyaŋ, bhante, abbhutaŋ bhante! Yāva subhāsitaŋ cidaŋ āyasmatā uttarena– “yaŋ kiñci subhāsitaŋ sabbaŋ taŋ tassa bhagavato vacanaŋ arahato sammāsambuddhassa (p. 3.013) Tato upādāyupādāya mayaŋ caññe ca bhaņāmā” ti. Ekamidaŋ, bhante uttara, samayaŋ bhagavā rājagahe viharati gijjhakūţe pabbate acirapakkante devadatte. Tatra kho bhagavā devadattaŋ ārabbha bhikkhū āmantesi–

‘Sādhu, bhikkhave, bhikkhu kālena kālaŋ attavipattiŋ paccavekkhitā hoti. Sādhu, bhikkhave, bhikkhu kālena kālaŋ paravipattiŋ …pe… attasampattiŋ… parasampattiŋ paccavekkhitā hoti. Aţţhahi, bhikkhave, asaddhammehi abhibhūto pariyādinnacitto devadatto āpāyiko nerayiko kappaţţho atekiccho. Katamehi aţţhahi? Lābhena hi, bhikkhave, abhibhūto pariyādinnacitto devadatto āpāyiko nerayiko kappaţţho atekiccho; alābhena, bhikkhave …pe… yasena, bhikkhave ayasena, bhikkhave… sakkārena, bhikkhave… asakkārena, bhikkhave… pāpicchatāya, bhikkhave… pāpamittatāya bhikkhave, abhibhūto pariyādinnacitto devadatto āpāyiko nerayiko kappaţţho atekiccho. Imehi kho, bhikkhave, aţţhahi asaddhammehi abhibhūto pariyādinnacitto devadatto āpāyiko nerayiko kappaţţho atekiccho.

‘Sādhu, bhikkhave, bhikkhu uppannaŋ lābhaŋ abhibhuyya abhibhuyya vihareyya; uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya vihareyya.

‘Kiñca, bhikkhave, bhikkhu atthavasaŋ paţicca uppannaŋ lābhaŋ abhibhuyya abhibhuyya vihareyya; uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya vihareyya?

‘Yaŋ hissa, bhikkhave, uppannaŋ lābhaŋ anabhibhuyya viharato uppajjeyyuŋ āsavā vighātapariļāhā, uppannaŋ lābhaŋ abhibhuyya viharato evaŋsa te āsavā vighātapariļāhā na honti. Yaŋ hissa, bhikkhave, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ anabhibhuyya viharato uppajjeyyuŋ āsavā vighātapariļāhā, uppannaŋ pāpamittataŋ abhibhuyya viharato evaŋsa (p. 3.014) te āsavā vighātapariļāhā na honti. Idaŋ kho, bhikkhave, bhikkhu atthavasaŋ paţicca uppannaŋ lābhaŋ abhibhuyya abhibhuyya vihareyya; uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ uppannaŋ pāpamittataŋ abhibhuyya abhibhuyya vihareyya.

‘Tasmātiha, bhikkhave, evaŋ sikkhitabbaŋ– uppannaŋ lābhaŋ abhibhuyya abhibhuyya viharissāma, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya viharissāmāti. Evañhi vo, bhikkhave, sikkhitabban’ ti.

‘Ettāvatā, bhante uttara, manussesu catasso parisā– bhikkhū, bhikkhuniyo, upāsakā, upāsikāyo. Nāyaŋ dhammapariyāyo kismiñci upaţţhito . Uggaņhatu, bhante, āyasmā uttaro imaŋ dhammapariyāyaŋ. Pariyāpuņātu, bhante, āyasmā uttaro imaŋ dhammapariyāyaŋ. Dhāretu, bhante, āyasmā uttaro imaŋ dhammapariyāyaŋ. Atthasaŋhito ayaŋ, bhante, dhammapariyāyo ādibrahmacariyako’ ti . Aţţhamaŋ.

9. Nandasuttaŋ
9. ‘“Kulaputto” ti, bhikkhave, nandaŋ sammā vadamāno vadeyya. “Balavā” ti, bhikkhave, nandaŋ sammā vadamāno vadeyya. “Pāsādiko” ti, bhikkhave, nandaŋ sammā vadamāno vadeyya. “ tibbarāgo” ti, bhikkhave, nandaŋ sammā vadamāno vadeyya. Kimaññatra, bhikkhave, nando indriyesu guttadvāro, bhojane mattaññū, jāgariyaŋ anuyutto, satisampajaññena samannāgato, yehi nando sakkoti paripuņņaŋ parisuddhaŋ brahmacariyaŋ carituŋ! Tatridaŋ, bhikkhave, nandassa indriyesu guttadvāratāya hoti. Sace bhikkhave, nandassa puratthimā disā āloketabbā hoti, sabbaŋ cetasā samannāharitvā nando puratthimaŋ disaŋ āloketi– “evaŋ me puratthimaŋ disaŋ ālokayato nābhijjhādomanassā pāpakā akusalā dhammā anvāssavissantī” ti. Itiha tattha sampajāno hoti.

‘Sace (p. 3.015) bhikkhave, nandassa pacchimā disā āloketabbā hoti …pe… uttarā disā āloketabbā hoti… dakkhiņā disā āloketabbā hoti… uddhaŋ ulloketabbā hoti… adho oloketabbā hoti… anudisā anuviloketabbā hoti, sabbaŋ cetasā samannāharitvā nando anudisaŋ anuviloketi– “evaŋ me anudisaŋ anuvilokayato nābhijjhādomanassā pāpakā akusalā dhammā anvāssavissantī” ti. Itiha tattha sampajāno hoti. Idaŋ kho, bhikkhave, nandassa indriyesu guttadvāratāya hoti.

‘Tatridaŋ, bhikkhave, nandassa bhojane mattaññutāya hoti. Idha, bhikkhave, nando paţisankhā yoniso āhāraŋ āhāreti– “neva davāya na madāya na maņđanāya na vibhūsanāya, yāvadeva imassa kāyassa ţhitiyā yāpanāya vihiŋsūparatiyā brahmacariyānuggahāya iti purāņañca vedanaŋ paţihankhāmi, navañca vedanaŋ na uppādessāmi, yātrā ca me bhavissati anavajjatā ca phāsuvihāro cā” ti. Idaŋ kho, bhikkhave, nandassa bhojane mattaññutāya hoti.

‘Tatridaŋ, bhikkhave, nandassa jāgariyānuyogasmiŋ hoti. Idha bhikkhave, nando divasaŋ cankamena nisajjāya āvaraņīyehi dhammehi cittaŋ parisodheti; rattiyā paţhamaŋ yāmaŋ cankamena nisajjāya āvaraņīyehi dhammehi cittaŋ parisodheti rattiyā majjhimaŋ yāmaŋ dakkhiņena passena sīhaseyyaŋ kappeti pāde pādaŋ accādhāya sato sampajāno uţţhānasaññaŋ manasi karitvā; rattiyā pacchimaŋ yāmaŋ paccuţţhāya cankamena nisajjāya āvaraņīyehi dhammehi cittaŋ parisodheti. Idaŋ kho, bhikkhave, nandassa jāgariyānuyogasmiŋ hoti.

‘Tatridaŋ, bhikkhave, nandassa satisampajaññasmiŋ hoti. Idha, bhikkhave, nandassa viditā vedanā uppajjanti, viditā upaţţhahanti, viditā abbhatthaŋ gacchanti; viditā saññā …pe… viditā vitakkā …pe… abbhatthaŋ gacchanti. Idaŋ kho, bhikkhave, nandassa satisampajaññasmiŋ hoti.

‘Kimaññatra, bhikkhave, nando indriyesu guttadvāro, bhojane mattaññū, jāgariyaŋ anuyutto satisampajaññena samannāgato, yehi nando sakkoti paripuņņaŋ parisuddhaŋ brahmacariyaŋ caritun’ ti! Navamaŋ.

10. Kāraņđavasuttaŋ
10. Ekaŋ (p. 3.016) samayaŋ bhagavā campāyaŋ viharati gaggarāya pokkharaņiyā tīre. Tena kho pana samayena bhikkhū bhikkhuŋ āpattiyā codenti. So bhikkhu bhikkhūhi āpattiyā codiyamāno aññenāññaŋ paţicarati, bahiddhā kathaŋ apanāmeti, kopañca dosañca appaccayañca pātukaroti.

Atha kho bhagavā bhikkhū āmantesi– ‘niddhamathetaŋ bhikkhave, puggalaŋ; niddhamathetaŋ, bhikkhave, puggalaŋ. Apaneyyeso, bhikkhave, puggalo. Kiŋ vo tena paraputtena visodhitena ! Idha bhikkhave, ekaccassa puggalassa tādisaŋyeva hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ, seyyathāpi aññesaŋ bhaddakānaŋ bhikkhūnaŋ– yāvassa bhikkhū āpattiŋ na passanti. Yato ca khvassa bhikkhū āpattiŋ passanti, tamenaŋ evaŋ jānanti– “samaņadūsīvāyaŋ samaņapalāpo samaņakāraņđavo” ti . Tamenaŋ iti viditvā bahiddhā nāsenti. Taŋ kissa hetu? Mā aññe bhaddake bhikkhū dūsesī’ ti!

‘Seyyathāpi, bhikkhave, sampanne yavakaraņe yavadūsī jāyetha yavapalāpo yavakāraņđavoti. Tassa tādisaŋyeva mūlaŋ hoti, seyyathāpi aññesaŋ bhaddakānaŋ yavānaŋ; tādisaŋyeva nāļaŋ hoti, seyyathāpi aññesaŋ bhaddakānaŋ yavānaŋ; tādisaŋyeva pattaŋ hoti, seyyathāpi aññesaŋ bhaddakānaŋ yavānaŋ– yāvassa sīsaŋ na nibbattati. Yato ca khvassa sīsaŋ nibbattati, tamenaŋ evaŋ jānanti– “yavadūsīvāyaŋ yavapalāpo yavakāraņđavo” ti Tamenaŋ iti viditvā samūlaŋ uppāţetvā bahiddhā yavakaraņassa chađđenti. Taŋ kissa hetu? Mā aññe bhaddake yave dūsesīti!

‘Evamevaŋ kho, bhikkhave, idhekaccassa puggalassa tādisaŋyeva hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ, seyyathāpi aññesaŋ bhaddakānaŋ bhikkhūnaŋ– yāvassa (p. 3.017) bhikkhū āpattiŋ na passanti. Yato ca khvassa bhikkhū āpattiŋ passanti, tamenaŋ evaŋ jānanti– “samaņadūsīvāyaŋ samaņapalāpo samaņakāraņđavo” ti. Tamenaŋ iti viditvā bahiddhā nāsenti. Taŋ kissa hetu? Mā aññe bhaddake bhikkhū dūsesīti.

‘Seyyathāpi, bhikkhave, mahato dhaññarāsissa phuņamānassa tattha yāni tāni dhaññāni daļhāni sāravantāni tāni ekamantaŋ puñjaŋ hoti, yāni pana tāni dhaññāni dubbalāni palāpāni tāni vāto ekamantaŋ apavahati . Tamenaŋ sāmikā sammajjaniŋ gahetvā bhiyyosomattāya apasammajjanti. Taŋ kissa hetu? Mā aññe bhaddake dhaññe dūsesīti! Evamevaŋ kho, bhikkhave, idhekaccassa puggalassa tādisaŋyeva hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ, seyyathāpi aññesaŋ bhaddakānaŋ bhikkhūnaŋ– yāvassa bhikkhū āpattiŋ na passanti. Yato ca khvassa bhikkhū āpattiŋ passanti, tamenaŋ evaŋ jānanti – “samaņadūsīvāyaŋ samaņapalāpo samaņakāraņđavo” ti. Tamenaŋ iti viditvā bahiddhā nāsenti. Taŋ kissa hetu? Mā aññe bhaddake bhikkhū dūsesīti.

‘Seyyathāpi, bhikkhave, puriso udapānapanāļiyatthiko tiņhaŋ kuţhāriŋ ādāya vanaŋ paviseyya. So yaŋ yadeva rukkhaŋ kuţhāripāsena ākoţeyya tattha yāni tāni rukkhāni daļhāni sāravantāni tāni kuţhāripāsena ākoţitāni kakkhaļaŋ paţinadanti; yāni pana tāni rukkhāni antopūtīni avassutāni kasambujātāni tāni kuţhāripāsena ākoţitāni daddaraŋ paţinadanti. Tamenaŋ mūle chindati, mūle chinditvā agge chindati, agge chinditvā anto suvisodhitaŋ visodheti, anto suvisodhitaŋ visodhetvā udapānapanāļiŋ yojeti. Evamevaŋ kho, bhikkhave idhekaccassa puggalassa tādisaŋyeva hoti abhikkantaŋ paţikkantaŋ ālokitaŋ vilokitaŋ samiñjitaŋ pasāritaŋ sanghāţipattacīvaradhāraņaŋ, seyyathāpi aññesaŋ bhaddakānaŋ bhikkhūnaŋ– yāvassa bhikkhū āpattiŋ na passanti. Yato ca khvassa bhikkhū āpattiŋ passanti, tamenaŋ evaŋ (p. 3.018) jānanti– “samaņadūsīvāyaŋ samaņapalāpo samaņakāraņđavo” ti. Tamenaŋ iti viditvā bahiddhā nāsenti. Taŋ kissa hetu? Mā aññe bhaddake bhikkhū dūsesī’ ti.


‘Saŋvāsāyaŋ vijānātha, pāpiccho kodhano iti.


Makkhī thambhī paļāsī ca, issukī maccharī saţho.


‘Santavāco janavati, samaņo viya bhāsati;


Raho karoti karaņaŋ, pāpadiţţhi anādaro.


‘Saŋsappī ca musāvādī, taŋ viditvā yathātathaŋ;


Sabbe samaggā hutvāna, abhinibbajjayātha naŋ.


‘Kāraņđavaŋ niddhamatha, kasambuŋ apakassatha .


Tato palāpe vāhetha, assamaņe samaņamānine.


‘Niddhamitvāna pāpicche, pāpa-ācāragocare;


Suddhāsuddhehi saŋvāsaŋ, kappayavho patissatā;


Tato samaggā nipakā, dukkhassantaŋ karissathā’ ti. Dasamaŋ.

Mettāvaggo paţhamo.

Tassuddānaŋ–

Mettaŋ paññā ca dve piyā, dve lokā dve vipattiyo;

Devadatto ca uttaro, nando kāraņđavena cāti.

2. Mahāvaggo

1. Verañjasuttaŋ
11. Evaŋ me sutaŋ– ekaŋ samayaŋ bhagavā verañjāyaŋ viharati naļerupucimandamūle. Atha kho verañjo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā (p. 3.019) ekamantaŋ nisīdi. Ekamantaŋ nisinno kho verañjo brāhmaņo bhagavantaŋ etadavoca–

‘Sutaŋ metaŋ, bho gotama– “na samaņo gotamo brāhmaņe jiņņe vuđđhe mahallake addhagate vayo-anuppatte abhivādeti vā paccuţţheti vā āsanena vā nimantetī” ti. Tayidaŋ, bho gotama, tatheva. Na hi bhavaŋ gotamo brāhmaņe jiņņe vuđđhe mahallake addhagate vayo-anuppatte abhivādeti vā paccuţţheti vā āsanena vā nimanteti. Tayidaŋ, bho gotama, na sampannamevā’ ti. ‘Nāhaŋ taŋ, brāhmaņa, passāmi sadevake loke samārake sabrahmake sassamaņabrāhmaņiyā pajāya sadevamanussāya yamahaŋ abhivādeyyaŋ vā paccuţţheyyaŋ vā āsanena vā nimanteyyaŋ. Yañhi, brāhmaņa, tathāgato abhivādeyya vā paccuţţheyya vā āsanena vā nimanteyya, muddhāpi tassa vipateyyā’ ti.

‘Arasarūpo bhavaŋ gotamo’ ti! ‘Atthi khvesa, brāhmaņa, pariyāyo, yena maŋ pariyāyena sammā vadamāno vadeyya– “arasarūpo samaņo gotamo” ti. Ye te, brāhmaņa, rūparasā saddarasā gandharasā rasarasā phoţţhabbarasā, te tathāgatassa pahīnā ucchinnamūlā tālāvatthukatā anabhāvankatā āyatiŋ anuppādadhammā. Ayaŋ kho, brāhmaņa, pariyāyo, yena maŋ pariyāyena sammā vadamāno vadeyya– “arasarūpo samaņo gotamo” ti, no ca kho yaŋ tvaŋ sandhāya vadesī’ ti .

‘Nibbhogo bhavaŋ gotamo’ ti! ‘Atthi khvesa, brāhmaņa, pariyāyo, yena maŋ pariyāyena sammā vadamāno vadeyya– “nibbhogo samaņo gotamo” ti. Ye te, brāhmaņa, rūpabhogā saddabhogā gandhabhogā rasabhogā phoţţhabbabhogā, te tathāgatassa pahīnā ucchinnamūlā tālāvatthukatā anabhāvankatā āyatiŋ anuppādadhammā. Ayaŋ kho, brāhmaņa, pariyāyo, yena maŋ pariyāyena sammā vadamāno vadeyya– “nibbhogo samaņo gotamo” ti, no ca kho yaŋ tvaŋ sandhāya vadesī’ ti.

‘Akiriyavādo (p. 3.020) bhavaŋ gotamo’ ti! ‘Atthi khvesa, brāhmaņa, pariyāyo, yena maŋ pariyāyena sammā vadamāno vadeyya– “akiriyavādo samaņo gotamo” ti. Ahañhi, brāhmaņa, akiriyaŋ vadāmi kāyaduccaritassa vacīduccaritassa manoduccaritassa; anekavihitānaŋ pāpakānaŋ akusalānaŋ dhammānaŋ akiriyaŋ vadāmi. Ayaŋ kho, brāhmaņa, pariyāyo, yena maŋ pariyāyena sammā vadamāno vadeyya – “akiriyavādo samaņo gotamo” ti, no ca kho yaŋ tvaŋ sandhāya vadesī’ ti.

‘Ucchedavādo bhavaŋ gotamo’ ti! ‘Atthi khvesa, brāhmaņa, pariyāyo, yena maŋ pariyāyena sammā vadamāno vadeyya– “ucchedavādo samaņo gotamo” ti. Ahañhi, brāhmaņa, ucchedaŋ vadāmi rāgassa dosassa mohassa; anekavihitānaŋ pāpakānaŋ akusalānaŋ dhammānaŋ ucchedaŋ vadāmi. Ayaŋ kho, brāhmaņa, pariyāyo, yena maŋ pariyāyena sammā vadamāno vadeyya– “ucchedavādo samaņo gotamo” ti, no ca kho yaŋ tvaŋ sandhāya vadesī’ ti.

‘Jegucchī bhavaŋ gotamo’ ti! ‘Atthi khvesa, brāhmaņa, pariyāyo, yena maŋ pariyāyena sammā vadamāno vadeyya– “jegucchī samaņo gotamo” ti. Ahañhi, brāhmaņa, jigucchāmi kāyaduccaritena vacīduccaritena manoduccaritena; jigucchāmi anekavihitānaŋ pāpakānaŋ akusalānaŋ dhammānaŋ samāpattiyā. Ayaŋ kho, brāhmaņa, pariyāyo, yena maŋ pariyāyena sammā vadamāno vadeyya– “jegucchī samaņo gotamo” ti, no ca kho yaŋ tvaŋ sandhāya vadesī’ ti.

‘Venayiko bhavaŋ gotamo’ ti! ‘Atthi khvesa, brāhmaņa, pariyāyo, yena maŋ pariyāyena sammā vadamāno vadeyya– “venayiko samaņo gotamo” ti. Ahañhi, brāhmaņa, vinayāya dhammaŋ desemi rāgassa dosassa mohassa; anekavihitānaŋ pāpakānaŋ akusalānaŋ dhammānaŋ vinayāya dhammaŋ desemi. Ayaŋ kho, brāhmaņa, pariyāyo, yena maŋ pariyāyena sammā vadamāno vadeyya– “venayiko samaņo gotamo” ti, no ca kho yaŋ tvaŋ sandhāya vadesī’ ti.

‘Tapassī bhavaŋ gotamo’ ti! ‘Atthi khvesa, brāhmaņa, pariyāyo, yena maŋ pariyāyena sammā vadamāno vadeyya– “tapassī samaņo gotamo” ti. Tapanīyāhaŋ (p. 3.021) brāhmaņa, pāpake akusale dhamme vadāmi kāyaduccaritaŋ vacīduccaritaŋ manoduccaritaŋ. Yassa kho, brāhmaņa, tapanīyā pāpakā akusalā dhammā pahīnā ucchinnamūlā tālāvatthukatā anabhāvankatā āyatiŋ anuppādadhammā, tamahaŋ “tapassī” ti vadāmi. Tathāgatassa kho, brāhmaņa, tapanīyā pāpakā akusalā dhammā pahīnā ucchinnamūlā tālāvatthukatā anabhāvankatā āyatiŋ anuppādadhammā. Ayaŋ kho, brāhmaņa, pariyāyo, yena maŋ pariyāyena sammā vadamāno vadeyya– “tapassī samaņo gotamo” ti, no ca kho yaŋ tvaŋ sandhāya vadesī’ ti.

‘Apagabbho bhavaŋ gotamo’ ti! ‘Atthi khvesa, brāhmaņa, pariyāyo, yena maŋ pariyāyena sammā vadamāno vadeyya– “apagabbho samaņo gotamo” ti. Yassa kho, brāhmaņa, āyatiŋ gabbhaseyyā punabbhavābhinibbatti pahīnā ucchinnamūlā tālāvatthukatā anabhāvankatā āyatiŋ anuppādadhammā tamahaŋ “apagabbho” ti vadāmi. Tathāgatassa kho, brāhmaņa āyatiŋ gabbhaseyyā punabbhavābhinibbatti pahīnā ucchinnamūlā tālāvatthukatā anabhāvankatā āyatiŋ anuppādadhammā. Ayaŋ kho, brāhmaņa, pariyāyo, yena maŋ pariyāyena sammā vadamāno vadeyya– “apagabbho samaņo gotamo” ti, no ca kho yaŋ tvaŋ sandhāya vadesi.

‘Seyyathāpi, brāhmaņa, kukkuţiyā aņđāni aţţha vā dasa vā dvādasa vā. Tānāssu kukkuţiyā sammā adhisayitāni sammā pariseditāni sammā paribhāvitāni. Yo nu kho tesaŋ kukkuţacchāpakānaŋ paţhamataraŋ pādanakhasikhāya vā mukhatuņđakena vā aņđakosaŋ padāletvā sotthinā abhinibbhijjeyya, kinti svāssa vacanīyo– “jeţţho vā kaniţţho vā”’ ti? ‘Jeţţho tissa, bho gotama, vacanīyo. So hi nesaŋ, bho gotama, jeţţho hotī’ ti.

‘Evamevaŋ kho ahaŋ, brāhmaņa, avijjāgatāya pajāya aņđabhūtāya pariyonaddhāya avijjaņđakosaŋ padāletvā ekova loke anuttaraŋ sammāsambodhiŋ abhisambuddho. Ahañhi, brāhmaņa jeţţho seţţho lokassa. Āraddhaŋ kho pana me, brāhmaņa, vīriyaŋ ahosi asallīnaŋ, upaţţhitā sati asammuţţhā, passaddho kāyo asāraddho, samāhitaŋ cittaŋ ekaggaŋ.

‘So (p. 3.022) kho ahaŋ, brāhmaņa, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharāmi; vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharāmi; pītiyā ca virāgā upekkhako ca viharāmi sato ca sampajāno sukhañca kāyena paţisaŋvedemi yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharāmi; sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharāmi.

‘So evaŋ samāhite citte parisuddhe pariyodāte anangaņe vigatūpakkilese mudubhūte kammaniye ţhite āneñjappatte pubbenivāsānussatiñāņāya cittaŋ abhininnāmesiŋ. So anekavihitaŋ pubbenivāsaŋ anussarāmi, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaţţakappe anekepi vivaţţakappe anekepi saŋvaţţavivaţţakappe– “amutrāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto. So tato cuto amutra udapādiŋ; tatrāpāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto. So tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarāmi.

‘Ayaŋ kho me, brāhmaņa, rattiyā paţhame yāme paţhamā vijjā adhigatā; avijjā vihatā vijjā uppannā; tamo vihato āloko uppanno, yathā taŋ appamattassa ātāpino pahitattassa viharato. Ayaŋ kho me, brāhmaņa, paţhamā abhinibbhidā ahosi kukkuţacchāpakasseva aņđakosamhā.

‘So evaŋ samāhite citte parisuddhe pariyodāte anangaņe vigatūpakkilese mudubhūte kammaniye ţhite āneñjappatte sattānaŋ cutūpapātañāņāya cittaŋ abhininnāmesiŋ. So dibbena cakkhunā visuddhena atikkantamānusakena satte passāmi cavamāne upapajjamāne hīne paņīte (p. 3.023) suvaņņe dubbaņņe, sugate duggate yathākammūpage satte pajānāmi– “ime vata bhonto sattā kāyaduccaritena samannāgatā, vacīduccaritena samannāgatā, manoduccaritena samannāgatā, ariyānaŋ upavādakā, micchādiţţhikā, micchādiţţhikammasamādānā. Te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannāti. Ime vā pana bhonto sattā kāyasucaritena samannāgatā, vacīsucaritena samannāgatā, manosucaritena samannāgatā, ariyānaŋ anupavādakā, sammādiţţhikā, sammādiţţhikammasamādānā. Te kāyassa bhedā paraŋ maraņā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passāmi cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāmi.

‘Ayaŋ kho me, brāhmaņa, rattiyā majjhime yāme dutiyā vijjā adhigatā; avijjā vihatā vijjā uppannā; tamo vihato āloko uppanno, yathā taŋ appamattassa ātāpino pahitattassa viharato. Ayaŋ kho me, brāhmaņa, dutiyā abhinibbhidā ahosi kukkuţacchāpakasseva aņđakosamhā.

‘So evaŋ samāhite citte parisuddhe pariyodāte anangaņe vigatūpakkilese mudubhūte kammaniye ţhite āneñjappatte āsavānaŋ khayañāņāya cittaŋ abhininnāmesiŋ. So “idaŋ dukkhan” ti yathābhūtaŋ abbhaññāsiŋ, “ayaŋ dukkhasamudayo” ti yathābhūtaŋ abbhaññāsiŋ, “ayaŋ dukkhanirodho” ti yathābhūtaŋ abbhaññāsiŋ, “ayaŋ dukkhanirodhagāminī paţipadā” ti yathābhūtaŋ abbhaññāsiŋ; “ime āsavā” ti yathābhūtaŋ abbhaññāsiŋ, “ayaŋ āsavasamudayo” ti yathābhūtaŋ abbhaññāsiŋ, “ayaŋ āsavanirodho” ti yathābhūtaŋ abbhaññāsiŋ, “ayaŋ āsavanirodhagāminī paţipadā” ti yathābhūtaŋ abbhaññāsiŋ. Tassa me evaŋ jānato evaŋ passato kāmāsavāpi cittaŋ vimuccittha, bhavāsavāpi cittaŋ vimuccittha, avijjāsavāpi cittaŋ vimuccittha. Vimuttasmiŋ vimuttamiti ñāņaŋ ahosi. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti abbhaññāsiŋ.

‘Ayaŋ kho me, brāhmaņa, rattiyā pacchime yāme tatiyā vijjā adhigatā; avijjā vihatā vijjā uppannā; tamo vihato āloko uppanno (p. 3.024) yathā taŋ appamattassa ātāpino pahitattassa viharato. Ayaŋ kho me, brāhmaņa, tatiyā abhinibbhidā ahosi kukkuţacchāpakasseva aņđakosamhā’ ti.

Evaŋ vutte verañjo brāhmaņo bhagavantaŋ etadavoca– ‘jeţţho bhavaŋ gotamo, seţţho bhavaŋ gotamo. Abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraņaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Paţhamaŋ.

2. Sīhasuttaŋ
12. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Tena kho pana samayena sambahulā abhiññātā abhiññātā licchavī santhāgāre sannisinnā sannipatitā anekapariyāyena buddhassa vaņņaŋ bhāsanti, dhammassa vaņņaŋ bhāsanti, sanghassa vaņņaŋ bhāsanti.

Tena kho pana samayena sīho senāpati nigaņţhasāvako tassaŋ parisāyaŋ nisinno hoti. Atha kho sīhassa senāpatissa etadahosi– ‘nissaŋsayaŋ kho so bhagavā arahaŋ sammāsambuddho bhavissati, tathā hime sambahulā abhiññātā abhiññātā licchavī santhāgāre sannisinnā sannipatitā anekapariyāyena buddhassa vaņņaŋ bhāsanti, dhammassa vaņņaŋ bhāsanti, sanghassa vaņņaŋ bhāsanti. Yaŋnūnāhaŋ taŋ bhagavantaŋ dassanāya upasankameyyaŋ arahantaŋ sammāsambuddhan’ ti. Atha kho sīho senāpati yena nigaņţho nāţaputto tenupasankami; upasankamitvā nigaņţhaŋ nāţaputtaŋ etadavoca– ‘icchāmahaŋ, bhante, samaņaŋ gotamaŋ dassanāya upasankamitun’ ti.

‘Kiŋ (p. 3.025) pana tvaŋ, sīha, kiriyavādo samāno akiriyavādaŋ samaņaŋ gotamaŋ dassanāya upasankamissasi? Samaņo hi, sīha, gotamo akiriyavādo, akiriyāya dhammaŋ deseti, tena ca sāvake vinetī’ ti. Atha kho sīhassa senāpatissa yo ahosi gamiyābhisankhāro bhagavantaŋ dassanāya, so paţippassambhi.

Dutiyampi kho sambahulā abhiññātā abhiññātā licchavī santhāgāre sannisinnā sannipatitā anekapariyāyena buddhassa …pe… dhammassa …pe… sanghassa vaņņaŋ bhāsanti. Dutiyampi kho sīhassa senāpatissa etadahosi– ‘nissaŋsayaŋ kho so bhagavā arahaŋ sammāsambuddho bhavissati, tathā hime sambahulā abhiññātā abhiññātā licchavī santhāgāre sannisinnā sannipatitā anekapariyāyena buddhassa vaņņaŋ bhāsanti, dhammassa …pe… sanghassa vaņņaŋ bhāsanti. Yaŋnūnāhaŋ taŋ bhagavantaŋ dassanāya upasankameyyaŋ arahantaŋ sammāsambuddhan’ ti. Atha kho sīho senāpati yena nigaņţho nāţaputto tenupasankami; upasankamitvā nigaņţhaŋ nāţaputtaŋ etadavoca– ‘icchāmahaŋ, bhante, samaņaŋ gotamaŋ dassanāya upasankamitun’ ti.

‘Kiŋ pana tvaŋ, sīha, kiriyavādo samāno akiriyavādaŋ samaņaŋ gotamaŋ dassanāya upasankamissasi? Samaņo hi, sīha, gotamo akiriyavādo akiriyāya dhammaŋ deseti, tena ca sāvake vinetī’ ti. Dutiyampi kho sīhassa senāpatissa yo ahosi gamiyābhisankhāro bhagavantaŋ dassanāya, so paţippassambhi.

Tatiyampi kho sambahulā abhiññātā abhiññātā licchavī santhāgāre sannisinnā sannipatitā anekapariyāyena buddhassa …pe… dhammassa …pe… sanghassa vaņņaŋ bhāsanti. Tatiyampi kho sīhassa senāpatissa etadahosi– ‘nissaŋsayaŋ kho so bhagavā arahaŋ sammāsambuddho bhavissati, tathā hime sambahulā abhiññātā abhiññātā licchavī santhāgāre sannisinnā sannipatitā anekapariyāyena buddhassa vaņņaŋ bhāsanti, dhammassa vaņņaŋ bhāsanti, sanghassa vaņņaŋ bhāsanti. Kiŋ hime karissanti nigaņţhā (p. 3.026) apalokitā vā anapalokitā vā? Yaŋnūnāhaŋ anapaloketvāva nigaņţhe taŋ bhagavantaŋ dassanāya upasankameyyaŋ arahantaŋ sammāsambuddhan’ ti.

Atha kho sīho senāpati pañcamattehi rathasatehi divādivassa vesāliyā niyyāsi bhagavantaŋ dassanāya. Yāvatikā yānassa bhūmi, yānena gantvā yānā paccorohitvā pattikova agamāsi. Atha kho sīho senāpati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho sīho senāpati bhagavantaŋ etadavoca–

‘Sutaŋ metaŋ, bhante– “akiriyavādo samaņo gotamo, akiriyāya dhammaŋ deseti, tena ca sāvake vinetī” ti. Ye te, bhante, evamāhaŋsu– “akiriyavādo samaņo gotamo, akiriyāya dhammaŋ deseti, tena ca sāvake vinetī” ti, kacci te, bhante, bhagavato vuttavādino na ca bhagavantaŋ abhūtena abbhācikkhanti dhammassa cānudhammaŋ byākaronti na ca koci sahadhammiko vādānuvādo gārayhaŋ ţhānaŋ āgacchati? Anabbhakkhātukāmā hi mayaŋ, bhante, bhagavantan’ ti.

‘Atthi, sīha, pariyāyo, yena maŋ pariyāyena sammā vadamāno vadeyya– “akiriyavādo samaņo gotamo, akiriyāya dhammaŋ deseti, tena ca sāvake vinetī”’ ti

‘Atthi, sīha, pariyāyo, yena maŋ pariyāyena sammā vadamāno vadeyya– “kiriyavādo samaņo gotamo, kiriyāya dhammaŋ deseti, tena ca sāvake vinetī”’ ti.

‘Atthi, sīha, pariyāyo, yena maŋ pariyāyena sammā vadamāno vadeyya– “ucchedavādo samaņo gotamo, ucchedāya dhammaŋ deseti, tena ca sāvake vinetī”’ ti.

‘Atthi, sīha, pariyāyo, yena maŋ pariyāyena sammā vadamāno vadeyya– “jegucchī samaņo gotamo, jegucchitāya dhammaŋ deseti, tena ca sāvake vinetī”’ ti.

‘Atthi (p. 3.027) sīha, pariyāyo, yena maŋ pariyāyena sammā vadamāno vadeyya– “venayiko samaņo gotamo, vinayāya dhammaŋ deseti, tena ca sāvake vinetī”’ ti.

‘Atthi sīha, pariyāyo, yena maŋ pariyāyena sammā vadamāno vadeyya– “tapassī samaņo gotamo, tapassitāya dhammaŋ deseti, tena ca sāvake vinetī”’ ti.

‘Atthi, sīha, pariyāyo, yena maŋ pariyāyena sammā vadamāno vadeyya– “apagabbho samaņo gotamo, apagabbhatāya dhammaŋ deseti, tena ca sāvake vinetī”’ ti.

‘Atthi, sīha, pariyāyo, yena maŋ pariyāyena sammā vadamāno vadeyya– “assāsako samaņo gotamo, assāsāya dhammaŋ deseti, tena ca sāvake vinetī”’ ti.

‘Katamo ca, sīha, pariyāyo, yena maŋ pariyāyena sammā vadamāno vadeyya– “akiriyavādo samaņo gotamo, akiriyāya dhammaŋ deseti, tena ca sāvake vinetī” ti? Ahañhi, sīha, akiriyaŋ vadāmi kāyaduccaritassa vacīduccaritassa manoduccaritassa; anekavihitānaŋ pāpakānaŋ akusalānaŋ dhammānaŋ akiriyaŋ vadāmi. Ayaŋ kho, sīha, pariyāyo, yena maŋ pariyāyena sammā vadamāno vadeyya– “akiriyavādo samaņo gotamo, akiriyāya dhammaŋ deseti, tena ca sāvake vinetī”’ ti.

‘Katamo ca, sīha, pariyāyo, yena maŋ pariyāyena sammā vadamāno vadeyya– “kiriyavādo samaņo gotamo, kiriyāya dhammaŋ deseti, tena ca sāvake vinetī” ti? Ahañhi, sīha, kiriyaŋ vadāmi kāyasucaritassa vacīsucaritassa manosucaritassa; anekavihitānaŋ kusalānaŋ dhammānaŋ kiriyaŋ vadāmi. Ayaŋ kho, sīha, pariyāyo, yena maŋ pariyāyena sammā vadamāno vadeyya– “kiriyavādo samaņo gotamo, kiriyāya dhammaŋ deseti, tena ca sāvake vinetī”’ ti.

‘Katamo ca, sīha, pariyāyo, yena maŋ pariyāyena sammā vadamāno vadeyya– “ucchedavādo samaņo gotamo, ucchedāya dhammaŋ deseti, tena ca sāvake vinetī” ti? Ahañhi, sīha, ucchedaŋ vadāmi rāgassa dosassa (p. 3.028) mohassa; anekavihitānaŋ pāpakānaŋ akusalānaŋ dhammānaŋ ucchedaŋ vadāmi. Ayaŋ kho, sīha, pariyāyo, yena maŋ pariyāyena sammā vadamāno vadeyya– “ucchedavādo samaņo gotamo, ucchedāya dhammaŋ deseti, tena ca sāvake vinetī”’ ti.

‘Katamo ca, sīha, pariyāyo, yena maŋ pariyāyena sammā vadamāno vadeyya– “jegucchī samaņo gotamo, jegucchitāya dhammaŋ deseti, tena ca sāvake vinetī” ti? Ahañhi, sīha, jigucchāmi kāyaduccaritena vacīduccaritena manoduccaritena; jigucchāmi anekavihitānaŋ pāpakānaŋ akusalānaŋ dhammānaŋ samāpattiyā. Ayaŋ kho, sīha, pariyāyo, yena maŋ pariyāyena sammā vadamāno vadeyya– “jegucchī samaņo gotamo, jegucchitāya dhammaŋ deseti, tena ca sāvake vinetī”’ ti.

‘Katamo ca, sīha, pariyāyo, yena maŋ pariyāyena sammā vadamāno vadeyya– “venayiko samaņo gotamo, vinayāya dhammaŋ deseti, tena ca sāvake vinetī” ti? Ahañhi, sīha, vinayāya dhammaŋ desemi rāgassa dosassa mohassa; anekavihitānaŋ pāpakānaŋ akusalānaŋ dhammānaŋ vinayāya dhammaŋ desemi. Ayaŋ kho, sīha, pariyāyo, yena maŋ pariyāyena sammā vadamāno vadeyya– “venayiko samaņo gotamo, vinayāya dhammaŋ deseti, tena ca sāvake vinetī”’ ti.

‘Katamo ca, sīha, pariyāyo, yena maŋ pariyāyena sammā vadamāno vadeyya– “tapassī samaņo gotamo, tapassitāya dhammaŋ deseti, tena ca sāvake vinetī” ti? Tapanīyāhaŋ, sīha, pāpake akusale dhamme vadāmi kāyaduccaritaŋ vacīduccaritaŋ manoduccaritaŋ. Yassa kho, sīha, tapanīyā pāpakā akusalā dhammā pahīnā ucchinnamūlā tālāvatthukatā anabhāvankatā āyatiŋ anuppādadhammā, tamahaŋ “tapassī” ti vadāmi. Tathāgatassa kho, sīha, tapanīyā pāpakā akusalā dhammā pahīnā ucchinnamūlā tālāvatthukatā anabhāvankatā āyatiŋ anuppādadhammā. Ayaŋ kho, sīha, pariyāyo, yena maŋ pariyāyena sammā vadamāno vadeyya– “tapassī samaņo gotamo, tapassitāya dhammaŋ deseti, tena ca sāvake vinetī”’ ti.

‘Katamo (p. 3.029) ca, sīha, pariyāyo, yena maŋ pariyāyena sammā vadamāno vadeyya– “apagabbho samaņo gotamo, apagabbhatāya dhammaŋ deseti, tena ca sāvake vinetī” ti? Yassa kho sīha, āyatiŋ gabbhaseyyā punabbhavābhinibbatti pahīnā ucchinnamūlā tālāvatthukatā anabhāvankatā āyatiŋ anuppādadhammā, tamahaŋ “apagabbho” ti vadāmi. Tathāgatassa kho, sīha, āyatiŋ gabbhaseyyā punabbhavābhinibbatti pahīnā ucchinnamūlā tālāvatthukatā anabhāvankatā āyatiŋ anuppādadhammā. Ayaŋ kho, sīha, pariyāyo, yena maŋ pariyāyena sammā vadamāno vadeyya– “apagabbho samaņo gotamo, apagabbhatāya dhammaŋ deseti, tena ca sāvake vinetī”’ ti.

‘Katamo ca, sīha, pariyāyo, yena maŋ pariyāyena sammā vadamāno vadeyya– “assāsako samaņo gotamo, assāsāya dhammaŋ deseti, tena ca sāvake vinetī” ti? Ahañhi, sīha, assāsako paramena assāsena, assāsāya dhammaŋ desemi, tena ca sāvake vinemi. Ayaŋ kho, sīha, pariyāyo, yena maŋ pariyāyena sammā vadamāno vadeyya– “assāsako samaņo gotamo, assāsāya dhammaŋ deseti, tena ca sāvake vinetī”’ ti.

Evaŋ vutte sīho senāpati bhagavantaŋ etadavoca– ‘abhikkantaŋ, bhante, abhikkantaŋ, bhante …pe… upāsakaŋ maŋ, bhante, bhagavā dhāretu ajjatagge pāņupetaŋ saraņaŋ gatan’ ti.

‘Anuviccakāraŋ kho, sīha, karohi. Anuviccakāro tumhādisānaŋ ñātamanussānaŋ sādhu hotī’ ti. ‘Imināpāhaŋ, bhante, bhagavato bhiyyosomattāya attamano abhiraddho, yaŋ maŋ bhagavā evamāha – “anuviccakāraŋ kho, sīha, karohi. Anuviccakāro tumhādisānaŋ ñātamanussānaŋ sādhu hotī” ti. Mañhi, bhante, aññatitthiyā sāvakaŋ labhitvā kevalakappaŋ vesāliŋ paţākaŋ parihareyyuŋ– “sīho amhākaŋ senāpati sāvakattaŋ upagato” ti. Atha ca pana bhagavā evamāha– “anuviccakāraŋ, sīha, karohi. Anuviccakāro tumhādisānaŋ ñātamanussānaŋ sādhu hotī” ti. Esāhaŋ, bhante, dutiyampi bhagavantaŋ saraņaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāņupetaŋ saraņaŋ gatan’ ti.

‘Dīgharattaŋ (p. 3.030) kho te, sīha, nigaņţhānaŋ opānabhūtaŋ kulaŋ, yena nesaŋ upagatānaŋ piņđakaŋ dātabbaŋ maññeyyāsī’ ti. ‘Imināpāhaŋ, bhante, bhagavato bhiyyosomattāya attamano abhiraddho, yaŋ maŋ bhagavā evamāha– “dīgharattaŋ kho te, sīha, nigaņţhānaŋ opānabhūtaŋ kulaŋ, yena nesaŋ upagatānaŋ piņđakaŋ dātabbaŋ maññeyyāsī” ti. Sutaŋ metaŋ, bhante– “samaņo gotamo evamāha– mayhameva dānaŋ dātabbaŋ, mayhameva sāvakānaŋ dātabbaŋ; mayhameva dinnaŋ mahapphalaŋ, na aññesaŋ dinnaŋ mahapphalaŋ; mayhameva sāvakānaŋ dinnaŋ mahapphalaŋ, na aññesaŋ sāvakānaŋ dinnaŋ mahapphalan” ti, atha ca pana maŋ bhagavā nigaņţhesupi dāne samādapeti . Api ca, bhante, mayamettha kālaŋ jānissāma. Esāhaŋ, bhante, tatiyampi bhagavantaŋ saraņaŋ gacchāmi dhammañca bhikkhusanghañca. Upāsakaŋ maŋ, bhante, bhagavā dhāretu ajjatagge pāņupetaŋ saraņaŋ gatan’ ti.

Atha kho bhagavā sīhassa senāpatissa anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ, kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi. Yadā bhagavā aññāsi sīhaŋ senāpatiŋ kallacittaŋ muducittaŋ vinīvaraņacittaŋ udaggacittaŋ pasannacittaŋ, atha yā buddhānaŋ sāmukkaŋsikā dhammadesanā taŋ pakāsesi– dukkhaŋ samudayaŋ nirodhaŋ maggaŋ. Seyyathāpi nāma suddhaŋ vatthaŋ apagatakāļakaŋ sammadeva rajanaŋ paţiggaņheyya; evamevaŋ sīhassa senāpatissa tasmiŋyeva āsane virajaŋ vītamalaŋ dhammacakkhuŋ udapādi – ‘yaŋ kiñci samudayadhammaŋ, sabbaŋ taŋ nirodhadhamman’ ti.

Atha kho sīho senāpati diţţhadhammo pattadhammo viditadhammo pariyogāļhadhammo tiņņavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuņhībhāvena.

Atha kho sīho senāpati bhagavato adhivāsanaŋ viditvā uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho sīho senāpati aññataraŋ purisaŋ āmantesi– ‘gaccha tvaŋ, ambho purisa (p. 3.031) pavattamaŋsaŋ jānāhī’ ti. Atha kho sīho senāpati tassā rattiyā accayena sake nivesane paņītaŋ khādanīyaŋ bhojanīyaŋ paţiyādāpetvā bhagavato kālaŋ ārocāpesi– ‘kālo, bhante! Niţţhitaŋ bhattan’ ti.

Atha kho bhagavā pubbaņhasamayaŋ nivāsetvā pattacīvaramādāya yena sīhassa senāpatissa nivesanaŋ tenupasankami; upasankamitvā paññatte āsane nisīdi saddhiŋ bhikkhusanghena. Tena kho pana samayena sambahulā nigaņţhā vesāliyaŋ rathikāya rathikaŋ singhāţakena singhāţakaŋ bāhā paggayha kandanti– ‘ajja sīhena senāpatinā thūlaŋ pasuŋ vadhitvā samaņassa gotamassa bhattaŋ kataŋ. Taŋ samaņo gotamo jānaŋ uddissakataŋ maŋsaŋ paribhuñjati paţiccakamman’ ti.

Atha kho aññataro puriso yena sīho senāpati tenupasankami; upasankamitvā sīhassa senāpatissa upakaņņake ārocesi– ‘yagghe, bhante, jāneyyāsi! Ete sambahulā nigaņţhā vesāliyaŋ rathikāya rathikaŋ singhāţakena singhāţakaŋ bāhā paggayha kandanti– “ajja sīhena senāpatinā thūlaŋ pasuŋ vadhitvā samaņassa gotamassa bhattaŋ kataŋ. Taŋ samaņo gotamo jānaŋ uddissakataŋ maŋsaŋ paribhuñjati paţiccakamman” ti. Alaŋ ayyo dīgharattañhi te āyasmanto avaņņakāmā buddhassa avaņņakāmā dhammassa avaņņakāmā sanghassa. Na ca panete āyasmanto jiridanti taŋ bhagavantaŋ asatā tucchā musā abhūtena abbhācikkhituŋ; na ca mayaŋ jīvitahetupi sañcicca pāņaŋ jīvitā voropeyyāmā’ ti.

Atha kho sīho senāpati buddhappamukhaŋ bhikkhusanghaŋ paņītena khādanīyena bhojanīyena sahatthā santappesi sampavāresi. Atha kho sīho senāpati bhagavantaŋ bhuttāviŋ onītapattapāņiŋ ekamantaŋ nisīdi. Ekamantaŋ nisinnaŋ kho sīhaŋ senāpatiŋ bhagavā dhammiyā kathāya sandassetvā samādapetvā samuttejetvā sampahaŋsetvā uţţhāyāsanā pakkāmīti. Dutiyaŋ.

3. Assājānīyasuttaŋ
13. ‘Aţţhahi (p. 3.032) bhikkhave, angehi samannāgato rañño bhaddo assājānīyo rājāraho hoti rājabhoggo, rañño anganteva sankhaŋ gacchati. Katamehi aţţhahi? Idha, bhikkhave, rañño bhaddo assājānīyo ubhato sujāto hoti– mātito ca pitito ca. Yassaŋ disāyaŋ aññepi bhaddā assājānīyā jāyanti, tassaŋ disāyaŋ jāto hoti. Yaŋ kho panassa bhojanaŋ denti– allaŋ vā sukkhaŋ vā – taŋ sakkaccaŋyeva paribhuñjati avikiranto. Jegucchī hoti uccāraŋ vā passāvaŋ vā abhinisīdituŋ vā abhinipajjituŋ vā. Sorato hoti sukhasaŋvāso, na ca aññe asse ubbejetā. Yāni kho panassa honti sāţheyyāni kūţeyyāni jimheyyāni vankeyyāni, tāni yathābhūtaŋ sārathissa āvikattā hoti. Tesamassa sārathi abhinimmadanāya vāyamati. Vāhī kho pana hoti. “Kāmaññe assā vahantu vā mā vā, ahamettha vahissāmī” ti cittaŋ uppādeti. Gacchanto kho pana ujumaggeneva gacchati. Thāmavā hoti yāva jīvitamaraņapariyādānā thāmaŋ upadaŋsetā. Imehi kho, bhikkhave, aţţhahi angehi samannāgato rañño bhaddo assājānīyo rājāraho hoti rājabhoggo, rañño anganteva sankhaŋ gacchati.

‘Evamevaŋ kho, bhikkhave, aţţhahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi aţţhahi? Idha, bhikkhave, bhikkhu sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu. Yaŋ kho panassa bhojanaŋ denti– lūkhaŋ vā paņītaŋ vā– taŋ sakkaccaŋyeva paribhuñjati avihaññamāno. Jegucchī hoti kāyaduccaritena vacīduccaritena manoduccaritena; jegucchī hoti anekavihitānaŋ pāpakānaŋ akusalānaŋ dhammānaŋ samāpattiyā. Sorato hoti sukhasaŋvāso, na aññe bhikkhū ubbejetā. Yāni kho panassa honti sāţheyyāni kūţeyyāni jimheyyāni vankeyyāni, tāni yathābhūtaŋ āvikattā hoti satthari vā viññūsu vā sabrahmacārīsu. Tesamassa satthā vā viññū vā sabrahmacārī abhinimmadanāya vāyamati. Sikkhitā kho pana hoti. “Kāmaññe (p. 3.033) bhikkhū sikkhantu vā mā vā, ahamettha sikkhissāmī” ti cittaŋ uppādeti. Gacchanto kho pana ujumaggeneva gacchati; tatrāyaŋ ujumaggo, seyyathidaŋ– sammādiţţhi …pe… sammāsamādhi. Āraddhavīriyo viharati– “kāmaŋ taco ca nhāru ca aţţhi ca avasissatu, sarīre upasussatu maŋsalohitaŋ; yaŋ taŋ purisathāmena purisavīriyena purisaparakkamena pattabbaŋ, na taŋ apāpuņitvā vīriyassa saņţhānaŋ bhavissatī” ti. Imehi kho, bhikkhave, aţţhahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti Tatiyaŋ.

4. Assakhaļunkasuttaŋ
14. ‘Aţţha ca, bhikkhave, assakhaļunke desessāmi aţţha ca assadose, aţţha ca purisakhaļunke aţţha ca purisadose. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katame ca, bhikkhave, aţţha assakhaļunkā aţţha ca assadosā? Idha, bhikkhave, ekacco assakhaļunko “pehī” ti vutto, viddho samāno codito sārathinā pacchato paţikkamati, piţţhito rathaŋ pavatteti. Evarūpopi, bhikkhave, idhekacco assakhaļunko hoti. Ayaŋ, bhikkhave, paţhamo assadoso.

‘Puna caparaŋ, bhikkhave, idhekacco assakhaļunko “pehī” ti vutto, viddho samāno codito sārathinā pacchā langhati, kubbaraŋ hanati, tidaņđaŋ bhañjati. Evarūpopi, bhikkhave, idhekacco assakhaļunko hoti. Ayaŋ, bhikkhave, dutiyo assadoso.

‘Puna caparaŋ, bhikkhave, idhekacco assakhaļunko “pehī” ti vutto, viddho samāno codito sārathinā rathīsāya satthiŋ ussajjitvā rathīsaŋyeva ajjhomaddati. Evarūpopi, bhikkhave, idhekacco assakhaļunko hoti. Ayaŋ, bhikkhave, tatiyo assadoso.

‘Puna caparaŋ, bhikkhave, idhekacco assakhaļunko “pehī” ti vutto, viddho samāno codito sārathinā ummaggaŋ gaņhati, ubbaţumaŋ rathaŋ karoti. Evarūpopi (p. 3.034) bhikkhave, idhekacco assakhaļunko hoti. Ayaŋ, bhikkhave, catuttho assadoso.

‘Puna caparaŋ, bhikkhave, idhekacco assakhaļunko “pehī” ti vutto, viddho samāno codito sārathinā langhati purimakāyaŋ paggaņhati purime pāde. Evarūpopi, bhikkhave, idhekacco assakhaļunko hoti. Ayaŋ, bhikkhave, pañcamo assadoso.

‘Puna caparaŋ, bhikkhave, idhekacco assakhaļunko “pehī” ti vutto, viddho samāno codito sārathinā anādiyitvā sārathiŋ anādiyitvā patodalaţţhiŋ dantehi mukhādhānaŋ vidhaŋsitvā yena kāmaŋ pakkamati. Evarūpopi, bhikkhave, idhekacco assakhaļunko hoti. Ayaŋ, bhikkhave, chaţţho assadoso.

‘Puna caparaŋ, bhikkhave, idhekacco assakhaļunko “pehī” ti vutto, viddho samāno codito sārathinā neva abhikkamati no paţikkamati tattheva khīlaţţhāyī ţhito hoti. Evarūpopi, bhikkhave, idhekacco assakhaļunko hoti. Ayaŋ, bhikkhave, sattamo assadoso.

‘Puna caparaŋ, bhikkhave, idhekacco assakhaļunko “pehī” ti vutto, viddho samāno codito sārathinā purime ca pāde saŋharitvā pacchime ca pāde saŋharitvā tattheva cattāro pāde abhinisīdati. Evarūpopi, bhikkhave, idhekacco assakhaļunko hoti. Ayaŋ, bhikkhave, aţţhamo assadoso. Ime kho, bhikkhave, aţţha assakhaļunkā aţţha ca assadosā.

‘Katame ca, bhikkhave, aţţha purisakhaļunkā aţţha ca purisadosā? Idha, bhikkhave, bhikkhū bhikkhuŋ āpattiyā codenti. So bhikkhu bhikkhūhi āpattiyā codiyamāno “na sarāmī” ti asatiyā nibbeţheti. Seyyathāpi so, bhikkhave, assakhaļunko “pehī” ti vutto, viddho samāno codito sārathinā pacchato paţikkamati, piţţhito rathaŋ vatteti; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco purisakhaļunko hoti. Ayaŋ, bhikkhave, paţhamo purisadoso.

‘Puna (p. 3.035) caparaŋ, bhikkhave bhikkhū bhikkhuŋ āpattiyā codenti. So bhikkhu bhikkhūhi āpattiyā codiyamāno codakaŋyeva paţippharati– “kiŋ nu kho tuyhaŋ bālassa abyattassa bhaņitena! Tvampi nāma bhaņitabbaŋ maññasī” ti! Seyyathāpi so, bhikkhave, assakhaļunko “pehī” ti vutto, viddho samāno codito sārathinā pacchā langhati, kubbaraŋ hanati, tidaņđaŋ bhañjati; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco purisakhaļunko hoti. Ayaŋ, bhikkhave, dutiyo purisadoso.

‘Puna caparaŋ, bhikkhave, bhikkhū bhikkhuŋ āpattiyā codenti. So bhikkhu bhikkhūhi āpattiyā codiyamāno codakasseva paccāropeti – “tvaŋ khosi itthannāmaŋ āpattiŋ āpanno, tvaŋ tāva paţhamaŋ paţikarohī” ti. Seyyathāpi so, bhikkhave, assakhaļunko “pehī” ti vutto, viddho samāno codito sārathinā rathīsāya satthiŋ ussajjitvā rathīsaŋyeva ajjhomaddati; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco purisakhaļunko hoti. Ayaŋ, bhikkhave, tatiyo purisadoso.

‘Puna caparaŋ, bhikkhave, bhikkhū bhikkhuŋ āpattiyā codenti. So bhikkhu bhikkhūhi āpattiyā codiyamāno aññenāññaŋ paţicarati, bahiddhā kathaŋ apanāmeti, kopañca dosañca appaccayañca pātukaroti. Seyyathāpi so, bhikkhave, assakhaļunko “pehī” ti vutto, viddho samāno codito sārathinā ummaggaŋ gaņhati, ubbaţumaŋ rathaŋ karoti; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco purisakhaļunko hoti. Ayaŋ, bhikkhave, catuttho purisadoso.

‘Puna caparaŋ, bhikkhave, bhikkhū bhikkhuŋ āpattiyā codenti. So bhikkhu bhikkhūhi āpattiyā codiyamāno sanghamajjhe bāhuvikkhepaŋ karoti. Seyyathāpi so, bhikkhave assakhaļunko “pehī” ti vutto, viddho samāno codito sārathinā langhati, purimakāyaŋ paggaņhati purime pāde; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco purisakhaļunko hoti. Ayaŋ, bhikkhave, pañcamo purisadoso.

‘Puna (p. 3.036) caparaŋ, bhikkhave, bhikkhū bhikkhuŋ āpattiyā codenti. So bhikkhu bhikkhūhi āpattiyā codiyamāno anādiyitvā sanghaŋ anādiyitvā codakaŋ sāpattikova yena kāmaŋ pakkamati. Seyyathāpi so, bhikkhave, assakhaļunko “pehī” ti vutto, viddho samāno codito sārathinā anādiyitvā sārathiŋ anādiyitvā patodalaţţhiŋ dantehi mukhādhānaŋ vidhaŋsitvā yena kāmaŋ pakkamati; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco purisakhaļunko hoti. Ayaŋ, bhikkhave, chaţţho purisadoso.

‘Puna caparaŋ, bhikkhave, bhikkhū bhikkhuŋ āpattiyā codenti. So bhikkhu bhikkhūhi āpattiyā codiyamāno “nevāhaŋ āpannomhi, na panāhaŋ āpannomhī” ti so tuņhībhāvena sanghaŋ viheţheti . Seyyathāpi so, bhikkhave, assakhaļunko “pehī” ti vutto, viddho samāno codito sārathinā neva abhikkamati no paţikkamati tattheva khīlaţţhāyī ţhito hoti; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco purisakhaļunko hoti. Ayaŋ, bhikkhave, sattamo purisadoso.

‘Puna caparaŋ, bhikkhave, bhikkhū bhikkhuŋ āpattiyā codenti. So bhikkhu bhikkhūhi āpattiyā codiyamāno evamāha – “kiŋ nu kho tumhe āyasmanto atibāļhaŋ mayi byāvaţā yāva idānāhaŋ sikkhaŋ paccakkhāya hīnāyāvattissāmī” ti. So sikkhaŋ paccakkhāya hīnāyāvattitvā evamāha– “idāni kho tumhe āyasmanto attamanā hothā” ti? Seyyathāpi so, bhikkhave, assakhaļunko “pehī” ti vutto, viddho samāno codito sārathinā purime ca pāde saŋharitvā pacchime ca pāde saŋharitvā tattheva cattāro pāde abhinisīdati; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco purisakhaļunko hoti. Ayaŋ, bhikkhave, aţţhamo purisadoso. Ime kho, bhikkhave, aţţha purisakhaļunkā aţţha ca purisadosā’ ti. Catutthaŋ.

5. Malasuttaŋ
15. ‘Aţţhimāni (p. 3.037) bhikkhave, malāni. Katamāni aţţha? Asajjhāyamalā, bhikkhave, mantā; anuţţhānamalā, bhikkhave, gharā; malaŋ, bhikkhave, vaņņassa kosajjaŋ; pamādo, bhikkhave, rakkhato malaŋ; malaŋ, bhikkhave, itthiyā duccaritaŋ; maccheraŋ, bhikkhave, dadato malaŋ; malā, bhikkhave, pāpakā akusalā dhammā asmiŋ loke paramhi ca; tato, bhikkhave, malā malataraŋ avijjā paramaŋ malaŋ. Imāni kho, bhikkhave, aţţha malānī’ ti.


‘Asajjhāyamalā mantā, anuţţhānamalā gharā;


Malaŋ vaņņassa kosajjaŋ, pamādo rakkhato malaŋ.


‘Malitthiyā duccaritaŋ, maccheraŋ dadato malaŋ;


Malā ve pāpakā dhammā, asmiŋ loke paramhi ca.


Tato malā malataraŋ, avijjā paramaŋ malan’ ti. Pañcamaŋ.

6. Dūteyyasuttaŋ
16. ‘Aţţhahi bhikkhave, dhammehi samannāgato bhikkhu dūteyyaŋ gantumarahati. Katamehi aţţhahi? Idha, bhikkhave, bhikkhu sotā ca hoti, sāvetā ca, uggahetā ca, dhāretā ca, viññātā ca, viññāpetā ca, kusalo ca sahitāsahitassa, no ca kalahakārako– imehi kho, bhikkhave, aţţhahi dhammehi samannāgato bhikkhu dūteyyaŋ gantumarahati. Aţţhahi, bhikkhave, dhammehi samannāgato sāriputto dūteyyaŋ gantumarahati. Katamehi aţţhahi? Idha, bhikkhave, sāriputto sotā ca hoti, sāvetā ca, uggahetā ca, dhāretā ca, viññātā ca, viññāpetā ca, kusalo ca sahitāsahitassa, no ca kalahakārako. Imehi kho, bhikkhave, aţţhahi dhammehi samannāgato sāriputto dūteyyaŋ gantumarahatī’ ti.


‘Yo ve na byathati patvā, parisaŋ uggavādiniŋ .


Na ca hāpeti vacanaŋ, na ca chādeti sāsanaŋ.


‘Asandiddhañca (p. 3.038) bhaņati, pucchito na ca kuppati.


Sa ve tādisako bhikkhu, dūteyyaŋ gantumarahatī’ ti. Chaţţhaŋ.

7. Paţhamabandhanasuttaŋ
17. ‘Aţţhahi, bhikkhave, ākārehi itthī purisaŋ bandhati. Katamehi aţţhahi? Ruņņena, bhikkhave, itthī purisaŋ bandhati; hasitena, bhikkhave, itthī purisaŋ bandhati; bhaņitena, bhikkhave, itthī purisaŋ bandhati; ākappena, bhikkhave, itthī purisaŋ bandhati vanabhangena, bhikkhave, itthī purisaŋ bandhati; gandhena, bhikkhave, itthī purisaŋ bandhati; rasena, bhikkhave, itthī purisaŋ bandhati; phassena, bhikkhave, itthī purisaŋ bandhati. Imehi kho, bhikkhave, aţţhahākārehi itthī purisaŋ bandhati. Te, bhikkhave, sattā subaddhā, ye phassena baddhā’ ti . Sattamaŋ.

8. Dutiyabandhanasuttaŋ
18. ‘Aţţhahi, bhikkhave, ākārehi puriso itthiŋ bandhati. Katamehi aţţhahi? Ruņņena, bhikkhave, puriso itthiŋ bandhati; hasitena, bhikkhave, puriso itthiŋ bandhati; bhaņitena, bhikkhave, puriso itthiŋ bandhati; ākappena, bhikkhave, puriso itthiŋ bandhati; vanabhangena, bhikkhave, puriso itthiŋ bandhati; gandhena, bhikkhave, puriso itthiŋ bandhati; rasena, bhikkhave puriso itthiŋ bandhati; phassena, bhikkhave, puriso itthiŋ bandhati. Imehi kho, bhikkhave, aţţhahākārehi puriso itthiŋ bandhati. Te, bhikkhave, sattā subaddhā, ye phassena baddhā’ ti. Aţţhamaŋ.

9. Pahārādasuttaŋ
19. Ekaŋ samayaŋ bhagavā verañjāyaŋ vi harati naļerupucimandamūle. Atha kho pahārādo asurindo yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitaŋ kho pahārādaŋ asurindaŋ bhagavā etadavoca–

‘Api (p. 3.039) pana, pahārāda asurā mahāsamudde abhiramantī’ ti? ‘Abhiramanti, bhante, asurā mahāsamudde’ ti. ‘Kati pana, pahārāda, mahāsamudde acchariyā abbhutā dhammā, ye disvā disvā asurā mahāsamudde abhiramantī’ ti? ‘Aţţha, bhante, mahāsamudde acchariyā abbhutā dhammā, ye disvā disvā asurā mahāsamudde abhiramanti. Katame aţţha? Mahāsamuddo, bhante, anupubbaninno anupubbapoņo anupubbapabbhāro na āyatakeneva papāto. Yampi, bhante, mahāsamuddo anupubbaninno anupubbapoņo anupubbapabbhāro, na āyatakeneva papāto. Ayaŋ, bhante, mahāsamudde paţhamo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhante, mahāsamuddo ţhitadhammo velaŋ nātivattati. Yampi, bhante, mahāsamuddo ţhitadhammo velaŋ nātivattati; ayaŋ, bhante, mahāsamudde dutiyo acchariyo abbhuto dhammo yaŋ disvā disvā asurā mahāsamudde abhiramanti.

‘Puna caparaŋ, bhante, mahāsamuddo na matena kuņapena saŋvasati . Yaŋ hoti mahāsamudde mataŋ kuņapaŋ, taŋ khippameva tīraŋ vāheti, thalaŋ ussāreti. Yampi, bhante, mahāsamuddo na matena kuņapena saŋvasati, yaŋ hoti mahāsamudde mataŋ kuņapaŋ, taŋ khippameva tīraŋ vāheti, thalaŋ ussāreti; ayaŋ, bhante, mahāsamudde tatiyo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhante, yā kāci mahānadiyo, seyyathidaŋ– gangā yamunā aciravatī sarabhū mahī, tā mahāsamuddaŋ patvā jahanti purimāni nāmagottāni, “mahāsamuddo” tveva sankhaŋ gacchanti. Yampi, bhante, yā kāci mahānadiyo, seyyathidaŋ – gangā yamunā aciravatī sarabhū mahī, tā mahāsamuddaŋ patvā jahanti purimāni nāmagottāni, “mahāsamuddo” tveva sankhaŋ gacchanti; ayaŋ, bhante, mahāsamudde catuttho acchariyo abbhuto dhammo, yaŋ disvā disvā asurā mahāsamudde abhiramanti.

‘Puna (p. 3.040) caparaŋ, bhante, yā ca loke savantiyo mahāsamuddaŋ appenti yā ca antalikkhā dhārā papatanti, na tena mahāsamuddassa ūnattaŋ vā pūrattaŋ vā paññāyati. Yampi, bhante, yā ca loke savantiyo mahāsamuddaŋ appenti yā ca antalikkhā dhārā papatanti, na tena mahāsamuddassa ūnattaŋ vā pūrattaŋ vā paññāyati; ayaŋ, bhante, mahāsamudde pañcamo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhante, mahāsamuddo ekaraso loņaraso. Yampi, bhante, mahāsamuddo ekaraso loņaraso; ayaŋ, bhante, mahāsamudde chaţţho acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhante, mahāsamuddo bahuratano anekaratano. Tatrimāni ratanāni, seyyathidaŋ– muttā maņi veļuriyo sankho silā pavāļaŋ rajataŋ jātarūpaŋ lohitako masāragallaŋ. Yampi, bhante, mahāsamuddo bahuratano anekaratano; tatrimāni ratanāni, seyyathidaŋ– muttā maņi veļuriyo sankho silā pavāļaŋ rajataŋ jātarūpaŋ lohitako masāragallaŋ. Ayaŋ, bhante, mahāsamudde sattamo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhante, mahāsamuddo mahataŋ bhūtānaŋ āvāso. Tatrime bhūtā– timi timingalo timirapingalo asurā nāgā gandhabbā. Santi mahāsamudde yojanasatikāpi attabhāvā, dviyojanasatikāpi attabhāvā, tiyojanasatikāpi attabhāvā, catuyojanasatikāpi attabhāvā, pañcayojanasatikāpi attabhāvā. Yampi, bhante, mahāsamuddo mahataŋ bhūtānaŋ āvāso; tatrime bhūtā– timi timingalo timirapingalo asurā nāgā gandhabbā; santi mahāsamudde yojanasatikāpi attabhāvā …pe… dviyojana… tiyojana… catuyojana… pañcayojanasatikāpi attabhāvā; ayaŋ, bhante, mahāsamudde aţţhamo acchariyo abbhuto dhammo, yaŋ disvā disvā asurā mahāsamudde abhiramanti. Ime kho, bhante (p. 3.041) mahāsamudde aţţha acchariyā abbhutā dhammā, ye disvā disvā asurā mahāsamudde abhiramantīti.

‘Api pana, bhante, bhikkhū imasmiŋ dhammavinaye abhiramantī’ ti? ‘Abhiramanti, pahārāda, bhikkhū imasmiŋ dhammavinaye’ ti. ‘Kati pana, bhante, imasmiŋ dhammavinaye acchariyā abbhutā dhammā, ye disvā disvā bhikkhū imasmiŋ dhammavinaye abhiramantī’ ti? ‘Aţţha, pahārāda, imasmiŋ dhammavinaye acchariyā abbhutā dhammā, ye disvā disvā bhikkhū imasmiŋ dhammavinaye abhiramanti. Katame aţţha? Seyyathāpi, pahārāda, mahāsamuddo anupubbaninno anupubbapoņo anupubbapabbhāro, na āyatakeneva papāto evamevaŋ kho, pahārāda, imasmiŋ dhammavinaye anupubbasikkhā anupubbakiriyā anupubbapaţipadā, na āyatakeneva aññāpaţivedho. Yampi, pahārāda, imasmiŋ dhammavinaye anupubbasikkhā anupubbakiriyā anupubbapaţipadā, na āyatakeneva aññāpaţivedho. Ayaŋ, pahārāda, imasmiŋ dhammavinaye paţhamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, pahārāda, mahāsamuddo ţhitadhammo velaŋ nātivattati; evamevaŋ kho, pahārāda, yaŋ mayā sāvakānaŋ sikkhāpadaŋ paññattaŋ taŋ mama sāvakā jīvitahetupi nātikkamanti. Yampi, pahārāda, mayā sāvakānaŋ sikkhāpadaŋ paññattaŋ taŋ mama sāvakā jīvitahetupi nātikkamanti. Ayaŋ, pahārāda, imasmiŋ dhammavinaye dutiyo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, pahārāda, mahāsamuddo na matena kuņapena saŋvasati. Yaŋ hoti mahāsamudde mataŋ kuņapaŋ, taŋ khippameva tīraŋ vāheti thalaŋ ussāreti; evamevaŋ kho, pahārāda, yo so puggalo dussīlo pāpadhammo asucisankassarasamācāro paţicchannakammanto assamaņo samaņapaţiñño abrahmacārī brahmacāripaţiñño antopūti avassuto kasambujāto, na tena sangho saŋvasati; khippameva naŋ sannipatitvā ukkhipati.

‘Kiñcāpi so hoti majjhe bhikkhusanghassa sannisinno, atha kho so ārakāva sanghamhā sangho ca tena. Yampi, pahārāda, yo so puggalo (p. 3.042) dussīlo pāpadhammo asucisankassarasamācāro paţicchannakammanto assamaņo samaņapaţiñño abrahmacārī brahmacāripaţiñño antopūti avassuto kasambujāto, na tena sangho saŋvasati; khippameva naŋ sannipatitvā ukkhipati; kiñcāpi so hoti majjhe bhikkhusanghassa sannisinno, atha kho so ārakāva sanghamhā sangho ca tena. Ayaŋ, pahārāda, imasmiŋ dhammavinaye tatiyo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, pahārāda, yā kāci mahānadiyo, seyyathidaŋ– gangā yamunā aciravatī sarabhū mahī, tā mahāsamuddaŋ patvā jahanti purimāni nāmagottāni, “mahāsamuddo” tveva sankhaŋ gacchanti; evamevaŋ kho, pahārāda, cattārome vaņņā– khattiyā, brāhmaņā, vessā, suddā, te tathāgatappavedite dhammavinaye agārasmā anagāriyaŋ pabbajitvā jahanti purimāni nāmagottāni, “samaņā sakyaputtiyā” tveva sankhaŋ gacchanti. Yampi, pahārāda, cattārome vaņņā– khattiyā, brāhmaņā, vessā, suddā, te tathāgatappavedite dhammavinaye agārasmā anagāriyaŋ pabbajitvā jahanti purimāni nāmagottāni, “samaņā sakyaputtiyā” tveva sankhaŋ gacchanti. Ayaŋ, pahārāda, imasmiŋ dhammavinaye catuttho acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, pahārāda, yā ca loke savantiyo mahāsamuddaŋ appenti yā ca antalikkhā dhārā papatanti, na tena mahāsamuddassa ūnattaŋ vā pūrattaŋ vā paññāyati; evamevaŋ kho, pahārāda, bahū cepi bhikkhū anupādisesāya nibbānadhātuyā parinibbāyanti, na tena nibbānadhātuyā ūnattaŋ vā pūrattaŋ vā paññāyati. Yampi, pahārāda, bahū cepi bhikkhū anupādisesāya nibbānadhātuyā parinibbāyanti, na tena nibbānadhātuyā ūnattaŋ vā pūrattaŋ vā paññāyati. Ayaŋ, pahārāda, imasmiŋ dhammavinaye pañcamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi pahārāda, mahāsamuddo ekaraso loņaraso; evamevaŋ kho, pahārāda, ayaŋ dhammavinayo ekaraso, vimuttiraso. Yampi pahārāda (p. 3.043) ayaŋ dhammavinayo ekaraso, vimuttiraso ayaŋ, pahārāda, imasmiŋ dhammavinaye chaţţho acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, pahārāda, mahāsamuddo bahuratano anekaratano; tatrimāni ratanāni, seyyathidaŋ– muttā maņi veļuriyo sankho silā pavāļaŋ rajataŋ jātarūpaŋ lohitako masāragallaŋ; evamevaŋ kho, pahārāda, ayaŋ dhammavinayo bahuratano anekaratano. Tatrimāni ratanāni, seyyathidaŋ– cattāro satipaţţhānā, cattāro sammappadhānā, cattāro iddhipādā, pañcindriyāni, pañca balāni, satta bojjhangā, ariyo aţţhangiko maggo. Yampi, pahārāda, ayaŋ dhammavinayo bahuratano anekaratano; tatrimāni ratanāni, seyyathidaŋ– cattāro satipaţţhānā, cattāro sammappadhānā, cattāro iddhipādā, pañcindriyāni, pañca balāni, satta bojjhangā, ariyo aţţhangiko maggo; ayaŋ, pahārāda, imasmiŋ dhammavinaye sattamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, pahārāda, mahāsamuddo mahataŋ bhūtānaŋ āvāso; tatrime bhūtā– timi timingalo timirapingalo asurā nāgā gandhabbā; santi mahāsamudde yojanasatikāpi attabhāvā, dviyojanasatikāpi attabhāvā, tiyojanasatikāpi attabhāvā, catuyojanasatikāpi attabhāvā, pañcayojanasatikāpi attabhāvā; evamevaŋ kho, pahārāda, ayaŋ dhammavinayo mahataŋ bhūtānaŋ āvāso; tatrime bhūtā– sotāpanno sotāpattiphalasacchikiriyāya paţipanno, sakadāgāmī sakadāgāmiphalasacchikiriyāya paţipanno, anāgāmī anāgāmiphalasacchikiriyāya paţipanno, arahā arahattāya paţipanno. Yampi, pahārāda, ayaŋ dhammavinayo mahataŋ bhūtānaŋ āvāso; tatrime bhūtā– sotāpanno sotāpattiphalasacchikiriyāya paţipanno, sakadāgāmī sakadāgāmiphalasacchikiriyāya paţipanno, anāgāmī anāgāmiphalasacchikiriyāya paţipanno, arahā arahattāya paţipanno; ayaŋ, pahārāda, imasmiŋ dhammavinaye aţţhamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti. Ime kho, pahārāda, imasmiŋ dhammavinaye aţţha (p. 3.044) acchariyā abbhutā dhammā, ye disvā disvā bhikkhū imasmiŋ dhammavinaye abhiramantī’ ti. Navamaŋ.

10. Uposathasuttaŋ
20. Ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena bhagavā tadahuposathe bhikkhusanghaparivuto nisinno hoti. Atha kho āyasmā ānando abhikkantāya rattiyā, nikkhante paţhame yāme, uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘abhikkantā, bhante, ratti, nikkhanto paţhamo yāmo, ciranisinno bhikkhusangho. Uddisatu, bhante, bhagavā bhikkhūnaŋ pātimokkhan’ ti.

Evaŋ vutte bhagavā tuņhī ahosi. Dutiyampi kho āyasmā ānando abhikkantāya rattiyā, nikkhante majjhime yāme, uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘abhikkantā, bhante ratti, nikkhanto majjhimo yāmo, ciranisinno bhikkhusangho. Uddisatu, bhante, bhagavā bhikkhūnaŋ pātimokkhan’ ti. Dutiyampi kho bhagavā tuņhī ahosi. Tatiyampi kho āyasmā ānando abhikkantāya rattiyā, nikkhante pacchime yāme, uddhaste aruņe, nandimukhiyā rattiyā uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘abhikkantā, bhante, ratti, nikkhanto pacchimo yāmo, uddhastaŋ aruņaŋ, nandimukhī ratti; ciranisinno bhikkhusangho. Uddisatu, bhante, bhagavā bhikkhūnaŋ pātimokkhan’ ti. ‘Aparisuddhā, ānanda, parisā’ ti.

Atha kho āyasmato mahāmoggallānassa etadahosi– ‘kaŋ nu kho bhagavā puggalaŋ sandhāya evamāha– “aparisuddhā, ānanda, parisā”’ ti? Atha kho āyasmā mahāmoggallāno sabbāvantaŋ bhikkhusanghaŋ cetasā ceto paricca manasākāsi. Addasā kho āyasmā mahāmoggallāno taŋ puggalaŋ dussīlaŋ pāpadhammaŋ asuciŋ sankassarasamācāraŋ paţicchannakammantaŋ assamaņaŋ samaņapaţiññaŋ abrahmacāriŋ brahmacāripaţiññaŋ antopūtiŋ avassutaŋ kasambujātaŋ majjhe bhikkhusanghassa nisinnaŋ; disvāna uţţhāyāsanā yena so puggalo tenupasankami; upasankamitvā taŋ puggalaŋ (p. 3.045) etadavoca– ‘uţţhehāvuso, diţţhosi bhagavatā. Natthi te bhikkhūhi saddhiŋ saŋvāso’ ti.

Evaŋ vutte so puggalo tuņhī ahosi. Dutiyampi kho āyasmā mahāmoggallāno taŋ puggalaŋ etadavoca– ‘uţţhehāvuso, diţţhosi bhagavatā. Natthi te bhikkhūhi saddhiŋ saŋvāso’ ti. Dutiyampi kho so puggalo tuņhī ahosi. Tatiyampi kho āyasmā mahāmoggallāno taŋ puggalaŋ etadavoca ‘uţţhehāvuso, diţţhosi bhagavatā. Natthi te bhikkhūhi saddhiŋ saŋvāso’ ti. Tatiyampi kho so puggalo tuņhī ahosi.

Atha kho āyasmā mahāmoggallāno taŋ puggalaŋ bāhāyaŋ gahetvā bahidvārakoţţhakā nikkhāmetvā sūcighaţikaŋ datvā yena bhagavā tenupasankami; upasankamitvā bhagavantaŋ etadavoca– ‘nikkhāmito so, bhante, puggalo mayā. Parisuddhā parisā. Uddisatu, bhante, bhagavā bhikkhūnaŋ pātimokkhan’ ti. ‘Acchariyaŋ, moggallāna, abbhutaŋ, moggallāna! Yāva bāhā gahaņāpi nāma so moghapuriso āgamissatī’ ti!

Atha kho bhagavā bhikkhū āmantesi– ‘tumheva dāni, bhikkhave, uposathaŋ kareyyātha, pātimokkhaŋ uddiseyyātha. Na dānāhaŋ, bhikkhave, ajjatagge uposathaŋ karissāmi, pātimokkhaŋ uddisissāmi. Aţţhānametaŋ, bhikkhave, anavakāso yaŋ tathāgato aparisuddhāya parisāya pātimokkhaŋ uddiseyya’.

‘Aţţhime, bhikkhave, mahāsamudde acchariyā abbhutā dhammā, ye disvā disvā asurā mahāsamudde abhiramanti. Katame aţţha? Mahāsamuddo, bhikkhave, anupubbaninno anupubbapoņo anupubbapabbhāro, na āyatakeneva papāto. Yampi, bhikkhave, mahāsamuddo anupubbaninno anupubbapoņo anupubbapabbhāro, na āyatakeneva papāto; ayaŋ, bhikkhave, mahāsamudde paţhamo acchariyo abbhuto dhammo, yaŋ disvā disvā asurā mahāsamudde abhiramanti …pe… (yathā purime tathā vitthāretabbo).

‘Puna caparaŋ, bhikkhave, mahāsamuddo mahataŋ bhūtānaŋ āvāso. Tatrime bhūtā– timi timingalo timirapingalo asurā nāgā gandhabbā. Vasanti mahāsamudde yojanasatikāpi attabhāvā …pe… pañcayojanasatikāpi attabhāvā (p. 3.046) Yampi, bhikkhave, mahāsamuddo mahataŋ bhūtānaŋ āvāso; tatrime bhūtā– timi timingalo timirapingalo asurā nāgā gandhabbā; vasanti mahāsamudde yojanasatikāpi attabhāvā …pe… pañcayojanasatikāpi attabhāvā; ayaŋ, bhikkhave, mahāsamudde aţţhamo acchariyo abbhuto dhammo, yaŋ disvā disvā asurā mahāsamudde abhiramanti. Ime kho, bhikkhave, mahāsamudde aţţha acchariyā abbhutā dhammā, yaŋ disvā disvā asurā mahāsamudde abhiramanti.

‘Evamevaŋ kho, bhikkhave, aţţha imasmiŋ dhammavinaye acchariyā abbhutā dhammā, ye disvā disvā bhikkhū imasmiŋ dhammavinaye abhiramanti. Katame aţţha? Seyyathāpi, bhikkhave, mahāsamuddo anupubbaninno anupubbapoņo anupubbapabbhāro, na āyatakeneva papāto; evamevaŋ kho, bhikkhave, imasmiŋ dhammavinaye anupubbasikkhā anupubbakiriyā anupubbapaţipadā, na āyatakeneva aññāpaţivedho. Yampi, bhikkhave, imasmiŋ dhammavinaye anupubbasikkhā anupubbakiriyā anupubbapaţipadā, na āyatakeneva aññāpaţivedho; ayaŋ, bhikkhave, imasmiŋ dhammavinaye paţhamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti …pe… seyyathāpi, bhikkhave, mahāsamuddo mahataŋ bhūtānaŋ āvāso; tatrime bhūtā– timi timingalo timirapingalo asurā nāgā gandhabbā, vasanti mahāsamudde yojanasatikāpi attabhāvā …pe… pañcayojanasatikāpi attabhāvā; evamevaŋ kho, bhikkhave, ayaŋ dhammavinayo mahataŋ bhūtānaŋ āvāso. Tatrime bhūtā– sotāpanno sotāpattiphalasacchikiriyāya paţipanno …pe… arahā arahattāya paţipanno. Yampi, bhikkhave, ayaŋ dhammavinayo mahataŋ bhūtānaŋ āvāso; tatrime bhūtā– sotāpanno sotāpattiphalasacchikiriyāya paţipanno …pe… arahā arahattāya paţipanno; ayaŋ, bhikkhave, imasmiŋ dhammavinaye aţţhamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti. Ime kho, bhikkhave, imasmiŋ dhammavinaye aţţha acchariyā abbhutā dhammā, ye disvā disvā bhikkhū imasmiŋ dhammavinaye abhiramantī’ ti. Dasamaŋ.

Mahāvaggo dutiyo.

Tassuddānaŋ–

Verañjo (p. 3.047) sīho ājaññaŋ, khaļunkena malāni ca;

Dūteyyaŋ dve ca bandhanā, pahārādo uposathoti.

3. Gahapativaggo

1. Paţhama-uggasuttaŋ
21. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ Tatra kho bhagavā bhikkhū āmantesi ‘aţţhahi, bhikkhave, acchariyehi abbhutehi dhammehi samannāgataŋ uggaŋ gahapatiŋ vesālikaŋ dhārethā’ ti. Idamavoca bhagavā. Idaŋ vatvāna sugato uţţhāyāsanā vihāraŋ pāvisi.

Atha kho aññataro bhikkhu pubbaņhasamayaŋ nivāsetvā pattacīvaramādāya yena uggassa gahapatino vesālikassa nivesanaŋ tenupasankami; upasankamitvā paññatte āsane nisīdi. Atha kho uggo gahapati vesāliko yena so bhikkhu tenupasankami; upasankamitvā taŋ bhikkhuŋ abhivādetvā ekamantaŋ nisīdi. Ekamantaŋ nisinnaŋ kho uggaŋ gahapatiŋ vesālikaŋ so bhikkhu etadavoca–

‘Aţţhahi kho tvaŋ, gahapati, acchariyehi abbhutehi dhammehi samannāgato bhagavatā byākato. Katame te, gahapati, aţţha acchariyā abbhutā dhammā, yehi tvaŋ samannāgato bhagavatā byākato’ ti? ‘Na kho ahaŋ, bhante, jānāmi– katamehi aţţhahi acchariyehi abbhutehi dhammehi samannāgato bhagavatā byākatoti. Api ca, bhante, ye me aţţha acchariyā abbhutā dhammā saŋvijjanti, taŋ suņohi, sādhukaŋ manasi karohi; bhāsissāmī’ ti. ‘Evaŋ, gahapatī’ ti kho so bhikkhu uggassa gahapatino vesālikassa paccassosi. Uggo gahapati vesāliko etadavoca– ‘yadāhaŋ, bhante, bhagavantaŋ paţhamaŋ dūratova addasaŋ; saha dassaneneva me, bhante (p. 3.048) bhagavato cittaŋ pasīdi. Ayaŋ kho me, bhante, paţhamo acchariyo abbhuto dhammo saŋvijjati’.

‘So kho ahaŋ, bhante, pasannacitto bhagavantaŋ payirupāsiŋ. Tassa me bhagavā anupubbiŋ kathaŋ kathesi seyyathidaŋ– dānakathaŋ sīlakathaŋ saggakathaŋ; kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā maŋ bhagavā aññāsi kallacittaŋ muducittaŋ vinīvaraņacittaŋ udaggacittaŋ pasannacittaŋ, atha yā buddhānaŋ sāmukkaŋsikā dhammadesanā taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāļakaŋ sammadeva rajanaŋ paţiggaņheyya; evamevaŋ kho me tasmiŋyeva āsane virajaŋ vītamalaŋ dhammacakkhuŋ udapādi– “yaŋ kiñci samudayadhammaŋ, sabbaŋ taŋ nirodhadhamman” ti. So kho ahaŋ, bhante, diţţhadhammo pattadhammo viditadhammo pariyogāļhadhammo tiņņavicikiccho vigatakathankatho vesārajjappatto aparappaccayo satthusāsane tattheva buddhañca dhammañca sanghañca saraņaŋ agamāsiŋ, brahmacariyapañcamāni ca sikkhāpadāni samādiyiŋ. Ayaŋ kho me, bhante, dutiyo acchariyo abbhuto dhammo saŋvijjati.

‘Tassa mayhaŋ, bhante, catasso komāriyo pajāpatiyo ahesuŋ. Atha khvāhaŋ, bhante, yena tā pajāpatiyo tenupasankamiŋ; upasankamitvā tā pajāpatiyo etadavacaŋ– “mayā kho, bhaginiyo, brahmacariyapañcamāni sikkhāpadāni samādinnāni . Yā icchati sā idheva bhoge ca bhuñjatu puññāni ca karotu, sakāni vā ñātikulāni gacchatu. Hoti vā pana purisādhippāyo, kassa vo dammī” ti? Evaŋ vutte sā, bhante, jeţţhā pajāpati maŋ etadavoca– “itthannāmassa maŋ, ayyaputta, purisassa dehī” ti. Atha kho ahaŋ, bhante, taŋ purisaŋ pakkosāpetvā vāmena hatthena pajāpatiŋ gahetvā dakkhiņena hatthena bhingāraŋ gahetvā tassa purisassa oņojesiŋ. Komāriŋ kho panāhaŋ, bhante, dāraŋ pariccajanto nābhijānāmi cittassa aññathattaŋ. Ayaŋ kho me, bhante, tatiyo acchariyo abbhuto dhammo saŋvijjati.

‘Saŋvijjanti kho pana me, bhante, kule bhogā. Te ca kho appaţivibhattā sīlavantehi kalyāņadhammehi. Ayaŋ kho me, bhante, catuttho acchariyo abbhuto dhammo saŋvijjati.

‘Yaŋ (p. 3.049) kho panāhaŋ, bhante, bhikkhuŋ payirupāsāmi; sakkaccaŋyeva payirupāsāmi, no asakkaccaŋ. Ayaŋ kho me, bhante, pañcamo acchariyo abbhuto dhammo saŋvijjati.

‘So ce, bhante, me āyasmā dhammaŋ deseti; sakkaccaŋyeva suņomi, no asakkaccaŋ. No ce me so āyasmā dhammaŋ deseti, ahamassa dhammaŋ desemi. Ayaŋ kho me, bhante chaţţho acchariyo abbhuto dhammo saŋvijjati.

‘Anacchariyaŋ kho pana maŋ, bhante, devatā upasankamitvā ārocenti– “svākkhāto, gahapati, bhagavatā dhammo” ti. Evaŋ vutte ahaŋ, bhante, tā devatā evaŋ vadāmi– “vadeyyātha vā evaŋ kho tumhe devatā no vā vadeyyātha, atha kho svākkhāto bhagavatā dhammo” ti. Na kho panāhaŋ, bhante, abhijānāmi tatonidānaŋ cittassa unnatiŋ – “maŋ vā devatā upasankamanti, ahaŋ vā devatāhi saddhiŋ sallapāmī” ti. Ayaŋ kho me, bhante, sattamo acchariyo abbhuto dhammo saŋvijjati.

‘Yānimāni, bhante, bhagavatā desitāni pañcorambhāgiyāni saŋyojanāni, nāhaŋ tesaŋ kiñci attani appahīnaŋ samanupassāmi. Ayaŋ kho me, bhante, aţţhamo acchariyo abbhuto dhammo saŋvijjati. Ime kho me, bhante, aţţha acchariyā abbhutā dhammā saŋvijjanti. Na ca kho ahaŋ jānāmi– katamehi cāhaŋ aţţhahi acchariyehi abbhutehi dhammehi samannāgato bhagavatā byākato’ ti.

Atha kho so bhikkhu uggassa gahapatino vesālikassa nivesane piņđapātaŋ gahetvā uţţhāyāsanā pakkāmi. Atha kho so bhikkhu pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu yāvatako ahosi uggena gahapatinā vesālikena saddhiŋ kathāsallāpo, taŋ sabbaŋ bhagavato ārocesi.

‘Sādhu sādhu, bhikkhu! Yathā taŋ uggo gahapati vesāliko sammā byākaramāno byākareyya, imeheva kho, bhikkhu, aţţhahi acchariyehi abbhutehi (p. 3.050) dhammehi samannāgato uggo gahapati vesāliko mayā byākato. Imehi ca pana, bhikkhu, aţţhahi acchariyehi abbhutehi dhammehi samannāgataŋ uggaŋ gahapatiŋ vesālikaŋ dhārehī’ ti. Paţhamaŋ.

2. Dutiya-uggasuttaŋ
22. Ekaŋ samayaŋ bhagavā vajjīsu viharati hatthigāme. Tatra kho bhagavā bhikkhū āmantesi– ‘aţţhahi, bhikkhave, acchariyehi abbhutehi dhammehi samannāgataŋ uggaŋ gahapatiŋ hatthigāmakaŋ dhārethā’ ti. Idamavoca bhagavā. Idaŋ vatvāna sugato uţţhāyāsanā vihāraŋ pāvisi.

Atha kho aññataro bhikkhu pubbaņhasamayaŋ nivāsetvā pattacīvaramādāya yena uggassa gahapatino hatthigāmakassa nivesanaŋ tenupasankami; upasankamitvā paññatte āsane nisīdi. Atha kho uggo gahapati hatthigāmako yena so bhikkhu tenupasankami; upasankamitvā taŋ bhikkhuŋ abhivādetvā ekamantaŋ nisīdi. Ekamantaŋ nisinnaŋ kho uggaŋ gahapatiŋ hatthigāmakaŋ so bhikkhu etadavoca– ‘aţţhahi kho tvaŋ, gahapati, acchariyehi abbhutehi dhammehi samannāgato bhagavatā byākato. Katame te, gahapati, aţţha acchariyā abbhutā dhammā, yehi tvaŋ samannāgato bhagavatā byākato’ ti?

‘Na kho ahaŋ, bhante, jānāmi– katamehi aţţhahi acchariyehi abbhutehi dhammehi samannāgato bhagavatā byākatoti. Api ca, bhante, ye me aţţha acchariyā abbhutā dhammā saŋvijjanti, taŋ suņāhi, sādhukaŋ manasi karohi; bhāsissāmī’ ti. ‘Evaŋ, gahapatī’ ti kho so bhikkhu uggassa gahapatino hatthigāmakassa paccassosi. Uggo gahapati hatthigāmako etadavoca– ‘yadāhaŋ, bhante, nāgavane paricaranto bhagavantaŋ paţhamaŋ dūratova addasaŋ; saha dassaneneva me, bhante, bhagavato cittaŋ pasīdi, surāmado ca pahīyi. Ayaŋ kho me, bhante, paţhamo acchariyo abbhuto dhammo saŋvijjati.

‘So kho ahaŋ, bhante, pasannacitto bhagavantaŋ payirupāsiŋ. Tassa me bhagavā anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ; kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā maŋ bhagavā aññāsi kallacittaŋ muducittaŋ vinīvaraņacittaŋ udaggacittaŋ pasannacittaŋ, atha yā (p. 3.051) buddhānaŋ sāmukkaŋsikā dhammadesanā taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāļakaŋ sammadeva rajanaŋ paţiggaņheyya; evamevaŋ kho me tasmiŋyeva āsane virajaŋ vītamalaŋ dhammacakkhuŋ udapādi– “yaŋ kiñci samudayadhammaŋ, sabbaŋ taŋ nirodhadhamman” ti. So kho ahaŋ, bhante, diţţhadhammo pattadhammo viditadhammo pariyogāļhadhammo tiņņavicikiccho vigatakathankatho vesārajjappatto aparappaccayo satthusāsane tattheva buddhañca dhammañca sanghañca saraņaŋ agamāsiŋ, brahmacariyapañcamāni ca sikkhāpadāni samādiyiŋ. Ayaŋ kho me, bhante, dutiyo acchariyo abbhuto dhammo saŋvijjati.

‘Tassa mayhaŋ, bhante, catasso komāriyo pajāpatiyo ahesuŋ. Atha khvāhaŋ, bhante, yena tā pajāpatiyo tenupasankamiŋ; upasankamitvā tā pajāpatiyo etadavacaŋ– “mayā kho, bhaginiyo, brahmacariyapañcamāni sikkhāpadāni samādinnāni. Yā icchati sā idheva bhoge ca bhuñjatu puññāni ca karotu, sakāni vā ñātikulāni gacchatu. Hoti vā pana purisādhippāyo, kassa vo dammī” ti? Evaŋ vutte sā, bhante, jeţţhā pajāpati maŋ etadavoca– “itthannāmassa maŋ, ayyaputta, purisassa dehī” ti. Atha kho ahaŋ, bhante, taŋ purisaŋ pakkosāpetvā vāmena hatthena pajāpatiŋ gahetvā dakkhiņena hatthena bhingāraŋ gahetvā tassa purisassa oņojesiŋ. Komāriŋ kho panāhaŋ, bhante, dāraŋ pariccajanto nābhijānāmi cittassa aññathattaŋ. Ayaŋ kho me, bhante, tatiyo acchariyo abbhuto dhammo saŋvijjati.

‘Saŋvijjanti kho pana me, bhante, kule bhogā. Te ca kho appaţivibhattā sīlavantehi kalyāņadhammehi. Ayaŋ kho me, bhante, catuttho acchariyo abbhuto dhammo saŋvijjati.

‘Yaŋ kho panāhaŋ, bhante, bhikkhuŋ payirupāsāmi; sakkaccaŋyeva payirupāsāmi, no asakkaccaŋ. So ce me āyasmā dhammaŋ deseti; sakkaccaŋyeva suņomi, no asakkaccaŋ. No ce me so āyasmā dhammaŋ deseti, ahamassa dhammaŋ desemi. Ayaŋ kho me, bhante, pañcamo acchariyo abbhuto dhammo saŋvijjati.

‘Anacchariyaŋ (p. 3.052) kho pana, bhante, sanghe nimantite devatā upasankamitvā ārocenti– “asuko, gahapati, bhikkhu ubhatobhāgavimutto asuko paññāvimutto asuko kāyasakkhī asuko diţţhippatto asuko saddhāvimutto asuko dhammānusārī asuko saddhānusārī asuko sīlavā kalyāņadhammo asuko dussīlo pāpadhammo” ti. Sanghaŋ kho panāhaŋ, bhante, parivisanto nābhijānāmi evaŋ cittaŋ uppādento– “imassa vā thokaŋ demi imassa vā bahukan” ti. Atha khvāhaŋ, bhante, samacittova demi. Ayaŋ kho me, bhante, chaţţho acchariyo abbhuto dhammo saŋvijjati.

‘Anacchariyaŋ kho pana maŋ, bhante, devatā upasankamitvā ārocenti– “svākkhāto, gahapati, bhagavatā dhammo” ti. Evaŋ vutte ahaŋ, bhante, tā devatā evaŋ vademi– “vadeyyātha vā evaŋ kho tumhe devatā no vā vadeyyātha, atha kho svākkhāto bhagavatā dhammo” ti. Na kho panāhaŋ, bhante, abhijānāmi tatonidānaŋ cittassa unnatiŋ– “maŋ tā devatā upasankamanti, ahaŋ vā devatāhi saddhiŋ sallapāmī” ti. Ayaŋ kho me, bhante, sattamo acchariyo abbhuto dhammo saŋvijjati.

‘Sace kho panāhaŋ, bhante, bhagavato paţhamataraŋ kālaŋ kareyyaŋ, anacchariyaŋ kho panetaŋ yaŋ maŋ bhagavā evaŋ byākareyya– “natthi taŋ saŋyojanaŋ yena saŋyutto uggo gahapati hatthigāmako puna imaŋ lokaŋ āgaccheyyā” ti. Ayaŋ kho me, bhante, aţţhamo acchariyo abbhuto dhammo saŋvijjati. Ime kho me, bhante, aţţha acchariyā abbhutā dhammā saŋvijjanti. Na ca kho ahaŋ jānāmi – katamehi cāhaŋ aţţhahi acchariyehi abbhutehi dhammehi samannāgato bhagavatā byākato’ ti.

‘Atha kho so bhikkhu uggassa gahapatino hatthigāmakassa nivesane piņđapātaŋ gahetvā uţţhāyāsanā pakkāmi. Atha kho so bhikkhu pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu yāvatako ahosi uggena gahapatinā hatthigāmakena saddhiŋ kathāsallāpo, taŋ sabbaŋ bhagavato ārocesi.

‘Sādhu (p. 3.053) sādhu, bhikkhu! Yathā taŋ uggo gahapati hatthigāmako sammā byākaramāno byākareyya, imeheva kho bhikkhu, aţţhahi acchariyehi abbhutehi dhammehi samannāgato uggo gahapati hatthigāmako mayā byākato. Imehi ca pana, bhikkhu, aţţhahi acchariyehi abbhutehi dhammehi samannāgataŋ uggaŋ gahapatiŋ hatthigāmakaŋ dhārehī’ ti. Dutiyaŋ.

3. Paţhamahatthakasuttaŋ
23. Ekaŋ samayaŋ bhagavā āļaviyaŋ viharati aggāļave cetiye. Tatra kho bhagavā bhikkhū āmantesi– ‘sattahi bhikkhave, acchariyehi abbhutehi dhammehi samannāgataŋ hatthakaŋ āļavakaŋ dhāretha. Katamehi sattahi? Saddho hi, bhikkhave, hatthako āļavako; sīlavā, bhikkhave, hatthako āļavako; hirīmā, bhikkhave, hatthako āļavako; ottappī, bhikkhave, hatthako āļavako; bahussuto, bhikkhave, hatthako āļavako; cāgavā, bhikkhave, hatthako āļavako; paññavā, bhikkhave, hatthako āļavako – imehi kho, bhikkhave, sattahi acchariyehi abbhutehi dhammehi samannāgataŋ hatthakaŋ āļavakaŋ dhārethā’ ti. Idamavoca bhagavā. Idaŋ vatvāna sugato uţţhāyāsanā vihāraŋ pāvisi.

Atha kho aññataro bhikkhu pubbaņhasamayaŋ nivāsetvā pattacīvaramādāya yena hatthakassa āļavakassa nivesanaŋ tenupasankami; upasankamitvā paññatte āsane nisīdi. Atha kho hatthako āļavako yena so bhikkhu tenupasankami; upasankamitvā taŋ bhikkhuŋ abhivādetvā ekamantaŋ nisīdi. Ekamantaŋ nisinnaŋ kho hatthakaŋ āļavakaŋ so bhikkhu etadavoca–

‘Sattahi kho tvaŋ, āvuso, acchariyehi abbhutehi dhammehi samannāgato bhagavatā byākato. Katamehi sattahi? “Saddho, bhikkhave, hatthako āļavako; sīlavā …pe… hirimā… ottappī… bahussuto… cāgavā… paññavā, bhikkhave, hatthako āļavako” ti. Imehi kho tvaŋ, āvuso, sattahi acchariyehi abbhutehi dhammehi samannāgato bhagavatā byākato’ ti. ‘Kaccittha, bhante, na koci gihī ahosi odātavasano’ ti? ‘Na hettha, āvuso koci gihī ahosi odātavasano’ ti. ‘Sādhu, bhante, yadettha na koci gihī ahosi odātavasano’ ti.

Atha (p. 3.054) kho so bhikkhu hatthakassa āļavakassa nivesane piņđapātaŋ gahetvā uţţhāyāsanā pakkāmi Atha kho so bhikkhu pacchābhattaŋ piņđapātapaţikkanto yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca–

‘Idhāhaŋ, bhante, pubbaņhasamayaŋ nivāsetvā pattacīvaramādāya yena hatthakassa āļavakassa nivesanaŋ tenupasankamiŋ; upasankamitvā paññatte āsane nisīdiŋ. Atha kho, bhante, hatthako āļavako yenāhaŋ tenupasankami; upasankamitvā maŋ abhivādetvā ekamantaŋ nisīdi. Ekamantaŋ nisinnaŋ kho ahaŋ, bhante, hatthakaŋ āļavakaŋ etadavacaŋ– “sattahi kho tvaŋ, āvuso, acchariyehi abbhutehi dhammehi samannāgato bhagavatā byākato. Katamehi sattahi? Saddho, bhikkhave, hatthako āļavako; sīlavā …pe… hirimā… ottappī… bahussuto… cāgavā… paññavā, bhikkhave, hatthako āļavakoti. Imehi kho tvaŋ, āvuso, sattahi acchariyehi abbhutehi dhammehi samannāgato bhagavatā byākato” ti.

‘Evaŋ vutte, bhante, hatthako maŋ etadavoca– “kaccittha, bhante, na koci gihī ahosi odātavasano” ti? “Na hettha, āvuso, koci gihī ahosi odātavasano” ti. “Sādhu, bhante, yadettha na koci gihī ahosi odātavasano”’ ti.

‘Sādhu sādhu, bhikkhu! Appiccho so, bhikkhu, kulaputto Santeyeva attani kusaladhamme na icchati parehi ñāyamāne . Tena hi tvaŋ, bhikkhu, imināpi aţţhamena acchariyena abbhutena dhammena samannāgataŋ hatthakaŋ āļavakaŋ dhārehi, yadidaŋ appicchatāyā’ ti. Tatiyaŋ.

4. Dutiyahatthakasuttaŋ
24. Ekaŋ samayaŋ bhagavā āļaviyaŋ viharati aggāļave cetiye. Atha kho hatthako āļavako pañcamattehi upāsakasatehi parivuto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho hatthakaŋ āļavakaŋ bhagavā (p. 3.055) etadavoca– ‘mahatī kho tyāyaŋ, hatthaka, parisā. Kathaŋ pana tvaŋ, hatthaka, imaŋ mahatiŋ parisaŋ sangaņhāsī’ ti? ‘Yānimāni, bhante, bhagavatā desitāni cattāri sangahavatthūni, tehāhaŋ imaŋ mahatiŋ parisaŋ sangaņhāmi. Ahaŋ, bhante, yaŋ jānāmi– “ayaŋ dānena sangahetabbo” ti, taŋ dānena sangaņhāmi; yaŋ jānāmi– “ayaŋ peyyavajjena sangahetabbo” ti, taŋ peyyavajjena sangaņhāmi; yaŋ jānāmi– “ayaŋ atthacariyāya sangahetabbo” ti, taŋ atthacariyāya sangaņhāmi; yaŋ jānāmi– “ayaŋ samānattatāya sangahetabbo” ti, taŋ samānattatāya sangaņhāmi. Saŋvijjanti kho pana me, bhante, kule bhogā. Daliddassa kho no tathā sotabbaŋ maññantī’ ti. ‘Sādhu sādhu, hatthaka! Yoni kho tyāyaŋ, hatthaka, mahatiŋ parisaŋ sangahetuŋ. Ye hi keci, hatthaka, atītamaddhānaŋ mahatiŋ parisaŋ sangahesuŋ, sabbe te imeheva catūhi sangahavatthūhi mahatiŋ parisaŋ sangahesuŋ. Yepi hi keci, hatthaka, anāgatamaddhānaŋ mahatiŋ parisaŋ sangaņhissanti sabbe te imeheva catūhi sangahavatthūhi mahatiŋ parisaŋ sangaņhissanti. Yepi hi keci, hatthaka, etarahi mahatiŋ parisaŋ sangaņhanti, sabbe te imeheva catūhi sangahavatthūhi mahatiŋ parisaŋ sangaņhantī’ ti.

Atha kho hatthako āļavako bhagavatā dhammiyā kathāya sandassito samādapito samuttejito sampahaŋsito uţţhāyāsanā bhagavantaŋ abhivādetvā padakkhiņaŋ katvā pakkāmi Atha kho bhagavā acirapakkante hatthake āļavake bhikkhū āmantesi– ‘aţţhahi, bhikkhave, acchariyehi abbhutehi dhammehi samannāgataŋ hatthakaŋ āļavakaŋ dhāretha. Katamehi aţţhahi? Saddho, bhikkhave, hatthako āļavako; sīlavā, bhikkhave …pe… hirīmā… ottappī… bahussuto… cāgavā… paññavā, bhikkhave, hatthako āļavako; appiccho, bhikkhave, hatthako āļavako. Imehi kho, bhikkhave, aţţhahi acchariyehi abbhutehi dhammehi samannāgataŋ hatthakaŋ āļavakaŋ dhārethā’ ti. Catutthaŋ.

5. Mahānāmasuttaŋ
25. Ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho mahānāmo sakko yena bhagavā tenupasankami; upasankamitvā (p. 3.056) bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca– ‘kittāvatā nu kho, bhante, upāsako hotī’ ti? ‘Yato kho, mahānāma, buddhaŋ saraņaŋ gato hoti, dhammaŋ saraņaŋ gato hoti, sanghaŋ saraņaŋ gato hoti; ettāvatā kho, mahānāma, upāsako hotī’ ti.

‘Kittāvatā pana, bhante, upāsako sīlavā hotī’ ti? ‘Yato kho, mahānāma upāsako pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, surāmerayamajjapamādaţţhānā paţivirato hoti; ettāvatā kho, mahānāma, upāsako sīlavā hotī’ ti.

‘Kittāvatā pana, bhante, upāsako attahitāya paţipanno hoti, no parahitāyā’ ti? ‘Yato kho, mahānāma, upāsako attanāva saddhāsampanno hoti, no paraŋ saddhāsampadāya samādapeti; attanāva sīlasampanno hoti, no paraŋ sīlasampadāya samādapeti; attanāva cāgasampanno hoti, no paraŋ cāgasampadāya samādapeti; attanāva bhikkhūnaŋ dassanakāmo hoti, no paraŋ bhikkhūnaŋ dassane samādapeti; attanāva saddhammaŋ sotukāmo hoti, no paraŋ saddhammassavane samādapeti; attanāva sutānaŋ dhammānaŋ dhāraņajātiko hoti, no paraŋ dhammadhāraņāya samādapeti; attanāva sutānaŋ dhammānaŋ atthūpaparikkhitā hoti, no paraŋ atthūpaparikkhāya samādapeti; attanāva atthamaññāya dhammamaññāya dhammānudhammappaţipanno hoti, no paraŋ dhammānudhammappaţipattiyā samādapeti. Ettāvatā kho, mahānāma, upāsako attahitāya paţipanno hoti, no parahitāyā’ ti.

‘Kittāvatā pana, bhante, upāsako attahitāya ca paţipanno hoti parahitāya cā’ ti? ‘Yato kho, mahānāma, upāsako attanā ca saddhāsampanno hoti, parañca saddhāsampadāya samādapeti; attanā ca sīlasampanno hoti, parañca sīlasampadāya samādapeti; attanā ca cāgasampanno hoti, parañca cāgasampadāya samādapeti; attanā ca bhikkhūnaŋ dassanakāmo hoti, parañca bhikkhūnaŋ dassane samādapeti; attanā ca saddhammaŋ (p. 3.057) sotukāmo hoti, parañca saddhammassavane samādapeti; attanā ca sutānaŋ dhammānaŋ dhāraņajātiko hoti, parañca dhammadhāraņāya samādapeti; attanā ca sutānaŋ dhammānaŋ atthūpaparikkhitā hoti, parañca atthūpaparikkhāya samādapeti, attanā ca atthamaññāya dhammamaññāya dhammānudhammappaţipanno hoti, parañca dhammānudhammappaţipattiyā samādapeti. Ettāvatā kho, mahānāma, upāsako attahitāya ca paţipanno hoti parahitāya cā’ ti. Pañcamaŋ.

6. Jīvakasuttaŋ
26. Ekaŋ samayaŋ bhagavā rājagahe viharati jīvakambavane. Atha kho jīvako komārabhacco yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho jīvako komārabhacco bhagavantaŋ etadavoca – ‘kittāvatā nu kho, bhante, upāsako hotī’ ti? ‘Yato kho, jīvaka, buddhaŋ saraņaŋ gato hoti, dhammaŋ saraņaŋ gato hoti, sanghaŋ saraņaŋ gato hoti; ettāvatā kho jīvaka, upāsako hotī’ ti.

‘Kittāvatā pana, bhante, upāsako sīlavā hotī’ ti? ‘Yato kho, jīvaka, upāsako pāņātipātā paţivirato hoti …pe… surāmerayamajjapamādaţţhānā paţivirato hoti; ettāvatā kho, jīvaka, upāsako sīlavā hotī’ ti.

‘Kittāvatā pana, bhante, upāsako attahitāya paţipanno hoti, no parahitāyā’ ti? ‘Yato kho, jīvaka, upāsako attanāva saddhāsampanno hoti, no paraŋ saddhāsampadāya samādapeti …pe… attanāva atthamaññāya dhammamaññāya dhammānudhammappaţipanno hoti, no paraŋ dhammānudhammappaţipattiyā samādapeti. Ettāvatā kho, jīvaka, upāsako attahitāya paţipanno hoti, no parahitāyā’ ti.

‘Kittāvatā pana, bhante, upāsako attahitāya ca paţipanno hoti parahitāya cā’ ti? ‘Yato kho, jīvaka, upāsako attanā ca saddhāsampanno hoti, parañca saddhāsampadāya samādapeti; attanā ca sīlasampanno hoti, parañca sīlasampadāya samādapeti; attanā ca cāgasampanno (p. 3.058) hoti, parañca cāgasampadāya samādapeti; attanā ca bhikkhūnaŋ dassanakāmo hoti, parañca bhikkhūnaŋ dassane samādapeti; attanā ca saddhammaŋ sotukāmo hoti, parañca saddhammassavane samādapeti; attanā ca sutānaŋ dhammānaŋ dhāraņajātiko hoti, parañca dhammadhāraņāya samādapeti; attanā ca sutānaŋ dhammānaŋ atthūpaparikkhitā hoti, parañca atthūpaparikkhāya samādapeti; attanā ca atthamaññāya dhammamaññāya dhammānudhammappaţipanno hoti, parañca dhammānudhammappaţipattiyā samādapeti. Ettāvatā kho, jīvaka, upāsako attahitāya ca paţipanno hoti parahitāya cā’ ti. Chaţţhaŋ.

7. Paţhamabalasuttaŋ
27. ‘Aţţhimāni bhikkhave, balāni. Katamāni aţţha? Ruņņabalā, bhikkhave, dārakā, kodhabalā mātugāmā, āvudhabalā corā, issariyabalā rājāno, ujjhattibalā bālā, nijjhattibalā paņđitā, paţisankhānabalā bahussutā, khantibalā samaņabrāhmaņā– imāni kho, bhikkhave, aţţha balānī’ ti. Sattamaŋ.

8. Dutiyabalasuttaŋ
28. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ sāriputtaŋ bhagavā etadavoca– ‘kati nu kho, sāriputta, khīņāsavassa bhikkhuno balāni, yehi balehi samannāgato khīņāsavo bhikkhu āsavānaŋ khayaŋ paţijānāti– “khīņā me āsavā”’ ti? ‘Aţţha, bhante, khīņāsavassa bhikkhuno balāni, yehi balehi samannāgato khīņāsavo bhikkhu āsavānaŋ khayaŋ paţijānāti– “khīņā me āsavā”’ ti.

‘Katamāni aţţha? Idha, bhante, khīņāsavassa bhikkhuno aniccato sabbe sankhārā yathābhūtaŋ sammappaññāya sudiţţhā honti. Yampi, bhante, khīņāsavassa bhikkhuno aniccato sabbe sankhārā yathābhūtaŋ sammappaññāya sudiţţhā honti, idampi, bhante, khīņāsavassa bhikkhuno balaŋ hoti, yaŋ balaŋ āgamma khīņāsavo bhikkhu āsavānaŋ khayaŋ paţijānāti– “khīņā me āsavā”’ ti.

‘Puna (p. 3.059) caparaŋ, bhante, khīņāsavassa bhikkhuno angārakāsūpamā kāmā yathābhūtaŋ sammappaññāya sudiţţhā honti. Yampi, bhante, khīņāsavassa bhikkhuno angārakāsūpamā kāmā yathābhūtaŋ sammappaññāya sudiţţhā honti, idampi, bhante, khīņāsavassa bhikkhuno balaŋ hoti, yaŋ balaŋ āgamma khīņāsavo bhikkhu āsavānaŋ khayaŋ paţijānāti– “khīņā me āsavā”’ ti.

‘Puna caparaŋ, bhante, khīņāsavassa bhikkhuno vivekaninnaŋ cittaŋ hoti vivekapoņaŋ vivekapabbhāraŋ vivekaţţhaŋ nekkhammābhirataŋ byantibhūtaŋ sabbaso āsavaţţhāniyehi dhammehi. Yampi, bhante, khīņāsavassa bhikkhuno vivekaninnaŋ cittaŋ hoti vivekapoņaŋ vivekapabbhāraŋ vivekaţţhaŋ nekkhammābhirataŋ byantibhūtaŋ sabbaso āsavaţţhāniyehi dhammehi, idampi, bhante, khīņāsavassa bhikkhuno balaŋ hoti, yaŋ balaŋ āgamma khīņāsavo bhikkhu āsavānaŋ khayaŋ paţijānāti– “khīņā me āsavā”’ ti.

‘Puna caparaŋ, bhante, khīņāsavassa bhikkhuno cattāro satipaţţhānā bhāvitā honti subhāvitā. Yampi, bhante, khīņāsavassa bhikkhuno cattāro satipaţţhānā bhāvitā honti subhāvitā, idampi, bhante, khīņāsavassa bhikkhuno balaŋ hoti, yaŋ balaŋ āgamma khīņāsavo bhikkhu āsavānaŋ khayaŋ paţijānāti– “khīņā me āsavā”’ ti.

‘Puna caparaŋ, bhante, khīņāsavassa bhikkhuno cattāro iddhipādā bhāvitā honti subhāvitā …pe… pañcindriyāni bhāvitāni honti subhāvitāni …pe… satta bojjhangā bhāvitā honti subhāvitā …pe… ariyo aţţhangiko maggo bhāvito hoti subhāvito. Yampi, bhante, khīņāsavassa bhikkhuno ariyo aţţhangiko maggo bhāvito hoti subhāvito, idampi, bhante, khīņāsavassa bhikkhuno balaŋ hoti, yaŋ balaŋ āgamma khīņāsavo bhikkhu āsavānaŋ khayaŋ paţijānāti– “khīņā me āsavā”’ ti.

‘Imāni kho, bhante, aţţha khīņāsavassa bhikkhuno balāni, yehi balehi samannāgato khīņāsavo bhikkhu āsavānaŋ khayaŋ paţijānāti– “khīņā me āsavā”’ ti. Aţţhamaŋ.

9. Akkhaņasuttaŋ
29. ‘“Khaņakicco (p. 3.060) loko, khaņakicco loko” ti, bhikkhave, assutavā puthujjano bhāsati, no ca kho so jānāti khaņaŋ vā akkhaņaŋ vā. Aţţhime, bhikkhave, akkhaņā asamayā brahmacariyavāsāya. Katame aţţha? Idha, bhikkhave, tathāgato ca loke uppanno hoti arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā, dhammo ca desiyati opasamiko parinibbāniko sambodhagāmī sugatappavedito; ayañca puggalo nirayaŋ upapanno hoti. Ayaŋ, bhikkhave, paţhamo akkhaņo asamayo brahmacariyavāsāya.

‘Puna caparaŋ, bhikkhave, tathāgato ca loke uppanno hoti …pe… satthā devamanussānaŋ buddho bhagavā, dhammo ca desiyati opasamiko parinibbāniko sambodhagāmī sugatappavedito; ayañca puggalo tiracchānayoniŋ upapanno hoti …pe….

‘Puna caparaŋ, bhikkhave …pe… ayañca puggalo pettivisayaŋ upapanno hoti …pe….

‘Puna caparaŋ, bhikkhave …pe… ayañca puggalo aññataraŋ dīghāyukaŋ devanikāyaŋ upapanno hoti …pe….

‘Puna caparaŋ, bhikkhave …pe… ayañca puggalo paccantimesu janapadesu paccājāto hoti, so ca hoti aviññātāresu milakkhesu, yattha natthi gati bhikkhūnaŋ bhikkhunīnaŋ upāsakānaŋ upāsikānaŋ …pe… pañcamo akkhaņo asamayo brahmacariyavāsāya.

‘Puna caparaŋ, bhikkhave …pe… ayañca puggalo majjhimesu janapadesu paccājāto hoti, so ca hoti micchādiţţhiko viparītadassano– “natthi dinnaŋ, natthi yiţţhaŋ, natthi hutaŋ, natthi sukatadukkaţānaŋ kammānaŋ phalaŋ vipāko, natthi ayaŋ loko, natthi paro loko, natthi mātā, natthi pitā, natthi sattā opapātikā, natthi loke samaņabrāhmaņā sammaggatā sammā paţipannā ye imañca lokaŋ parañca lokaŋ sayaŋ abhiññā sacchikatvā pavedentī” ti …pe….

‘Puna (p. 3.061) caparaŋ, bhikkhave …pe… ayañca puggalo majjhimesu janapadesu paccājāto hoti so ca hoti duppañño jaļo eļamūgo appaţibalo subhāsitadubbhāsitassa atthamaññātuŋ. Ayaŋ, bhikkhave, sattamo akkhaņo asamayo brahmacariyavāsāya.

‘Puna caparaŋ, bhikkhave, tathāgato ca loke anuppanno hoti arahaŋ sammāsambuddho …pe… satthā devamanussānaŋ buddho bhagavā. Dhammo ca na desiyati opasamiko parinibbāniko sambodhagāmī sugatappavedito. Ayañca puggalo majjhimesu janapadesu paccājāto hoti, so ca hoti paññavā ajaļo aneļamūgo paţibalo subhāsitadubbhāsitassa atthamaññātuŋ. Ayaŋ, bhikkhave, aţţhamo akkhaņo asamayo brahmacariyavāsāya. “Ime kho, bhikkhave, aţţha akkhaņā asamayā brahmacariyavāsāya”’.

‘Ekova kho, bhikkhave, khaņo ca samayo ca brahmacariyavāsāya. Katamo eko? Idha, bhikkhave, tathāgato ca loke uppanno hoti arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā. Dhammo ca desiyati opasamiko parinibbāniko sambodhagāmī sugatappavedito. Ayañca puggalo majjhimesu janapadesu paccājāto hoti, so ca hoti paññavā ajaļo aneļamūgo paţibalo subhāsitadubbhāsitassa atthamaññātuŋ. Ayaŋ, bhikkhave, ekova khaņo ca samayo ca brahmacariyavāsāyā’ ti.


‘Manussalābhaŋ laddhāna, saddhamme suppavedite;


Ye khaņaŋ nādhigacchanti, atināmenti te khaņaŋ.


‘Bahū hi akkhaņā vuttā, maggassa antarāyikā;


Kadāci karahaci loke, uppajjanti tathāgatā.


‘Tayidaŋ sammukhībhūtaŋ, yaŋ lokasmiŋ sudullabhaŋ;


Manussapaţilābho ca, saddhammassa ca desanā.


Alaŋ vāyamituŋ tattha, attakāmena jantunā.


‘Kathaŋ (p. 3.062) vijaññā saddhammaŋ, khaņo ve mā upaccagā.


Khaņātītā hi socanti, nirayamhi samappitā.


‘Idha ce naŋ virādheti, saddhammassa niyāmataŋ;


Vāņijova atītattho, cirattaŋ anutapissati.


‘Avijjānivuto poso, saddhammaŋ aparādhiko;


Jātimaraņasaŋsāraŋ, ciraŋ paccanubhossati.


‘Ye ca laddhā manussattaŋ, saddhamme suppavedite;


Akaŋsu satthu vacanaŋ, karissanti karonti vā.


‘Khaņaŋ paccaviduŋ loke, brahmacariyaŋ anuttaraŋ;


Ye maggaŋ paţipajjiŋsu, tathāgatappaveditaŋ.


‘Ye saŋvarā cakkhumatā, desitādiccabandhunā;


Tesu gutto sadā sato, vihare anavassuto.


‘Sabbe anusaye chetvā, māradheyyaparānuge;


Te ve pārangatā loke, ye pattā āsavakkhayan’ ti. Navamaŋ.

10. Anuruddhamahāvitakkasuttaŋ
30. Ekaŋ samayaŋ bhagavā bhaggesu viharati suŋsumāragire bhesakaļāvane migadāye. Tena kho pana samayena āyasmā anuruddho cetīsu viharati pācīnavaŋsadāye. Atha kho āyasmato anuruddhassa rahogatassa paţisallīnassa evaŋ cetaso parivitakko udapādi– ‘appicchassāyaŋ dhammo, nāyaŋ dhammo mahicchassa; santuţţhassāyaŋ dhammo nāyaŋ dhammo asantuţţhassa; pavivittassāyaŋ dhammo, nāyaŋ dhammo sangaņikārāmassa; āraddhavīriyassāyaŋ dhammo, nāyaŋ dhammo kusītassa; upaţţhitassatissāyaŋ dhammo, nāyaŋ dhammo muţţhassatissa; samāhitassāyaŋ dhammo, nāyaŋ dhammo asamāhitassa; paññavato ayaŋ dhammo, nāyaŋ dhammo duppaññassā’ ti.

Atha (p. 3.063) kho bhagavā āyasmato anuruddhassa cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya; evamevaŋ– bhaggesu suŋsumāragire bhesakaļāvane migadāye antarahito cetīsu pācīnavaŋsadāye āyasmato anuruddhassa sammukhe pāturahosi. Nisīdi bhagavā paññatte āsane. Āyasmāpi kho anuruddho bhagavantaŋ abhivādetvā ekamantaŋ nisīdi. Ekamantaŋ

0233Nisinnaŋ kho āyasmantaŋ anuruddhaŋ bhagavā etadavoca–

‘Sādhu sādhu, anuruddha! Sādhu kho tvaŋ, anuruddha, (yaŋ taŋ mahāpurisavitakkaŋ) vitakkesi– “appicchassāyaŋ dhammo, nāyaŋ dhammo mahicchassa; santuţţhassāyaŋ dhammo, nāyaŋ dhammo asantuţţhassa; pavivittassāyaŋ dhammo, nāyaŋ dhammo sangaņikārāmassa; āraddhavīriyassāyaŋ dhammo, nāyaŋ dhammo kusītassa; upaţţhitassatissāyaŋ dhammo, nāyaŋ dhammo muţţhassatissa; samāhitassāyaŋ dhammo, nāyaŋ dhammo asamāhitassa; paññavato ayaŋ dhammo, nāyaŋ dhammo duppaññassā” ti. Tena hi tvaŋ, anuruddha, imampi aţţhamaŋ mahāpurisavitakkaŋ vitakkehi– “nippapañcārāmassāyaŋ dhammo nippapañcaratino, nāyaŋ dhammo papañcārāmassa papañcaratino”’ ti.

‘Yato kho tvaŋ, anuruddha, ime aţţha mahāpurisavitakke vitakkessasi, tato tvaŋ, anuruddha, yāvadeva ākankhissasi, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharissasi.

‘Yato kho tvaŋ, anuruddha, ime aţţha mahāpurisavitakke vitakkessasi, tato tvaŋ, anuruddha, yāvadeva ākankhissasi, vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharissasi.

‘Yato kho tvaŋ, anuruddha, ime aţţha mahāpurisavitakke vitakkessasi, tato tvaŋ, anuruddha yāvadeva ākankhissasi, pītiyā ca virāgā upekkhako ca viharissasi sato ca sampajāno sukhañca kāyena paţisaŋvedissasi (p. 3.064) yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharissasi.

‘Yato kho tvaŋ, anuruddha, ime aţţha mahāpurisavitakke vitakkessasi, tato tvaŋ, anuruddha, yāvadeva ākankhissasi, sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharissasi.

‘Yato kho tvaŋ, anuruddha, ime ca aţţha mahāpurisavitakke vitakkessasi, imesañca catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī bhavissasi akicchalābhī akasiralābhī, tato tuyhaŋ, anuruddha, seyyathāpi nāma gahapatissa vā gahapatiputtassa vā nānārattānaŋ dussānaŋ dussakaraņđako pūro; evamevaŋ te paŋsukūlacīvaraŋ khāyissati santuţţhassa viharato ratiyā aparitassāya phāsuvihārāya okkamanāya nibbānassa.

‘Yato kho tvaŋ, anuruddha, ime ca aţţha mahāpurisavitakke vitakkessasi, imesañca catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī bhavissasi akicchalābhī akasiralābhī, tato tuyhaŋ, anuruddha, seyyathāpi nāma gahapatissa vā gahapatiputtassa vā sālīnaŋ odano vicitakāļako anekasūpo anekabyañjano; evamevaŋ te piņđiyālopabhojanaŋ khāyissati santuţţhassa viharato ratiyā aparitassāya phāsuvihārāya okkamanāya nibbānassa.

‘Yato kho tvaŋ, anuruddha, ime ca aţţha mahāpurisavitakke vitakkessasi, imesañca catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī bhavissasi akicchalābhī akasiralābhī, tato tuyhaŋ, anuruddha, seyyathāpi nāma gahapatissa vā gahapatiputtassa vā kūţāgāraŋ ullittāvalittaŋ nivātaŋ phusitaggaļaŋ pihitavātapānaŋ; evamevaŋ te rukkhamūlasenāsanaŋ khāyissati santuţţhassa viharato ratiyā aparitassāya phāsuvihārāya okkamanāya nibbānassa.

‘Yato kho tvaŋ, anuruddha, ime ca aţţha mahāpurisavitakke vitakkessasi, imesañca catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī bhavissasi akicchalābhī akasiralābhī, tato tuyhaŋ, anuruddha (p. 3.065) seyyathāpi nāma gahapatissa vā gahapatiputtassa vā pallanko gonakatthato paţikatthato paţalikatthato kadalimigapavarapaccattharaņo sa-uttaracchado ubhatolohitakūpadhāno; evamevaŋ te tiņasanthārakasayanāsanaŋ khāyissati santuţţhassa viharato ratiyā aparitassāya phāsuvihārāya okkamanāya nibbānassa.

‘Yato kho tvaŋ, anuruddha, ime ca aţţha mahāpurisavitakke vitakkessasi, imesañca catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī bhavissasi akicchalābhī akasiralābhī, tato tuyhaŋ, anuruddha, seyyathāpi nāma gahapatissa vā gahapatiputtassa vā nānābhesajjāni, seyyathidaŋ– sappi navanītaŋ telaŋ madhu phāņitaŋ; evamevaŋ te pūtimuttabhesajjaŋ khāyissati santuţţhassa viharato ratiyā aparitassāya phāsuvihārāya okkamanāya nibbānassa. Tena hi tvaŋ, anuruddha, āyatikampi vassāvāsaŋ idheva cetīsu pācīnavaŋsadāye vihareyyāsī’ ti. ‘Evaŋ, bhante’ ti kho āyasmā anuruddho bhagavato paccassosi.

Atha kho bhagavā āyasmantaŋ anuruddhaŋ iminā ovādena ovaditvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evamevaŋ– cetīsu pācīnavaŋsadāye antarahito bhaggesu suŋsumāragire bhesakaļāvane migadāye pāturahosīti. Nisīdi bhagavā paññatte āsane. Nisajja kho bhagavā bhikkhū āmantesi– ‘aţţha kho, bhikkhave, mahāpurisavitakke desessāmi, taŋ suņātha …pe… katame ca, bhikkhave, aţţha mahāpurisavitakkā? Appicchassāyaŋ, bhikkhave, dhammo, nāyaŋ dhammo mahicchassa; santuţţhassāyaŋ, bhikkhave, dhammo, nāyaŋ dhammo asantuţţhassa; pavivittassāyaŋ, bhikkhave, dhammo, nāyaŋ dhammo sangaņikārāmassa; āraddhavīriyassāyaŋ, bhikkhave, dhammo, nāyaŋ dhammo kusītassa; upaţţhitassatissāyaŋ, bhikkhave, dhammo, nāyaŋ dhammo muţţhassatissa; samāhitassāyaŋ, bhikkhave, dhammo, nāyaŋ dhammo asamāhitassa; paññavato ayaŋ, bhikkhave, dhammo, nāyaŋ dhammo duppaññassa; nippapañcārāmassāyaŋ, bhikkhave, dhammo nippapañcaratino, nāyaŋ dhammo papañcārāmassa papañcaratino’.

‘“Appicchassāyaŋ (p. 3.066) bhikkhave, dhammo, nāyaŋ dhammo mahicchassā” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, bhikkhu appiccho samāno “appicchoti maŋ jāneyyun” ti na icchati, santuţţho samāno “santuţţhoti maŋ jāneyyun” ti na icchati, pavivitto samāno “pavivittoti maŋ jāneyyun” ti na icchati, āraddhavīriyo samāno “āraddhavīriyoti maŋ jāneyyun” ti na icchati, upaţţhitassati samāno “upaţţhitassatīti maŋ jāneyyun” ti na icchati, samāhito samāno “samāhitoti maŋ jāneyyun” ti na icchati, paññavā samāno “paññavāti maŋ jāneyyun” ti na icchati, nippapañcārāmo samāno “nippapañcārāmoti maŋ jāneyyun” ti na icchati. “Appicchassāyaŋ, bhikkhave, dhammo, nāyaŋ dhammo mahicchassā” ti, iti yaŋ taŋ vuttaŋ idametaŋ paţicca vuttaŋ.

‘“Santuţţhassāyaŋ, bhikkhave, dhammo, nāyaŋ dhammo asantuţţhassā” ti, iti kho panetaŋ vuttaŋ, kiñcetaŋ paţicca vuttaŋ? Idha, bhikkhave, bhikkhu santuţţho hoti itarītaracīvarapiņđapātasenāsanagilānapaccayabhesajjaparikkhārena. “Santuţţhassāyaŋ, bhikkhave, dhammo, nāyaŋ dhammo asantuţţhassā” ti, iti yaŋ taŋ vuttaŋ idametaŋ paţicca vuttaŋ.

‘“Pavivittassāyaŋ, bhikkhave, dhammo, nāyaŋ dhammo sangaņikārāmassā” ti, iti kho panetaŋ vuttaŋ, kiñcetaŋ paţicca vuttaŋ? Idha, bhikkhave, bhikkhuno pavivittassa viharato bhavanti upasankamitāro bhikkhū bhikkhuniyo upāsakā upāsikāyo rājāno rājamahāmattā titthiyā titthiyasāvakā. Tatra bhikkhu vivekaninnena cittena vivekapoņena vivekapabbhārena vivekaţţhena nekkhammābhiratena aññadatthu uyyojanikapaţisaŋyuttaŋyeva kathaŋ kattā hoti. “Pavivittassāyaŋ bhikkhave, dhammo, nāyaŋ dhammo sangaņikārāmassā” ti, iti yaŋ taŋ vuttaŋ idametaŋ paţicca vuttaŋ.

‘“Āraddhavīriyassāyaŋ, bhikkhave, dhammo, nāyaŋ dhammo kusītassā” ti, iti kho panetaŋ vuttaŋ, kiñcetaŋ paţicca vuttaŋ? Idha, bhikkhave, bhikkhu āraddhavīriyo viharati akusalānaŋ dhammānaŋ pahānāya kusalānaŋ dhammānaŋ upasampadāya thāmavā daļhaparakkamo anikkhittadhuro kusalesu dhammesu. “Āraddhavīriyassāyaŋ (p. 3.067) bhikkhave, dhammo, nāyaŋ dhammo kusītassā” ti, iti yaŋ taŋ vuttaŋ idametaŋ paţicca vuttaŋ.

‘“Upaţţhitassatissāyaŋ bhikkhave, dhammo, nāyaŋ dhammo muţţhassatissā” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, bhikkhu satimā hoti paramena satinepakkena samannāgato, cirakatampi cirabhāsitampi saritā anussaritā. “Upaţţhitassatissāyaŋ, bhikkhave, dhammo, nāyaŋ dhammo, muţţhassatissā” ti, iti yaŋ taŋ vuttaŋ idametaŋ paţicca vuttaŋ.

‘“Samāhitassāyaŋ, bhikkhave, dhammo, nāyaŋ dhammo asamāhitassā” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, bhikkhu vivicceva kāmehi …pe… catutthaŋ jhānaŋ upasampajja viharati. “Samāhitassāyaŋ, bhikkhave, dhammo, nāyaŋ dhammo asamāhitassā” ti, iti yaŋ taŋ vuttaŋ idametaŋ paţicca vuttaŋ.

‘“Paññavato ayaŋ, bhikkhave, dhammo, nāyaŋ dhammo duppaññassā” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, bhikkhu paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. “Paññavato ayaŋ, bhikkhave, dhammo, nāyaŋ dhammo duppaññassā” ti, iti yaŋ taŋ vuttaŋ idametaŋ paţicca vuttaŋ.

‘“Nippapañcārāmassāyaŋ bhikkhave, dhammo nippapañcaratino, nāyaŋ dhammo papañcārāmassa papañcaratino” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, bhikkhuno papañcanirodhe cittaŋ pakkhandati pasīdati santiţţhati vimuccati. “Nippapañcārāmassāyaŋ, bhikkhave, dhammo, nippapañcaratino, nāyaŋ dhammo papañcārāmassa papañcaratino” ti, iti yaŋ taŋ vuttaŋ idametaŋ paţicca vuttan’ ti.

Atha kho āyasmā anuruddho āyatikampi vassāvāsaŋ tattheva cetīsu pācīnavaŋsadāye vihāsi. Atha kho āyasmā anuruddho eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā anuruddho arahataŋ (p. 3.068) ahosīti. Atha kho āyasmā anuruddho arahattappatto tāyaŋ velāyaŋ imā gāthāyo abhāsi –


 ‘Mama sankappamaññāya, satthā loke anuttaro.


Manomayena kāyena, iddhiyā upasankami.


‘Yathā me ahu sankappo, tato uttari desayi;


Nippapañcarato buddho, nippapañcaŋ adesayi.


‘Tassāhaŋ dhammamaññāya, vihāsiŋ sāsane rato;


Tisso vijjā anuppattā, kataŋ buddhassa sāsanan’ ti. Dasamaŋ.

Gahapativaggo tatiyo.

Tassuddānaŋ–

Dve uggā dve ca hatthakā, mahānāmena jīvako;

Dve balā akkhaņā vuttā, anuruddhena te dasāti.

4. Dānavaggo

1. Paţhamadānasuttaŋ
31. ‘Aţţhimāni bhikkhave, dānāni. Katamāni aţţha? Āsajja dānaŋ deti, bhayā dānaŋ deti, “adāsi me” ti dānaŋ deti, “dassati me” ti dānaŋ deti, “sāhu dānan” ti dānaŋ deti, “ahaŋ pacāmi, ime na pacanti; nārahāmi pacanto apacantānaŋ dānaŋ adātun” ti dānaŋ deti, “imaŋ me dānaŋ dadato kalyāņo kittisaddo abbhuggacchatī” ti dānaŋ deti, cittālankāracittaparikkhāratthaŋ dānaŋ deti. Imāni kho, bhikkhave, aţţha dānānī’ ti. Paţhamaŋ.

2. Dutiyadānasuttaŋ
32. 
 ‘Saddhā hiriyaŋ kusalañca dānaŋ,


Dhammā ete sappurisānuyātā.


Etañhi maggaŋ diviyaŋ vadanti,


Etena hi gacchati devalokan’ ti. Dutiyaŋ.

3. Dānavatthusuttaŋ
33. ‘Aţţhimāni (p. 3.069) bhikkhave, dānavatthūni. Katamāni aţţha? Chandā dānaŋ deti, dosā dānaŋ deti, mohā dānaŋ deti, bhayā dānaŋ deti, “dinnapubbaŋ katapubbaŋ pitupitāmahehi, nārahāmi porāņaŋ kulavaŋsaŋ hāpetun” ti dānaŋ deti, “imāhaŋ dānaŋ datvā kāyassa bhedā paraŋ maraņā sugatiŋ saggaŋ lokaŋ upapajjissāmī” ti dānaŋ deti, “imaŋ me dānaŋ dadato cittaŋ pasīdati, attamanatā somanassaŋ upajāyatī” ti dānaŋ deti, cittālankāracittaparikkhāratthaŋ dānaŋ deti. Imāni kho, bhikkhave, aţţha dānavatthūnī’ ti. Tatiyaŋ.

4. Khettasuttaŋ
34. ‘Aţţhangasamannāgate bhikkhave, khette bījaŋ vuttaŋ na mahapphalaŋ hoti na mahassādaŋ na phātiseyyaŋ . Kathaŋ aţţhangasamannāgate? Idha, bhikkhave, khettaŋ unnāmaninnāmi ca hoti, pāsāņasakkharikañca hoti, ūsarañca hoti, na ca gambhīrasitaŋ hoti, na āyasampannaŋ hoti, na apāyasampannaŋ hoti, na mātikāsampannaŋ hoti, na mariyādasampannaŋ hoti. Evaŋ aţţhangasamannāgate, bhikkhave, khette bījaŋ vuttaŋ na mahapphalaŋ hoti na mahassādaŋ na phātiseyyaŋ.

‘Evamevaŋ kho, bhikkhave, aţţhangasamannāgatesu samaņabrāhmaņesu dānaŋ dinnaŋ na mahapphalaŋ hoti na mahānisaŋsaŋ na mahājutikaŋ na mahāvipphāraŋ. Kathaŋ aţţhangasamannāgatesu? Idha, bhikkhave, samaņabrāhmaņā micchādiţţhikā honti, micchāsankappā, micchāvācā, micchākammantā, micchā-ājīvā, micchāvāyāmā, micchāsatino, micchāsamādhino. Evaŋ aţţhangasamannāgatesu, bhikkhave, samaņabrāhmaņesu dānaŋ dinnaŋ na mahapphalaŋ hoti na mahānisaŋsaŋ na mahājutikaŋ na mahāvipphāraŋ.

‘Aţţhangasamannāgate, bhikkhave, khette bījaŋ vuttaŋ mahapphalaŋ hoti mahassādaŋ phātiseyyaŋ. Kathaŋ aţţhangasamannāgate? Idha, bhikkhave, khettaŋ anunnāmāninnāmi ca hoti, apāsāņasakkharikañca hoti, anūsarañca hoti, gambhīrasitaŋ hoti, āyasampannaŋ hoti, apāyasampannaŋ hoti, mātikāsampannaŋ (p. 3.070) hoti, mariyādasampannaŋ hoti. Evaŋ aţţhangasamannāgate, bhikkhave, khette bījaŋ vuttaŋ mahapphalaŋ hoti mahassādaŋ phātiseyyaŋ.

‘Evamevaŋ kho, bhikkhave, aţţhangasamannāgatesu samaņabrāhmaņesu dānaŋ dinnaŋ mahapphalaŋ hoti mahānisaŋsaŋ mahājutikaŋ mahāvipphāraŋ. Kathaŋ aţţhangasamannāgatesu? Idha, bhikkhave, samaņabrāhmaņā sammādiţţhikā honti, sammāsankappā, sammāvācā, sammākammantā, sammā-ājīvā, sammāvāyāmā, sammāsatino, sammāsamādhino. Evaŋ aţţhangasamannāgatesu, bhikkhave, samaņabrāhmaņesu dānaŋ dinnaŋ mahapphalaŋ hoti mahānisaŋsaŋ mahājutikaŋ mahāvipphāran’ ti.


‘Yathāpi khette sampanne, pavuttā bījasampadā;


Deve sampādayantamhi, hoti dhaññassa sampadā.


‘Anītisampadā hoti, virūļhī bhavati sampadā;


Vepullasampadā hoti, phalaŋ ve hoti sampadā.


‘Evaŋ sampannasīlesu, dinnā bhojanasampadā;


Sampadānaŋ upaneti, sampannaŋ hissa taŋ kataŋ.


‘Tasmā sampadamākankhī, sampannatthūdha puggalo;


Sampannapaññe sevetha, evaŋ ijjhanti sampadā.


‘Vijjācaraņasampanne, laddhā cittassa sampadaŋ;


Karoti kammasampadaŋ, labhati catthasampadaŋ.


‘Lokaŋ ñatvā yathābhūtaŋ, pappuyya diţţhisampadaŋ;


Maggasampadamāgamma, yāti sampannamānaso.


‘Odhunitvā malaŋ sabbaŋ, patvā nibbānasampadaŋ.


Muccati sabbadukkhehi, sā hoti sabbasampadā’ ti. Catutthaŋ.

5. Dānūpapattisuttaŋ
35. ‘Aţţhimā, bhikkhave, dānūpapattiyo. Katamā aţţha? Idha, bhikkhave, ekacco dānaŋ deti samaņassa vā brāhmaņassa vā annaŋ pānaŋ vatthaŋ yānaŋ (p. 3.071) mālāgandhavilepanaŋ seyyāvasathapadīpeyyaŋ. So yaŋ deti taŋ paccāsīsati . So passati khattiyamahāsāle vā brāhmaņamahāsāle vā gahapatimahāsāle vā pañcahi kāmaguņehi samappite samangībhūte paricārayamāne. Tassa evaŋ hoti– “aho vatāhaŋ kāyassa bhedā paraŋ maraņā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā sahabyataŋ upapajjeyyan” ti! So taŋ cittaŋ dahati, taŋ cittaŋ adhiţţhāti, taŋ cittaŋ bhāveti. Tassa taŋ cittaŋ hīne vimuttaŋ, uttari abhāvitaŋ, tatrūpapattiyā saŋvattati. Kāyassa bhedā paraŋ maraņā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā sahabyataŋ upapajjati. Tañca kho sīlavato vadāmi, no dussīlassa. Ijjhati, bhikkhave, sīlavato cetopaņidhi visuddhattā.

‘Idha pana, bhikkhave, ekacco dānaŋ deti samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. So yaŋ deti taŋ paccāsīsati. Tassa sutaŋ hoti– “cātumahārājikā devā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā cātumahārājikānaŋ devānaŋ sahabyataŋ upapajjeyyan” ti. So taŋ cittaŋ dahati, taŋ cittaŋ adhiţţhāti, taŋ cittaŋ bhāveti. Tassa taŋ cittaŋ hīne vimuttaŋ, uttari abhāvitaŋ, tatrūpapattiyā saŋvattati. Kāyassa bhedā paraŋ maraņā cātumahārājikānaŋ devānaŋ sahabyataŋ upapajjati. Tañca kho sīlavato vadāmi, no dussīlassa. Ijjhati, bhikkhave, sīlavato cetopaņidhi visuddhattā.

‘Idha pana, bhikkhave, ekacco dānaŋ deti samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. So yaŋ deti taŋ paccāsīsati. Tassa sutaŋ hoti– tāvatiŋsā devā …pe… yāmā devā… tusitā devā… nimmānaratī devā… paranimmitavasavattī devā dīghāyukā vaņņavanto sukhabahulāti. Tassa evaŋ hoti– “aho vatāhaŋ kāyassa bhedā paraŋ maraņā paranimmitavasavattīnaŋ devānaŋ sahabyataŋ upapajjeyyan” ti. So taŋ cittaŋ dahati, taŋ cittaŋ adhiţţhāti (p. 3.072) taŋ cittaŋ bhāveti. Tassa taŋ cittaŋ hīne vimuttaŋ, uttari abhāvitaŋ, tatrūpapattiyā saŋvattati. Kāyassa bhedā paraŋ maraņā paranimmitavasavattīnaŋ devānaŋ sahabyataŋ upapajjati. Tañca kho sīlavato vadāmi, no dussīlassa. Ijjhati, bhikkhave, sīlavato cetopaņidhi visuddhattā.

‘Idha pana, bhikkhave, ekacco dānaŋ deti samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. So yaŋ deti taŋ paccāsīsati. Tassa sutaŋ hoti “brahmakāyikā devā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā brahmakāyikānaŋ devānaŋ sahabyataŋ upapajjeyyan” ti. So taŋ cittaŋ dahati, taŋ cittaŋ adhiţţhāti, taŋ cittaŋ bhāveti. Tassa taŋ cittaŋ hīne vimuttaŋ, uttari abhāvitaŋ, tatrūpapattiyā saŋvattati. Kāyassa bhedā paraŋ maraņā brahmakāyikānaŋ devānaŋ sahabyataŋ upapajjati. Tañca kho sīlavato vadāmi, no dussīlassa; vītarāgassa, no sarāgassa. Ijjhati, bhikkhave, sīlavato cetopaņidhi vītarāgattā. Imā kho, bhikkhave, aţţha dānūpapattiyo’ ti. Pañcamaŋ.

6. Puññakiriyavatthusuttaŋ
36. ‘Tīņimāni, bhikkhave, puññakiriyavatthūni. Katamāni tīņi? Dānamayaŋ puññakiriyavatthu, sīlamayaŋ puññakiriyavatthu, bhāvanāmayaŋ puññakiriyavatthu. Idha, bhikkhave, ekaccassa dānamayaŋ puññakiriyavatthu parittaŋ kataŋ hoti, sīlamayaŋ puññakiriyavatthu parittaŋ kataŋ hoti, bhāvanāmayaŋ puññakiriyavatthuŋ nābhisambhoti. So kāyassa bhedā paraŋ maraņā manussadobhagyaŋ upapajjati.

‘Idha pana, bhikkhave, ekaccassa dānamayaŋ puññakiriyavatthu mattaso kataŋ hoti, sīlamayaŋ puññakiriyavatthu mattaso kataŋ hoti, bhāvanāmayaŋ puññakiriyavatthuŋ nābhisambhoti. So kāyassa bhedā paraŋ maraņā manussasobhagyaŋ upapajjati.

‘Idha (p. 3.073) pana, bhikkhave ekaccassa dānamayaŋ puññakiriyavatthu adhimattaŋ kataŋ hoti, sīlamayaŋ puññakiriyavatthu adhimattaŋ kataŋ hoti, bhāvanāmayaŋ puññakiriyavatthuŋ nābhisambhoti. So kāyassa bhedā paraŋ maraņā cātumahārājikānaŋ devānaŋ sahabyataŋ upapajjati. Tatra, bhikkhave, cattāro mahārājāno dānamayaŋ puññakiriyavatthuŋ atirekaŋ karitvā, sīlamayaŋ puññakiriyavatthuŋ atirekaŋ karitvā, cātumahārājike deve dasahi ţhānehi adhigaņhanti – dibbena āyunā, dibbena vaņņena, dibbena sukhena, dibbena yasena, dibbena ādhipateyyena, dibbehi rūpehi, dibbehi saddehi, dibbehi gandhehi, dibbehi rasehi, dibbehi phoţţhabbehi.

‘Idha pana, bhikkhave, ekaccassa dānamayaŋ puññakiriyavatthu adhimattaŋ kataŋ hoti, sīlamayaŋ puññakiriyavatthu adhimattaŋ kataŋ hoti, bhāvanāmayaŋ puññakiriyavatthuŋ nābhisambhoti. So kāyassa bhedā paraŋ maraņā tāvatiŋsānaŋ devānaŋ sahabyataŋ upapajjati. Tatra, bhikkhave, sakko devānamindo dānamayaŋ puññakiriyavatthuŋ atirekaŋ karitvā sīlamayaŋ puññakiriyavatthuŋ atirekaŋ karitvā tāvatiŋse deve dasahi ţhānehi adhigaņhāti– dibbena āyunā …pe… dibbehi phoţţhabbehi.

‘Idha pana, bhikkhave, ekaccassa dānamayaŋ puññakiriyavatthu adhimattaŋ kataŋ hoti, sīlamayaŋ puññakiriyavatthu adhimattaŋ kataŋ hoti, bhāvanāmayaŋ puññakiriyavatthuŋ nābhisambhoti. So kāyassa bhedā paraŋ maraņā yāmānaŋ devānaŋ sahabyataŋ upapajjati. Tatra, bhikkhave, suyāmo devaputto dānamayaŋ puññakiriyavatthuŋ atirekaŋ karitvā sīlamayaŋ puññakiriyavatthuŋ atirekaŋ karitvā, yāme deve dasahi ţhānehi adhigaņhāti– dibbena āyunā …pe… dibbehi phoţţhabbehi.

‘Idha pana, bhikkhave, ekaccassa dānamayaŋ puññakiriyavatthu adhimattaŋ kataŋ hoti, sīlamayaŋ puññakiriyavatthu adhimattaŋ kataŋ hoti, bhāvanāmayaŋ puññakiriyavatthuŋ nābhisambhoti. So kāyassa bhedā paraŋ maraņā tusitānaŋ devānaŋ sahabyataŋ upapajjati. Tatra bhikkhave, santusito devaputto dānamayaŋ puññakiriyavatthuŋ atirekaŋ karitvā, sīlamayaŋ puññakiriyavatthuŋ atirekaŋ karitvā, tusite deve dasahi ţhānehi adhigaņhāti– dibbena āyunā …pe… dibbehi phoţţhabbehi.

‘Idha (p. 3.074) pana, bhikkhave, ekaccassa dānamayaŋ puññakiriyavatthu adhimattaŋ kataŋ hoti, sīlamayaŋ puññakiriyavatthu adhimattaŋ kataŋ hoti, bhāvanāmayaŋ puññakiriyavatthuŋ nābhisambhoti. So kāyassa bhedā paraŋ maraņā nimmānaratīnaŋ devānaŋ sahabyataŋ upapajjati. Tatra, bhikkhave, sunimmito devaputto dānamayaŋ puññakiriyavatthuŋ atirekaŋ karitvā, sīlamayaŋ puññakiriyavatthuŋ atirekaŋ karitvā, nimmānaratīdeve dasahi ţhānehi adhigaņhāti– dibbena āyunā …pe… dibbehi phoţţhabbehi.

‘Idha pana, bhikkhave, ekaccassa dānamayaŋ puññakiriyavatthu adhimattaŋ kataŋ hoti, sīlamayaŋ puññakiriyavatthu adhimattaŋ kataŋ hoti, bhāvanāmayaŋ puññakiriyavatthuŋ nābhisambhoti. So kāyassa bhedā paraŋ maraņā paranimmitavasavattīnaŋ devānaŋ sahabyataŋ upapajjati. Tatra, bhikkhave, vasavattī devaputto dānamayaŋ puññakiriyavatthuŋ atirekaŋ karitvā, sīlamayaŋ puññakiriyavatthuŋ atirekaŋ karitvā, paranimmitavasavattīdeve dasahi ţhānehi adhigaņhāti– dibbena āyunā, dibbena vaņņena, dibbena sukhena, dibbena yasena, dibbena ādhipateyyena, dibbehi rūpehi, dibbehi saddehi, dibbehi gandhehi, dibbehi rasehi, dibbehi phoţţhabbehi. Imāni kho, bhikkhave, tīņi puññakiriyavatthūnī’ ti. Chaţţhaŋ.

7. Sappurisadānasuttaŋ
37. ‘Aţţhimāni, bhikkhave, sappurisadānāni. Katamāni aţţha? Suciŋ deti, paņītaŋ deti, kālena deti, kappiyaŋ deti, viceyya deti, abhiņhaŋ deti, dadaŋ cittaŋ pasādeti, datvā attamano hoti. Imāni kho, bhikkhave, aţţha sappurisadānānī’ ti.


‘Suciŋ paņītaŋ kālena, kappiyaŋ pānabhojanaŋ;


Abhiņhaŋ dadāti dānaŋ, sukhettesu brahmacārisu.


‘Neva vippaţisārissa, cajitvā āmisaŋ bahuŋ;


Evaŋ dinnāni dānāni, vaņņayanti vipassino.


‘Evaŋ yajitvā medhāvī, saddho muttena cetasā;


Abyābajjhaŋ sukhaŋ lokaŋ, paņđito upapajjatī’ ti. Sattamaŋ.

8. Sappurisasuttaŋ
38. ‘Sappuriso (p. 3.075) bhikkhave, kule jāyamāno bahuno janassa atthāya hitāya sukhāya hoti– mātāpitūnaŋ atthāya hitāya sukhāya hoti, puttadārassa atthāya hitāya sukhāya hoti dāsakammakaraporisassa atthāya hitāya sukhāya hoti, mittāmaccānaŋ atthāya hitāya sukhāya hoti, pubbapetānaŋ atthāya hitāya sukhāya hoti, rañño atthāya hitāya sukhāya hoti, devatānaŋ atthāya hitāya sukhāya hoti, samaņabrāhmaņānaŋ atthāya hitāya sukhāya hoti.

‘Seyyathāpi, bhikkhave, mahāmegho sabbasassāni sampādento bahuno janassa atthāya hitāya sukhāya hoti; evamevaŋ kho, bhikkhave, sappuriso kule jāyamāno bahuno janassa atthāya hitāya sukhāya hoti– mātāpitūnaŋ atthāya hitāya sukhāya hoti, puttadārassa atthāya hitāya sukhāya hoti, dāsakammakaraporisassa atthāya hitāya sukhāya hoti, mittāmaccānaŋ atthāya hitāya sukhāya hoti, pubbapetānaŋ atthāya hitāya sukhāya hoti, rañño atthāya hitāya sukhāya hoti, devatānaŋ atthāya hitāya sukhāya hoti, samaņabrāhmaņānaŋ atthāya hitāya sukhāya hotī’ ti.


‘Bahūnaŋ vata atthāya, sappañño gharamāvasaŋ;


Mātaraŋ pitaraŋ pubbe, rattindivamatandito.


‘Pūjeti sahadhammena, pubbekatamanussaraŋ;


Anāgāre pabbajite, apace brahmacārayo .


‘Niviţţhasaddho pūjeti, ñatvā dhamme ca pesalo;


Rañño hito devahito, ñātīnaŋ sakhinaŋ hito.


‘Sabbesaŋ so hito hoti, saddhamme suppatiţţhito;


Vineyya maccheramalaŋ, sa lokaŋ bhajate sivan’ ti. Aţţhamaŋ.

9. Abhisandasuttaŋ
39. ‘Aţţhime (p. 3.076) bhikkhave, puññābhisandā kusalābhisandā sukhassāhārā sovaggikā sukhavipākā saggasaŋvattanikā, iţţhāya kantāya manāpāya hitāya sukhāya saŋvattanti. Katame aţţha? Idha, bhikkhave, ariyasāvako buddhaŋ saraņaŋ gato hoti. Ayaŋ, bhikkhave, paţhamo puññābhisando kusalābhisando sukhassāhāro sovaggiko sukhavipāko saggasaŋvattaniko, iţţhāya kantāya manāpāya hitāya sukhāya saŋvattati.

‘Puna caparaŋ, bhikkhave, ariyasāvako dhammaŋ saraņaŋ gato hoti. Ayaŋ, bhikkhave, dutiyo puññābhisando …pe… saŋvattati.

‘Puna caparaŋ, bhikkhave, ariyasāvako sanghaŋ saraņaŋ gato hoti. Ayaŋ, bhikkhave, tatiyo puññābhisando kusalābhisando sukhassāhāro sovaggiko sukhavipāko saggasaŋvattaniko, iţţhāya kantāya manāpāya hitāya sukhāya saŋvattati.

‘Pañcimāni bhikkhave, dānāni mahādānāni aggaññāni rattaññāni vaŋsaññāni porāņāni asankiņņāni asankiņņapubbāni, na sankiyanti na sankiyissanti, appaţikuţţhāni samaņehi brāhmaņehi viññūhi. Katamāni pañca? Idha, bhikkhave, ariyasāvako pāņātipātaŋ pahāya pāņātipātā paţivirato hoti. Pāņātipātā paţivirato, bhikkhave, ariyasāvako aparimāņānaŋ sattānaŋ abhayaŋ deti, averaŋ deti, abyābajjhaŋ deti. Aparimāņānaŋ sattānaŋ abhayaŋ datvā averaŋ datvā abyābajjhaŋ datvā aparimāņassa abhayassa averassa abyābajjhassa bhāgī hoti. Idaŋ, bhikkhave, paţhamaŋ dānaŋ mahādānaŋ aggaññaŋ rattaññaŋ vaŋsaññaŋ porāņaŋ asankiņņaŋ asankiņņapubbaŋ, na sankiyati na sankiyissati, appaţikuţţhaŋ samaņehi brāhmaņehi viññūhi. Ayaŋ, bhikkhave, catuttho puññābhisando kusalābhisando sukhassāhāro sovaggiko sukhavipāko saggasaŋvattaniko, iţţhāya kantāya manāpāya hitāya sukhāya saŋvattati.

‘Puna caparaŋ, bhikkhave, ariyasāvako adinnādānaŋ pahāya adinnādānā paţivirato hoti …pe… kāmesumicchācāraŋ pahāya kāmesumicchācārā paţivirato (p. 3.077) hoti …pe… musāvādaŋ pahāya musāvādā paţivirato hoti …pe… surāmerayamajjapamādaţţhānaŋ pahāya surāmerayamajjapamādaţţhānā paţivirato hoti. Surāmerayamajjapamādaţţhānā paţivirato, bhikkhave, ariyasāvako aparimāņānaŋ sattānaŋ abhayaŋ deti averaŋ deti abyābajjhaŋ deti. Aparimāņānaŋ sattānaŋ abhayaŋ datvā averaŋ datvā abyābajjhaŋ datvā, aparimāņassa abhayassa averassa abyābajjhassa bhāgī hoti. Idaŋ, bhikkhave, pañcamaŋ dānaŋ mahādānaŋ aggaññaŋ rattaññaŋ vaŋsaññaŋ porāņaŋ asankiņņaŋ asankiņņapubbaŋ, na sankiyati na sankiyissati, appaţikuţţhaŋ samaņehi brāhmaņehi viññūhi. Ayaŋ kho, bhikkhave, aţţhamo puññābhisando kusalābhisando sukhassāhāro sovaggiko sukhavipāko saggasaŋvattaniko, iţţhāya kantāya manāpāya hitāya sukhāya saŋvattati. Ime kho, bhikkhave, aţţha puññābhisandā kusalābhisandā sukhassāhārā sovaggikā sukhavipākā saggasaŋvattanikā, iţţhāya kantāya manāpāya hitāya sukhāya saŋvattantī’ ti. Navamaŋ.

10. Duccaritavipākasuttaŋ
40. ‘Pāņātipāto, bhikkhave, āsevito bhāvito bahulīkato nirayasaŋvattaniko tiracchānayonisaŋvattaniko pettivisayasaŋvattaniko. Yo sabbalahuso pāņātipātassa vipāko, manussabhūtassa appāyukasaŋvattaniko hoti.

‘Adinnādānaŋ, bhikkhave, āsevitaŋ bhāvitaŋ bahulīkataŋ nirayasaŋvattanikaŋ tiracchānayonisaŋvattanikaŋ pettivisayasaŋvattanikaŋ. Yo sabbalahuso adinnādānassa vipāko, manussabhūtassa bhogabyasanasaŋvattaniko hoti.

‘Kāmesumicchācāro, bhikkhave, āsevito bhāvito bahulīkato nirayasaŋvattaniko tiracchānayonisaŋvattaniko pettivisayasaŋvattaniko. Yo sabbalahuso kāmesumicchācārassa vipāko, manussabhūtassa sapattaverasaŋvattaniko hoti.

‘Musāvādo (p. 3.078) bhikkhave, āsevito bhāvito bahulīkato nirayasaŋvattaniko tiracchānayonisaŋvattaniko pettivisayasaŋvattaniko. Yo sabbalahuso musāvādassa vipāko, manussabhūtassa abhūtabbhakkhānasaŋvattaniko hoti.

‘Pisuņā bhikkhave, vācā āsevitā bhāvitā bahulīkatā nirayasaŋvattanikā tiracchānayonisaŋvattanikā pettivisayasaŋvattanikā. Yo sabbalahuso pisuņāya vācāya vipāko, manussabhūtassa mittehi bhedanasaŋvattaniko hoti.

‘Pharusā bhikkhave, vācā āsevitā bhāvitā bahulīkatā nirayasaŋvattanikā tiracchānayonisaŋvattanikā pettivisayasaŋvattanikā. Yo sabbalahuso pharusāya vācāya vipāko, manussabhūtassa amanāpasaddasaŋvattaniko hoti.

‘Samphappalāpo, bhikkhave, āsevito bhāvito bahulīkato nirayasaŋvattaniko tiracchānayonisaŋvattaniko pettivisayasaŋvattaniko. Yo sabbalahuso samphappalāpassa vipāko, manussabhūtassa anādeyyavācāsaŋvattaniko hoti.

‘Surāmerayapānaŋ, bhikkhave āsevitaŋ bhāvitaŋ bahulīkataŋ nirayasaŋvattanikaŋ tiracchānayonisaŋvattanikaŋ pettivisayasaŋvattanikaŋ. Yo sabbalahuso surāmerayapānassa vipāko, manussabhūtassa ummattakasaŋvattaniko hotī’ ti. Dasamaŋ.

Dānavaggo catuttho.

Tassuddānaŋ–

Dve dānāni vatthuñca, khettaŋ dānūpapattiyo;

Kiriyaŋ dve sappurisā, abhisando vipāko cāti.

5. Uposathavaggo

1. Sankhittūposathasuttaŋ
41. Evaŋ (p. 3.079) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Aţţhangasamannāgato, bhikkhave, uposatho upavuttho mahapphalo hoti mahānisaŋso mahājutiko mahāvipphāro. Kathaŋ upavuttho ca, bhikkhave, aţţhangasamannāgato uposatho mahapphalo hoti mahānisaŋso mahājutiko mahāvipphāro? Idha bhikkhave, ariyasāvako iti paţisañcikkhati– “yāvajīvaŋ arahanto pāņātipātaŋ pahāya pāņātipātā paţiviratā nihitadaņđā nihitasatthā lajjī dayāpannā, sabbapāņabhūtahitānukampino viharanti. Ahaŋ pajja imañca rattiŋ imañca divasaŋ pāņātipātaŋ pahāya pāņātipātā paţivirato nihitadaņđo nihitasattho lajjī dayāpanno, sabbapāņabhūtahitānukampī viharāmi. Imināpangena arahataŋ anukaromi, uposatho ca me upavuttho bhavissatī” ti. Iminā paţhamena angena samannāgato hoti.

‘“Yāvajīvaŋ arahanto adinnādānaŋ pahāya adinnādānā paţiviratā dinnādāyī dinnapāţikankhī, athenena sucibhūtena attanā viharanti. Ahaŋ pajja imañca rattiŋ imañca divasaŋ adinnādānaŋ pahāya adinnādānā paţivirato dinnādāyī dinnapāţikankhī, athenena sucibhūtena attanā viharāmi. Imināpangena arahataŋ anukaromi, uposatho ca me upavuttho bhavissatī” ti. Iminā dutiyena angena samannāgato hoti.

‘“Yāvajīvaŋ arahanto abrahmacariyaŋ pahāya brahmacārino ārācārino viratā methunā gāmadhammā. Ahaŋ pajja imañca rattiŋ imañca divasaŋ abrahmacariyaŋ pahāya brahmacārī ārācārī virato methunā gāmadhammā. Imināpangena arahataŋ anukaromi, uposatho ca me upavuttho bhavissatī” ti. Iminā tatiyena angena samannāgato hoti.

‘“Yāvajīvaŋ (p. 3.080) arahanto musāvādaŋ pahāya musāvādā paţiviratā saccavādino saccasandhā thetā paccayikā avisaŋvādako lokassa. Ahaŋ pajja imañca rattiŋ imañca divasaŋ musāvādaŋ pahāya musāvādā paţivirato saccavādī saccasandho theto paccayiko avisaŋvādako lokassa. Imināpangena arahataŋ anukaromi, uposatho ca me upavuttho bhavissatī” ti. Iminā catutthena angena samannāgato hoti.

‘“Yāvajīvaŋ arahanto surāmerayamajjapamādaţţhānaŋ pahāya surāmerayamajjapamādaţţhānā paţiviratā. Ahaŋ pajja imañca rattiŋ imañca divasaŋ surāmerayamajjapamādaţţhānaŋ pahāya surāmerayamajjapamādaţţhānā paţivirato. Imināpangena arahataŋ anukaromi, uposatho ca me upavuttho bhavissatī” ti. Iminā pañcamena angena samannāgato hoti.

‘“Yāvajīvaŋ arahanto ekabhattikā rattūparatā viratā vikālabhojanā. Ahaŋ pajja imañca rattiŋ imañca divasaŋ ekabhattiko rattūparato virato vikālabhojanā. Imināpangena arahataŋ anukaromi, uposatho ca me upavuttho bhavissatī” ti. Iminā chaţţhena angena samannāgato hoti.

‘“Yāvajīvaŋ arahanto naccagītavāditavisūkadassanamālāgandhavilepanadhāraņamaņđanavibhūsanaţţhānaŋ pahāya naccagītavāditavisūkadassanamālāgandhavilepanadhāraņamaņđanavibhūsanaţţhānā paţiviratā. Ahaŋ pajja imañca rattiŋ imañca divasaŋ naccagītavāditavisūkadassanamālāgandhavilepanadhāraņamaņđanavibhūsanaţţhānaŋ pahāya naccagītavāditavisūkadassanamālāgandhavilepanadhāraņamaņđanavibhūsanaţţhānā paţivirato. Imināpangena arahataŋ anukaromi, uposatho ca me upavuttho bhavissatī” ti. Iminā sattamena angena samannāgato hoti.

‘“Yāvajīvaŋ arahanto uccāsayanamahāsayanaŋ pahāya uccāsayanamahāsayanā paţiviratā nīcaseyyaŋ kappenti– mañcake vā tiņasanthārake vā. Ahaŋ pajja imañca rattiŋ imañca divasaŋ uccāsayanamahāsayanaŋ pahāya uccāsayanamahāsayanā paţivirato nīcaseyyaŋ kappemi– mañcake vā tiņasanthārake vā. Imināpangena arahataŋ anukaromi uposatho ca me upavuttho bhavissatī” ti. Iminā aţţhamena angena samannāgato hoti (p. 3.081) Evaŋ upavuttho kho, bhikkhave, aţţhangasamannāgato uposatho mahapphalo hoti mahānisaŋso mahājutiko mahāvipphāro’ ti. Paţhamaŋ.

2. Vitthatūposathasuttaŋ
42. ‘Aţţhangasamannāgato bhikkhave, uposatho upavuttho mahapphalo hoti mahānisaŋso mahājutiko mahāvipphāro. Kathaŋ upavuttho ca, bhikkhave, aţţhangasamannāgato uposatho mahapphalo hoti mahānisaŋso mahājutiko mahāvipphāro? Idha, bhikkhave, ariyasāvako iti paţisañcikkhati– “yāvajīvaŋ arahanto pāņātipātaŋ pahāya pāņātipātā paţiviratā nihitadaņđā nihitasatthā lajjī dayāpannā, sabbapāņabhūtahitānukampino viharanti. Ahaŋ pajja imañca rattiŋ imañca divasaŋ pāņātipātaŋ pahāya pāņātipātā paţivirato nihitadaņđo nihitasattho lajjī dayāpanno, sabbapāņabhūtahitānukampī viharāmi. Imināpangena arahataŋ anukaromi, uposatho ca me upavuttho bhavissatī” ti. Iminā paţhamena angena samannāgato hoti …pe….

‘“Yāvajīvaŋ arahanto uccāsayanamahāsayanaŋ pahāya uccāsayanamahāsayanā paţiviratā nīcaseyyaŋ kappenti– mañcake vā tiņasanthārake vā. Ahaŋ pajja imañca rattiŋ imañca divasaŋ uccāsayanamahāsayanaŋ pahāya uccāsayanamahāsayanā paţivirato nīcaseyyaŋ kappemi– mañcake vā tiņasanthārake vā. Imināpangena arahataŋ anukaromi, uposatho ca me upavuttho bhavissatī” ti. Iminā aţţhamena angena samannāgato hoti. Evaŋ upavuttho kho, bhikkhave, aţţhangasamannāgato uposatho mahapphalo hoti mahānisaŋso mahājutiko mahāvipphāro

‘Kīvamahapphalo hoti kīvamahānisaŋso kīvamahājutiko kīvamahāvipphāro? Seyyathāpi, bhikkhave, yo imesaŋ soļasannaŋ mahājanapadānaŋ pahūtarattaratanānaŋ issariyādhipaccaŋ rajjaŋ kāreyya, seyyathidaŋ– angānaŋ magadhānaŋ kāsīnaŋ kosalānaŋ vajjīnaŋ mallānaŋ cetīnaŋ vangānaŋ kurūnaŋ pañcālānaŋ macchānaŋ sūrasenānaŋ assakānaŋ avantīnaŋ gandhārānaŋ kambojānaŋ, aţţhangasamannāgatassa (p. 3.082) uposathassa etaŋ kalaŋ nāgghati soļasiŋ. Taŋ kissa hetu? Kapaņaŋ, bhikkhave, mānusakaŋ rajjaŋ dibbaŋ sukhaŋ upanidhāya.

‘Yāni, bhikkhave, mānusakāni paññāsa vassāni, cātumahārājikānaŋ devānaŋ eso eko rattindivo . Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbāni pañca vassasatāni cātumahārājikānaŋ devānaŋ āyuppamāņaŋ. Ṭhānaŋ kho panetaŋ, bhikkhave, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā cātumahārājikānaŋ devānaŋ sahabyataŋ upapajjeyya. Idaŋ kho panetaŋ, bhikkhave, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāya”’.

‘Yāni, bhikkhave, mānusakāni vassasatāni, tāvatiŋsānaŋ devānaŋ eso eko rattindivo. Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbaŋ vassasahassaŋ tāvatiŋsānaŋ devānaŋ āyuppamāņaŋ. Ṭhānaŋ kho panetaŋ, bhikkhave, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā tāvatiŋsānaŋ devānaŋ sahabyataŋ upapajjeyya. Idaŋ kho panetaŋ, bhikkhave, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāya”’.

‘Yāni, bhikkhave, mānusakāni dve vassasatāni, yāmānaŋ devānaŋ eso eko rattindivo. Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbāni dve vassasahassāni yāmānaŋ devānaŋ āyuppamāņaŋ. Ṭhānaŋ kho panetaŋ, bhikkhave, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā yāmānaŋ devānaŋ sahabyataŋ upapajjeyya. Idaŋ kho panetaŋ, bhikkhave, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāya”’.

‘Yāni, bhikkhave, mānusakāni cattāri vassasatāni, tusitānaŋ devānaŋ eso eko rattindivo. Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbāni cattāri vassasahassāni (p. 3.083) tusitānaŋ devānaŋ āyuppamāņaŋ. Ṭhānaŋ kho panetaŋ, bhikkhave, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā tusitānaŋ devānaŋ sahabyataŋ upapajjeyya. Idaŋ kho panetaŋ, bhikkhave, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāya”’.

‘Yāni, bhikkhave, mānusakāni aţţha vassasatāni, nimmānaratīnaŋ devānaŋ eso eko rattindivo. Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbāni aţţha vassasahassāni nimmānaratīnaŋ devānaŋ āyuppamāņaŋ. Ṭhānaŋ kho panetaŋ, bhikkhave, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā nimmānaratīnaŋ devānaŋ sahabyataŋ upapajjeyya. Idaŋ kho panetaŋ, bhikkhave, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāya”’.

‘Yāni, bhikkhave, mānusakāni soļasa vassasatāni, paranimmitavasavattīnaŋ devānaŋ eso eko rattindivo. Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbāni soļasa vassasahassāni paranimmitavasavattīnaŋ devānaŋ āyuppamāņaŋ. Ṭhānaŋ kho panetaŋ, bhikkhave, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā paranimmitavasavattīnaŋ devānaŋ sahabyataŋ upapajjeyya. Idaŋ kho panetaŋ, bhikkhave, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāyā”’ ti.


‘Pāņaŋ na haññe na cadinnamādiye,


Musā na bhāse na ca majjapo siyā.


Abrahmacariyā virameyya methunā,


Rattiŋ na bhuñjeyya vikālabhojanaŋ.


‘Mālaŋ na dhāre na ca gandhamācare,


Mañce chamāyaŋ va sayetha santhate.


Etañhi aţţhangikamāhuposathaŋ,


Buddhena dukkhantagunā pakāsitaŋ.


‘Cando (p. 3.084) ca suriyo ca ubho sudassanā,


Obhāsayaŋ anupariyanti yāvatā.


Tamonudā te pana antalikkhagā,


Nabhe pabhāsanti disāvirocanā.


‘Etasmiŋ yaŋ vijjati antare dhanaŋ,


Muttā maņi veļuriyañca bhaddakaŋ.


Singīsuvaņņaŋ atha vāpi kañcanaŋ,


Yaŋ jātarūpaŋ haţakanti vuccati.


‘Aţţhangupetassa uposathassa,


Kalampi te nānubhavanti soļasiŋ.


Candappabhā tāragaņā ca sabbe.


‘Tasmā hi nārī ca naro ca sīlavā,


Aţţhangupetaŋ upavassuposathaŋ.


Puññāni katvāna sukhudrayāni,


Aninditā saggamupenti ţhānan’ ti. Dutiyaŋ.

3. Visākhāsuttaŋ
43. Ekaŋ samayaŋ bhagavā sāvatthiyaŋ viharati pubbārāme migāramātupāsāde. Atha kho visākhā migāramātā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho visākhaŋ migāramātaraŋ bhagavā etadavoca– ‘aţţhangasamannāgato kho, visākhe, uposatho upavuttho mahapphalo hoti mahānisaŋso mahājutiko mahāvipphāro. Kathaŋ upavuttho ca, visākhe, aţţhangasamannāgato uposatho mahapphalo hoti mahānisaŋso mahājutiko mahāvipphāro? Idha, visākhe, ariyasāvako iti paţisañcikkhati– “yāvajīvaŋ arahanto pāņātipātaŋ pahāya pāņātipātā paţiviratā nihitadaņđā nihitasatthā lajjī dayāpannā, sabbapāņabhūtahitānukampino viharanti. Ahaŋ pajja imañca rattiŋ imañca divasaŋ pāņātipātaŋ pahāya pāņātipātā paţivirato nihitadaņđo nihitasattho lajjī dayāpanno, sabbapāņabhūtahitānukampī viharāmi. Imināpangena arahataŋ anukaromi uposatho (p. 3.085) ca me upavuttho bhavissatī”’ ti. Iminā paţhamena angena samannāgato hoti …pe….

‘“Yāvajīvaŋ arahanto uccāsayanamahāsayanaŋ pahāya uccāsayanamahāsayanā paţiviratā nīcaseyyaŋ kappenti– mañcake vā tiņasanthārake vā. Ahaŋ pajja imañca rattiŋ imañca divasaŋ uccāsayanamahāsayanaŋ pahāya uccāsayanamahāsayanā paţivirato nīcaseyyaŋ kappemi– mañcake vā tiņasanthārake vā. Imināpangena arahataŋ anukaromi, uposatho ca me upavuttho bhavissatī” ti. Iminā aţţhamena angena samannāgato hoti. Evaŋ upavuttho kho, visākhe, aţţhangasamannāgato uposatho mahapphalo hoti mahānisaŋso mahājutiko mahāvipphāro.

‘Kīvamahapphalo hoti, kīvamahānisaŋso, kīvamahājutiko, kīvamahāvipphāro? Seyyathāpi, visākhe, yo imesaŋ soļasannaŋ mahājanapadānaŋ pahūtarattaratanānaŋ issariyādhipaccaŋ rajjaŋ kāreyya, seyyathidaŋ– angānaŋ magadhānaŋ kāsīnaŋ kosalānaŋ vajjīnaŋ mallānaŋ cetīnaŋ vangānaŋ kurūnaŋ pañcālānaŋ macchānaŋ sūrasenānaŋ assakānaŋ avantīnaŋ gandhārānaŋ kambojānaŋ, aţţhangasamannāgatassa uposathassa etaŋ kalaŋ nāgghati soļasiŋ. Taŋ kissa hetu? Kapaņaŋ, visākhe, mānusakaŋ rajjaŋ dibbaŋ sukhaŋ upanidhāya.

‘Yāni, visākhe, mānusakāni paññāsa vassāni, cātumahārājikānaŋ devānaŋ eso eko rattindivo. Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbāni pañca vassasatāni cātumahārājikānaŋ devānaŋ āyuppamāņaŋ. Ṭhānaŋ kho panetaŋ, visākhe, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā cātumahārājikānaŋ devānaŋ sahabyataŋ upapajjeyya Idaŋ kho panetaŋ, visākhe, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāya”’.

‘Yaŋ visākhe, mānusakaŋ vassasataŋ, tāvatiŋsānaŋ devānaŋ eso eko rattindivo. Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena vassasahassaŋ tāvatiŋsānaŋ devānaŋ āyuppamāņaŋ. Ṭhānaŋ kho panetaŋ, visākhe, vijjati (p. 3.086) yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā tāvatiŋsānaŋ devānaŋ sahabyataŋ upapajjeyya. Idaŋ kho panetaŋ, visākhe, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāya”’.

‘Yāni, visākhe, mānusakāni dve vassasatāni …pe… cattāri vassasatāni …pe… aţţha vassasatāni …pe… soļasa vassasatāni paranimmitavasavattīnaŋ devānaŋ eso eko rattindivo Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbāni soļasa vassasahassāni paranimmitavasavattīnaŋ devānaŋ āyuppamāņaŋ. Ṭhānaŋ kho panetaŋ, visākhe, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā paranimmitavasavattīnaŋ devānaŋ sahabyataŋ upapajjeyya. Idaŋ kho panetaŋ, visākhe, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāyā”’ ti.


‘Pāņaŋ na haññe na cadinnamādiye,


Musā na bhāse na ca majjapo siyā.


Abrahmacariyā virameyya methunā,


Rattiŋ na bhuñjeyya vikālabhojanaŋ.


‘Mālaŋ na dhāre na ca gandhamācare,


Mañce chamāyaŋ va sayetha santhate.


Etañhi aţţhangikamāhuposathaŋ,


Buddhena dukkhantagunā pakāsitaŋ.


‘Cando ca suriyo ca ubho sudassanā,


Obhāsayaŋ anupariyanti yāvatā.


Tamonudā te pana antalikkhagā,


Nabhe pabhāsanti disāvirocanā.


‘Etasmiŋ yaŋ vijjati antare dhanaŋ,


Muttā maņi veļuriyañca bhaddakaŋ.


Singīsuvaņņaŋ atha vāpi kañcanaŋ,


Yaŋ jātarūpaŋ haţakanti vuccati.


‘Aţţhangupetassa (p. 3.087) uposathassa,


Kalampi te nānubhavanti soļasiŋ.


Candappabhā tāragaņā ca sabbe.


‘Tasmā hi nārī ca naro ca sīlavā,


Aţţhangupetaŋ upavassuposathaŋ.


Puññāni katvāna sukhudrayāni,


Aninditā saggamupenti ţhānan’ ti. Tatiyaŋ.

4. Vāseţţhasuttaŋ
44. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho vāseţţho upāsako yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho vāseţţhaŋ upāsakaŋ bhagavā etadavoca– ‘aţţhangasamannāgato, vāseţţha, uposatho upavuttho mahapphalo hoti …pe… aninditā saggamupenti ţhānan’ ti.

Evaŋ vutte vāseţţho upāsako bhagavantaŋ etadavoca– ‘piyā me, bhante, ñātisālohitā aţţhangasamannāgataŋ uposathaŋ upavaseyyuŋ, piyānampi me assa ñātisālohitānaŋ dīgharattaŋ hitāya sukhāya. Sabbe cepi, bhante, khattiyā aţţhangasamannāgataŋ uposathaŋ upavaseyyuŋ, sabbesampissa khattiyānaŋ dīgharattaŋ hitāya sukhāya. Sabbe cepi, bhante, brāhmaņā …pe… vessā suddā aţţhangasamannāgataŋ uposathaŋ upavaseyyuŋ, sabbesampissa suddānaŋ dīgharattaŋ hitāya sukhāyā’ ti.

‘Evametaŋ, vāseţţha, evametaŋ, vāseţţha! Sabbe cepi, vāseţţha, khattiyā aţţhangasamannāgataŋ uposathaŋ upavaseyyuŋ, sabbesampissa khattiyānaŋ dīgharattaŋ hitāya sukhāya. Sabbe cepi, vāseţţha, brāhmaņā …pe… vessā… suddā aţţhangasamannāgataŋ uposathaŋ upavaseyyuŋ, sabbesampissa suddānaŋ dīgharattaŋ hitāya sukhāya. Sadevako cepi, vāseţţha, loko samārako sabrahmako sassamaņabrāhmaņī pajā sadevamanussā aţţhangasamannāgataŋ uposathaŋ upavaseyyuŋ, sadevakassapissa lokassa samārakassa (p. 3.088) sabrahmakassa sassamaņabrāhmaņiyā pajāya sadevamanussāya dīgharattaŋ hitāya sukhāya. Ime cepi, vāseţţha, mahāsālā aţţhangasamannāgataŋ uposathaŋ upavaseyyuŋ, imesampissa mahāsālānaŋ dīgharattaŋ hitāya sukhāya ( ) . Ko pana vādo manussabhūtassā’ ti! Catutthaŋ.

5. Bojjhasuttaŋ
45. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho bojjhā upāsikā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho bojjhaŋ upāsikaŋ bhagavā etadavoca–

‘Aţţhangasamannāgato, bojjhe, uposatho upavuttho mahapphalo hoti mahānisaŋso mahājutiko mahāvipphāro. Kathaŋ upavuttho ca, bojjhe, aţţhangasamannāgato uposatho mahapphalo hoti mahānisaŋso mahājutiko mahāvipphāro? Idha bojjhe, ariyasāvako iti paţisañcikkhati– “yāvajīvaŋ arahanto pāņātipātaŋ pahāya pāņātipātā paţiviratā nihitadaņđā nihitasatthā lajjī dayāpannā, sabbapāņabhūtahitānukampino viharanti. Ahaŋ pajja imañca rattiŋ imañca divasaŋ pāņātipātaŋ pahāya pāņātipātā paţivirato nihitadaņđo nihitasattho lajjī dayāpanno, sabbapāņabhūtahitānukampī viharāmi. Imināpangena arahataŋ anukaromi, uposatho ca me upavuttho bhavissatī” ti. Iminā paţhamena angena samannāgato hoti …pe….

‘“Yāvajīvaŋ arahanto uccāsayanamahāsayanaŋ pahāya uccāsayanamahāsayanā paţiviratā nīcaseyyaŋ kappenti– mañcake vā tiņasanthārake vā. Ahaŋ pajja imañca rattiŋ imañca divasaŋ uccāsayanamahāsayanaŋ pahāya uccāsayanamahāsayanā paţivirato nīcaseyyaŋ kappemi– mañcake vā tiņasanthārake vā. Imināpangena arahataŋ anukaromi, uposatho ca me upavuttho bhavissatī” ti. Iminā aţţhamena angena samannāgato hoti. Evaŋ upavuttho kho, bojjhe, aţţhangasamannāgato uposatho mahapphalo hoti mahānisaŋso mahājutiko mahāvipphāro.

‘Kīvamahapphalo (p. 3.089) hoti, kīvamahānisaŋso, kīvamahājutiko, kīvamahāvipphāro? Seyyathāpi, bojjhe, yo imesaŋ soļasannaŋ mahājanapadānaŋ pahūtarattaratanānaŋ issariyādhipaccaŋ rajjaŋ kāreyya, seyyathidaŋ– angānaŋ magadhānaŋ kāsīnaŋ kosalānaŋ vajjīnaŋ mallānaŋ cetīnaŋ vangānaŋ kurūnaŋ pañcālānaŋ macchānaŋ sūrasenānaŋ assakānaŋ avantīnaŋ gandhārānaŋ kambojānaŋ, aţţhangasamannāgatassa uposathassa etaŋ kalaŋ nāgghati soļasiŋ. Taŋ kissa hetu? Kapaņaŋ, bojjhe, mānusakaŋ rajjaŋ dibbaŋ sukhaŋ upanidhāya.

‘Yāni, bojjhe, mānusakāni paññāsa vassāni, cātumahārājikānaŋ devānaŋ eso eko rattindivo. Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbāni pañca vassasatāni cātumahārājikānaŋ devānaŋ āyuppamāņaŋ. Ṭhānaŋ kho panetaŋ, bojjhe, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā cātumahārājikānaŋ devānaŋ sahabyataŋ upapajjeyya. Idaŋ kho panetaŋ, bojjhe, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāya”’.

‘Yaŋ, bojjhe, mānusakaŋ vassasataŋ …pe… tāni, bojjhe, mānusakāni dve vassasatāni …pe… cattāri vassasatāni …pe… aţţha vassasatāni …pe… soļasa vassasatāni paranimmitavasavattīnaŋ devānaŋ eso eko rattindivo. Tāya rattiyā tiŋsarattiyo māso. Tena māsena dvādasamāsiyo saŋvaccharo. Tena saŋvaccharena dibbāni soļasa vassasahassāni paranimmitavasavattīnaŋ devānaŋ āyuppamāņaŋ. Ṭhānaŋ kho panetaŋ, bojjhe, vijjati yaŋ idhekacco itthī vā puriso vā aţţhangasamannāgataŋ uposathaŋ upavasitvā kāyassa bhedā paraŋ maraņā paranimmitavasavattīnaŋ devānaŋ sahabyataŋ upapajjeyya. Idaŋ kho panetaŋ, bojjhe, sandhāya bhāsitaŋ– “kapaņaŋ mānusakaŋ rajjaŋ dibbaŋ sukhaŋ upanidhāyā”’ ti.


‘Pāņaŋ na haññe na cadinnamādiye,


Musā na bhāse na ca majjapo siyā.


Abrahmacariyā virameyya methunā,


Rattiŋ na bhuñjeyya vikālabhojanaŋ.


‘Mālaŋ (p. 3.090) na dhāre na ca gandhamācare,


Mañce chamāyaŋ va sayetha santhate.


Etañhi aţţhangikamāhuposathaŋ,


Buddhena dukkhantagunā pakāsitaŋ.


‘Cando ca suriyo ca ubho sudassanā,


Obhāsayaŋ anupariyanti yāvatā.


Tamonudā te pana antalikkhagā,


Nabhe pabhāsanti disāvirocanā.


‘Etasmiŋ yaŋ vijjati antare dhanaŋ,


Muttā maņi veļuriyañca bhaddakaŋ.


Singīsuvaņņaŋ atha vāpi kañcanaŋ,


Yaŋ jātarūpaŋ haţakanti vuccati.


‘Aţţhangupetassa uposathassa,


Kalampi te nānubhavanti soļasiŋ.


Candappabhā tāragaņā ca sabbe.


‘Tasmā hi nārī ca naro ca sīlavā,


Aţţhangupetaŋ upavassuposathaŋ.


Puññāni katvāna sukhudrayāni,


Aninditā saggamupenti ţhānan’ ti. Pañcamaŋ.

6. Anuruddhasuttaŋ
46. Ekaŋ samayaŋ bhagavā kosambiyaŋ viharati ghositārāme. Tena kho pana samayena āyasmā anuruddho divāvihāraŋ gato hoti paţisallīno. Atha kho sambahulā manāpakāyikā devatā yenāyasmā anuruddho tenupasankamiŋsu; upasankamitvā āyasmantaŋ anuruddhaŋ abhivādetvā ekamantaŋ aţţhaŋsu. Ekamantaŋ ţhitā kho tā devatā āyasmantaŋ anuruddhaŋ etadavocuŋ– ‘mayaŋ, bhante anuruddha, manāpakāyikā nāma devatā tīsu ţhānesu issariyaŋ kārema vasaŋ vattema. Mayaŋ, bhante anuruddha, yādisakaŋ vaņņaŋ ākankhāma tādisakaŋ vaņņaŋ ţhānaso paţilabhāma; yādisakaŋ saraŋ ākankhāma (p. 3.091) tādisakaŋ saraŋ ţhānaso paţilabhāma; yādisakaŋ sukhaŋ ākankhāma tādisakaŋ sukhaŋ ţhānaso paţilabhāma. Mayaŋ, bhante anuruddha, manāpakāyikā nāma devatā imesu tīsu ţhānesu issariyaŋ kārema vasaŋ vattemā’ ti.

Atha kho āyasmato anuruddhassa etadahosi– ‘aho vatimā devatā sabbāva nīlā assu nīlavaņņā nīlavatthā nīlālankārā’ ti. Atha kho tā devatā āyasmato anuruddhassa cittamaññāya sabbāva nīlā ahesuŋ nīlavaņņā nīlavatthā nīlālankārā.

Atha kho āyasmato anuruddhassa etadahosi– ‘aho vatimā devatā sabbāva pītā assu …pe… sabbāva lohitakā assu… sabbāva odātā assu odātavaņņā odātavatthā odātālankārā’ ti. Atha kho tā devatā āyasmato anuruddhassa cittamaññāya sabbāva odātā ahesuŋ odātavaņņā odātavatthā odātālankārā.

Atha kho tā devatā ekā ca gāyi ekā ca nacci ekā ca accharaŋ vādesi. Seyyathāpi nāma pañcangikassa tūriyassa suvinītassa suppaţipatāļitassa kusalehi susamannāhatassa saddo hoti vaggu ca rajanīyo ca kamanīyo ca pemanīyo ca madanīyo ca; evamevaŋ tāsaŋ devatānaŋ alankārānaŋ saddo hoti vaggu ca rajanīyo ca kamanīyo ca pemanīyo ca madanīyo ca. Atha kho āyasmā anuruddho indriyāni okkhipi.

Atha kho tā devatā ‘na khvayyo anuruddho sādiyatī’ ti tatthevantaradhāyiŋsu. Atha kho āyasmā anuruddho sāyanhasamayaŋ paţisallānā vuţţhito yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā anuruddho bhagavantaŋ etadavoca–

‘Idhāhaŋ, bhante, divāvihāraŋ gato homi paţisallīno. Atha kho, bhante, sambahulā manāpakāyikā devatā yenāhaŋ tenupasankamiŋsu; upasankamitvā maŋ abhivādetvā ekamantaŋ aţţhaŋsu. Ekamantaŋ ţhitā kho, bhante, tā (p. 3.092) devatā maŋ etadavocuŋ– “mayaŋ, bhante anuruddha, manāpakāyikā nāma devatā tīsu ţhānesu issariyaŋ kārema vasaŋ vattema. Mayaŋ, bhante anuruddha, yādisakaŋ vaņņaŋ ākankhāma tādisakaŋ vaņņaŋ ţhānaso paţilabhāma; yādisakaŋ saraŋ ākankhāma tādisakaŋ saraŋ ţhānaso paţilabhāma; yādisakaŋ sukhaŋ ākankhāma tādisakaŋ sukhaŋ ţhānaso paţilabhāma. Mayaŋ, bhante anuruddha, manāpakāyikā nāma devatā imesu tīsu ţhānesu issariyaŋ kārema vasaŋ vattemā” ti. Tassa mayhaŋ, bhante, etadahosi– “aho vatimā devatā sabbāva nīlā assu nīlavaņņā nīlavatthā nīlālankārā” ti. Atha kho, bhante, tā devatā mama cittamaññāya sabbāva nīlā ahesuŋ nīlavaņņā nīlavatthā nīlālankārā.

‘Tassa mayhaŋ, bhante, etadahosi– “aho vatimā devatā sabbāva pītā assu …pe… sabbāva lohitakā assu …pe… sabbāva odātā assu odātavaņņā odātavatthā odātālankārā” ti Atha kho, bhante, tā devatā mama cittamaññāya sabbāva odātā ahesuŋ odātavaņņā odātavatthā odātālankārā.

‘Atha kho, bhante, tā devatā ekā ca gāyi ekā ca nacci ekā ca accharaŋ vādesi. Seyyathāpi nāma pañcangikassa tūriyassa suvinītassa suppaţipatāļitassa kusalehi susamannāhatassa saddo hoti vaggu ca rajanīyo ca kamanīyo ca pemanīyo ca madanīyo ca; evamevaŋ tāsaŋ devatānaŋ alankārānaŋ saddo hoti vaggu ca rajanīyo ca kamanīyo ca pemanīyo ca madanīyo ca. Atha khvāhaŋ, bhante, indriyāni okkhipiŋ.

‘Atha kho, bhante, tā devatā “na khvayyo anuruddho sādiyatī” ti tatthevantaradhāyiŋsu. Katihi nu kho, bhante, dhammehi samannāgato mātugāmo kāyassa bhedā paraŋ maraņā manāpakāyikānaŋ devānaŋ sahabyataŋ upapajjatī’ ti?

‘Aţţhahi kho, anuruddha, dhammehi samannāgato mātugāmo kāyassa bhedā paraŋ maraņā manāpakāyikānaŋ devānaŋ sahabyataŋ upapajjati. Katamehi aţţhahi? Idha, anuruddha, mātugāmo yassa mātāpitaro bhattuno denti atthakāmā hitesino anukampakā anukampaŋ upādāya tassa (p. 3.093) hoti pubbuţţhāyinī pacchānipātinī kinkārapaţissāvinī manāpacārinī piyavādinī.

‘Ye te bhattu garuno honti– mātāti vā pitāti vā samaņabrāhmaņāti vā– te sakkaroti, garuŋ karoti, māneti, pūjeti, abbhāgate ca āsanodakena paţipūjeti.

‘Ye te bhattu abbhantarā kammantā– uņņāti vā kappāsāti vā– tattha dakkhā hoti analasā tatrupāyāya vīmaŋsāya samannāgatā alaŋ kātuŋ alaŋ saŋvidhātuŋ.

‘Yo so bhattu abbhantaro antojano dāsāti vā pessāti vā kammakarāti vā– tesaŋ katañca katato jānāti akatañca akatato jānāti, gilānakānañca balābalaŋ jānāti khādanīyaŋ bhojanīyañcassa paccaŋsena saŋvibhajati.

‘Yaŋ bhattu āharati dhanaŋ vā dhaññaŋ vā jātarūpaŋ vā taŋ ārakkhena guttiyā sampādeti, tattha ca hoti adhuttī athenī asoņđī avināsikā.

‘Upāsikā kho pana hoti buddhaŋ saraņaŋ gatā dhammaŋ saraņaŋ gatā sanghaŋ saraņaŋ gatā.

‘Sīlavatī kho pana hoti– pāņātipātā paţiviratā, adinnādānā paţiviratā, kāmesumicchācārā paţiviratā, musāvādā paţiviratā, surāmerayamajjapamādaţţhānā paţiviratā.

‘Cāgavatī kho pana hoti. Vigatamalamaccherena cetasā agāraŋ ajjhāvasati muttacāgā payatapāņinī vossaggaratā yācayogā dānasaŋvibhāgaratā.

‘Imehi kho, anuruddha, aţţhahi dhammehi samannāgato mātugāmo kāyassa bhedā paraŋ maraņā manāpakāyikānaŋ devānaŋ sahabyataŋ upapajjatī’ ti.


‘Yo (p. 3.094) naŋ bharati sabbadā, niccaŋ ātāpi ussuko;


Taŋ sabbakāmadaŋ posaŋ, bhattāraŋ nātimaññati.


‘Na cāpi sotthi bhattāraŋ, issāvādena rosaye;


Bhattu ca garuno sabbe, paţipūjeti paņđitā.


‘Uţţhāhikā analasā, sangahitaparijjanā;


Bhattu manāpaŋ carati, sambhataŋ anurakkhati.


‘Yā evaŋ vattati nārī, bhattu chandavasānugā;


Manāpā nāma te devā, yattha sā upapajjatī’ ti. Chaţţhaŋ.

7. Dutiyavisākhāsuttaŋ
47. Ekaŋ samayaŋ bhagavā sāvatthiyaŋ viharati pubbārāme migāramātupāsāde. Atha kho visākhā migāramātā …pe… ekamantaŋ nisinnaŋ kho visākhaŋ migāramātaraŋ bhagavā etadavoca–

‘Aţţhahi kho, visākhe, dhammehi samannāgato mātugāmo kāyassa bhedā paraŋ maraņā manāpakāyikānaŋ devānaŋ sahabyataŋ upapajjati. Katamehi aţţhahi? Idha, visākhe, mātugāmo yassa mātāpitaro bhattuno denti atthakāmā hitesino anukampakā anukampaŋ upādāya tassa hoti pubbuţţhāyinī pacchānipātinī kinkārapaţissāvinī manāpacārinī piyavādinī …pe….

‘Cāgavatī kho pana hoti. Vigatamalamaccherena cetasā agāraŋ ajjhāvasati muttacāgā payatapāņinī vossaggaratā yācayogā dānasaŋvibhāgaratā. Imehi kho, visākhe, aţţhahi dhammehi samannāgato mātugāmo kāyassa bhedā paraŋ maraņā manāpakāyikānaŋ devānaŋ sahabyataŋ upapajjatī’ ti.


‘Yo naŋ bharati sabbadā, niccaŋ ātāpi ussuko;


Taŋ sabbakāmadaŋ posaŋ, bhattāraŋ nātimaññati.


‘Na (p. 3.095) cāpi sotthi bhattāraŋ, issāvādena rosaye;


Bhattu ca garuno sabbe, paţipūjeti paņđitā.


‘Uţţhāhikā analasā, sangahitaparijjanā;


Bhattu manāpaŋ carati, sambhataŋ anurakkhati.


‘Yā evaŋ vattati nārī, bhattu chandavasānugā;


Manāpā nāma te devā, yattha sā upapajjatī’ ti. Sattamaŋ.

8. Nakulamātāsuttaŋ
48. Ekaŋ samayaŋ bhagavā bhaggesu viharati suŋsumāragire bhesakaļāvane migadāye. Atha kho nakulamātā gahapatānī yena bhagavā tenupasankami; upasankamitvā …pe…. Ekamantaŋ nisinnaŋ kho nakulamātaraŋ gahapatāniŋ bhagavā etadavoca–

‘Aţţhahi kho, nakulamāte, dhammehi samannāgato mātugāmo kāyassa bhedā paraŋ maraņā manāpakāyikānaŋ devānaŋ sahabyataŋ upapajjati. Katamehi aţţhahi? Idha, nakulamāte, mātugāmo yassa mātāpitaro bhattuno denti atthakāmā hitesino anukampakā anukampaŋ upādāya tassa hoti pubbuţţhāyinī pacchānipātinī kinkārapaţissāvinī manāpacārinī piyavādinī.

‘Ye te bhattu garuno honti– mātāti vā pitāti vā samaņabrāhmaņāti vā– te sakkaroti garuŋ karoti māneti pūjeti, abbhāgate ca āsanodakena paţipūjeti.

‘Ye te bhattu abbhantarā kammantā– uņņāti vā kappāsāti vā– tattha dakkhā hoti analasā tatrupāyāya vīmaŋsāya samannāgatā alaŋ kātuŋ alaŋ saŋvidhātuŋ.

‘Yo so bhattu abbhantaro antojano– dāsāti vā pessāti vā kammakarāti vā– tesaŋ katañca katato jānāti akatañca akatato jānāti, gilānakānañca balābalaŋ jānāti khādanīyaŋ bhojanīyañcassa paccaŋsena saŋvibhajati.

‘Yaŋ (p. 3.096) bhattā āharati dhanaŋ vā dhaññaŋ vā rajataŋ vā jātarūpaŋ vā taŋ ārakkhena guttiyā sampādeti, tattha ca hoti adhuttī athenī asoņđī avināsikā.

‘Upāsikā kho pana hoti buddhaŋ saraņaŋ gatā dhammaŋ saraņaŋ gatā sanghaŋ saraņaŋ gatā.

‘Sīlavatī kho pana hoti– pāņātipātā paţiviratā …pe… surāmerayamajjapamādaţţhānā paţiviratā …pe….

‘Cāgavatī kho pana hoti vigatamalamaccherena cetasā agāraŋ ajjhāvasati muttacāgā payatapāņinī vossaggaratā yācayogā dānasaŋvibhāgaratā.

‘Imehi kho, nakulamāte, aţţhahi dhammehi samannāgato mātugāmo kāyassa bhedā paraŋ maraņā manāpakāyikānaŋ devānaŋ sahabyataŋ upapajjatī’ ti.


‘Yo naŋ bharati sabbadā, niccaŋ ātāpi ussuko;


Taŋ sabbakāmadaŋ posaŋ, bhattāraŋ nātimaññati.


‘Na cāpi sotthi bhattāraŋ, issāvādena rosaye;


Bhattu ca garuno sabbe, paţipūjeti paņđitā.


‘Uţţhāhikā analasā, sangahitaparijjanā;


Bhattu manāpaŋ carati, sambhataŋ anurakkhati.


‘Yā evaŋ vattati nārī, bhattu chandavasānugā;


Manāpā nāma te devā, yattha sā upapajjatī’ ti. Aţţhamaŋ.

9. Paţhama-idhalokikasuttaŋ
49. Ekaŋ samayaŋ bhagavā sāvatthiyaŋ viharati pubbārāme migāramātupāsāde. Atha kho visākhā migāramātā yena bhagavā tenupasankami …pe…. Ekamantaŋ nisinnaŋ kho visākhaŋ migāramātaraŋ bhagavā etadavoca–

‘Catūhi (p. 3.097) kho, visākhe, dhammehi samannāgato mātugāmo idhalokavijayāya paţipanno hoti, ayaŋsa loko āraddho hoti. Katamehi catūhi? Idha, visākhe, mātugāmo susaŋvihitakammanto hoti, sangahitaparijano, bhattu manāpaŋ carati, sambhataŋ anurakkhati.

‘Kathañca visākhe, mātugāmo susaŋvihitakammanto hoti? Idha, visākhe, mātugāmo ye te bhattu abbhantarā kammantā– uņņāti vā kappāsāti vā– tattha dakkhā hoti analasā tatrupāyāya vīmaŋsāya samannāgatā alaŋ kātuŋ alaŋ saŋvidhātuŋ. Evaŋ kho, visākhe, mātugāmo susaŋvihitakammanto hoti.

‘Kathañca, visākhe, mātugāmo sangahitaparijano hoti? Idha, visākhe, mātugāmo yo so bhattu abbhantaro antojano– dāsāti vā pessāti vā kammakarāti vā– tesaŋ katañca katato jānāti akatañca akatato jānāti, gilānakānañca balābalaŋ jānāti khādanīyaŋ bhojanīyañcassa paccaŋsena saŋvibhajati. Evaŋ kho, visākhe, mātugāmo sangahitaparijano hoti.

‘Kathañca, visākhe, mātugāmo bhattu manāpaŋ carati? Idha, visākhe, mātugāmo yaŋ bhattu amanāpasankhātaŋ taŋ jīvitahetupi na ajjhācarati. Evaŋ kho, visākhe, mātugāmo bhattu manāpaŋ carati.

‘Kathañca, visākhe, mātugāmo sambhataŋ anurakkhati? Idha, visākhe, mātugāmo yaŋ bhattā āharati dhanaŋ vā dhaññaŋ vā rajataŋ vā jātarūpaŋ vā taŋ ārakkhena guttiyā sampādeti, tattha ca hoti adhuttī athenī asoņđī avināsikā. Evaŋ kho, visākhe, mātugāmo sambhataŋ anurakkhati. Imehi kho, visākhe, catūhi dhammehi samannāgato mātugāmo idhalokavijayāya paţipanno hoti, ayaŋsa loko āraddho hoti.

‘Catūhi kho visākhe, dhammehi samannāgato mātugāmo paralokavijayāya paţipanno hoti, paraloko āraddho hoti. Katamehi catūhi? Idha, visākhe, mātugāmo saddhāsampanno hoti, sīlasampanno hoti, cāgasampanno hoti, paññāsampanno hoti.

‘Kathañca (p. 3.098) visākhe, mātugāmo saddhāsampanno hoti? Idha, visākhe, mātugāmo saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Evaŋ kho, visākhe, mātugāmo saddhāsampanno hoti.

‘Kathañca, visākhe, mātugāmo sīlasampanno hoti? Idha visākhe, mātugāmo pāņātipātā paţivirato hoti …pe… surāmerayamajjapamādaţţhānā paţivirato hoti. Evaŋ kho, visākhe, mātugāmo sīlasampanno hoti.

‘Kathañca visākhe, mātugāmo cāgasampanno hoti? Idha, visākhe, mātugāmo vigatamalamaccherena cetasā agāraŋ ajjhāvasati muttacāgā payatapāņinī vossaggaratā yācayogā dānasaŋvibhāgaratā. Evaŋ kho, visākhe, mātugāmo cāgasampanno hoti.

‘Kathañca, visākhe, mātugāmo paññāsampanno hoti? Idha, visākhe, mātugāmo paññavā hoti …pe… evaŋ kho, visākhe, mātugāmo paññāsampanno hoti. Imehi kho, visākhe, catūhi dhammehi samannāgato mātugāmo paralokavijayāya paţipanno hoti, paraloko āraddho hotī’ ti.


‘Susaŋvihitakammantā, sangahitaparijjanā;


Bhattu manāpaŋ carati, sambhataŋ anurakkhati.


‘Saddhā sīlena sampannā, vadaññū vītamaccharā;


Niccaŋ maggaŋ visodheti, sotthānaŋ samparāyikaŋ.


‘Iccete aţţha dhammā ca, yassā vijjanti nāriyā;


Tampi sīlavatiŋ āhu, dhammaţţhaŋ saccavādiniŋ.


‘Soļasākārasampannā, aţţhangasusamāgatā;


Tādisī sīlavatī upāsikā.


Upapajjati devalokaŋ manāpan’ ti. Navamaŋ.

10. Dutiya-idhalokikasuttaŋ
50. ‘Catūhi (p. 3.099) bhikkhave, dhammehi samannāgato mātugāmo idhalokavijayāya paţipanno hoti, ayaŋsa loko āraddho hoti. Katamehi catūhi? Idha bhikkhave, mātugāmo susaŋvihitakammanto hoti, sangahitaparijano, bhattu manāpaŋ carati, sambhataŋ anurakkhati.

‘Kathañca, bhikkhave, mātugāmo susaŋvihitakammanto hoti? Idha, bhikkhave, mātugāmo ye te bhattu abbhantarā kammantā …pe… evaŋ kho, bhikkhave, mātugāmo susaŋvihitakammanto hoti.

‘Kathañca, bhikkhave, mātugāmo sangahitaparijano hoti? Idha, bhikkhave, mātugāmo yo so bhattu abbhantaro antojano …pe… evaŋ kho, bhikkhave, mātugāmo sangahitaparijano hoti.

‘Kathañca bhikkhave, mātugāmo bhattu manāpaŋ carati? Idha, bhikkhave, mātugāmo yaŋ bhattu amanāpasankhātaŋ taŋ jīvitahetupi na ajjhācarati. Evaŋ kho, bhikkhave, mātugāmo bhattu manāpaŋ carati.

‘Kathañca, bhikkhave, mātugāmo sambhataŋ anurakkhati? Idha, bhikkhave, mātugāmo yaŋ bhattā āharati …pe… evaŋ kho, bhikkhave, mātugāmo sambhataŋ anurakkhati. Imehi kho, bhikkhave, catūhi dhammehi samannāgato mātugāmo idhalokavijayāya paţipanno hoti, ayaŋsa loko āraddho hoti.

‘Catūhi, bhikkhave, dhammehi samannāgato mātugāmo paralokavijayāya paţipanno hoti, paraloko āraddho hoti. Katamehi catūhi? Idha, bhikkhave, mātugāmo saddhāsampanno hoti, sīlasampanno hoti, cāgasampanno hoti, paññāsampanno hoti.

‘Kathañca, bhikkhave, mātugāmo saddhāsampanno hoti? Idha, bhikkhave, mātugāmo saddho hoti …pe… evaŋ kho, bhikkhave, mātugāmo saddhāsampanno hoti.

‘Kathañca (p. 3.100) bhikkhave, mātugāmo sīlasampanno hoti? Idha, bhikkhave, mātugāmo pāņātipātā paţivirato hoti …pe… surāmerayamajjapamādaţţhānā paţivirato hoti. Evaŋ kho, bhikkhave, mātugāmo sīlasampanno hoti.

‘Kathañca, bhikkhave, mātugāmo cāgasampanno hoti? Idha, bhikkhave, mātugāmo vigatamalamaccherena cetasā agāraŋ ajjhāvasati …pe… evaŋ kho bhikkhave, mātugāmo cāgasampanno hoti.

‘Kathañca, bhikkhave, mātugāmo paññāsampanno hoti? Idha, bhikkhave, mātugāmo paññavā hoti …pe… evaŋ kho, bhikkhave, mātugāmo paññāsampanno hoti. Imehi kho, bhikkhave, catūhi dhammehi samannāgato mātugāmo paralokavijayāya paţipanno hoti, paraloko āraddho hotī’ ti.


‘Susaŋvihitakammantā, sangahitaparijjanā;


Bhattu manāpaŋ carati, sambhataŋ anurakkhati.


‘Saddhā sīlena sampannā, vadaññū vītamaccharā;


Niccaŋ maggaŋ visodheti, sotthānaŋ samparāyikaŋ.


‘Iccete aţţha dhammā ca, yassā vijjanti nāriyā;


Tampi sīlavatiŋ āhu, dhammaţţhaŋ saccavādiniŋ.


‘Soļasākārasampannā, aţţhangasusamāgatā;


Tādisī sīlavatī upāsikā, upapajjati devalokaŋ manāpan’ ti. Dasamaŋ.

Uposathavaggo pañcamo.

Tassuddānaŋ–

Sankhitte vitthate visākhe, vāseţţho bojjhāya pañcamaŋ;

Anuruddhaŋ puna visākhe, nakulā idhalokikā dveti.

Paţhamapaņņāsakaŋ samattaŋ.

2. Dutiyapaņņāsakaŋ

( 6) 1. Gotamīvaggo

1. Gotamīsuttaŋ
51. Ekaŋ (p. 3.101) samayaŋ bhagavā sakkesu viharati kapilavatthusmiŋ nigrodhārāme. Atha kho mahāpajāpatī gotamī yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho mahāpajāpatī gotamī bhagavantaŋ etadavoca– ‘sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti. ‘Alaŋ, gotami! Mā te rucci mātugāmassa tathāgatappavedite dhammavinaye agārasmā anagāriyaŋ pabbajjā’ ti.

Dutiyampi kho mahāpajāpatī gotamī bhagavantaŋ etadavoca– ‘sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti. ‘Alaŋ, gotami! Mā te rucci mātugāmassa tathāgatappavedite dhammavinaye agārasmā anagāriyaŋ pabbajjā’ ti. ‘Tatiyampi kho mahāpajāpatī gotamī bhagavantaŋ etadavoca– ‘sādhu bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti. ‘Alaŋ, gotami! Mā te rucci mātugāmassa tathāgatappavedite dhammavinaye agārasmā anagāriyaŋ pabbajjā’ ti.

Atha kho mahāpajāpatī gotamī ‘na bhagavā anujānāti mātugāmassa tathāgatappavedite dhammavinaye agārasmā anagāriyaŋ pabbajjan’ ti dukkhī dummanā assumukhī rudamānā bhagavantaŋ abhivādetvā padakkhiņaŋ katvā pakkāmi.

Atha kho bhagavā kapilavatthusmiŋ yathābhirantaŋ viharitvā yena vesālī tena cārikaŋ pakkāmi Anupubbena cārikaŋ caramāno yena vesālī tadavasari. Tatra sudaŋ bhagavā vesāliyaŋ viharati mahāvane kūţāgārasālāyaŋ (p. 3.102) Atha kho mahāpajāpatī gotamī kese chedāpetvā kāsāyāni vatthāni acchādetvā sambahulāhi sākiyānīhi saddhiŋ yena vesālī tena pakkāmi. Anupubbena yena vesālī mahāvanaŋ kūţāgārasālā tenupasankami. Atha kho mahāpajāpatī gotamī sūnehi pādehi rajokiņņena gattena dukkhī dummanā assumukhī rudamānā bahidvārakoţţhake aţţhāsi.

Addasā kho āyasmā ānando mahāpajāpatiŋ gotamiŋ sūnehi pādehi rajokiņņena gattena dukkhiŋ dummanaŋ assumukhiŋ rudamānaŋ bahidvārakoţţhake ţhitaŋ. Disvāna mahāpajāpatiŋ gotamiŋ etadavoca– ‘kiŋ nu tvaŋ, gotami, sūnehi pādehi rajokiņņena gattena dukkhī dummanā assumukhī rudamānā bahidvārakoţţhake ţhitā’ ti? ‘Tathā hi pana, bhante ānanda, na bhagavā anujānāti mātugāmassa tathāgatappavedite dhammavinaye agārasmā anagāriyaŋ pabbajjan’ ti. ‘Tena hi tvaŋ, gotami, muhuttaŋ idheva tāva hohi, yāvāhaŋ bhagavantaŋ yācāmi mātugāmassa tathāgatappavedite dhammavinaye agārasmā anagāriyaŋ pabbajjan’ ti.

Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘esā, bhante, mahāpajāpatī gotamī sūnehi pādehi rajokiņņena gattena dukkhī dummanā assumukhī rudamānā bahidvārakoţţhake ţhitā– “na bhagavā anujānāti mātugāmassa tathāgatappavedite dhammavinaye agārasmā anagāriyaŋ pabbajjan” ti. Sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti. ‘Alaŋ, ānanda! Mā te rucci mātugāmassa tathāgatappavedite dhammavinaye agārasmā anagāriyaŋ pabbajjā’ ti.

Dutiyampi kho …pe… tatiyampi kho āyasmā ānando bhagavantaŋ etadavoca– ‘sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti. ‘Alaŋ, ānanda! Mā te rucci mātugāmassa tathāgatappavedite dhammavinaye agārasmā anagāriyaŋ pabbajjā’ ti.

Atha (p. 3.103) kho āyasmato ānandassa etadahosi– ‘na bhagavā anujānāti mātugāmassa tathāgatappavedite dhammavinaye agārasmā anagāriyaŋ pabbajjaŋ. Yaŋnūnāhaŋ aññenapi pariyāyena bhagavantaŋ yāceyyaŋ mātugāmassa tathāgatappavedite dhammavinaye agārasmā anagāriyaŋ pabbajjan’ ti. Atha kho āyasmā ānando bhagavantaŋ etadavoca– ‘bhabbo nu kho, bhante, mātugāmo tathāgatappavedite dhammavinaye agārasmā anagāriyaŋ pabbajitvā sotāpattiphalaŋ vā sakadāgāmiphalaŋ vā anāgāmiphalaŋ vā arahattaphalaŋ vā sacchikātun’ ti? ‘Bhabbo, ānanda, mātugāmo tathāgatappavedite dhammavinaye agārasmā anagāriyaŋ pabbajitvā sotāpattiphalampi sakadāgāmiphalampi anāgāmiphalampi arahattaphalampi sacchikātun’ ti. ‘Sace, bhante, bhabbo mātugāmo tathāgatappavedite dhammavinaye agārasmā anagāriyaŋ pabbajitvā sotāpattiphalampi …pe… arahattaphalampi sacchikātuŋ, bahukārā, bhante, mahāpajāpatī gotamī bhagavato mātucchā āpādikā posikā khīrassa dāyikā; bhagavantaŋ janettiyā kālankatāya thaññaŋ pāyesi. Sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti.

‘Sace, ānanda, mahāpajāpatī gotamī aţţha garudhamme paţiggaņhāti, sāvassā hotu upasampadā–

‘vassasatūpasampannāya bhikkhuniyā tadahūpasampannassa bhikkhuno abhivādanaŋ paccuţţhānaŋ añjalikammaŋ sāmīcikammaŋ kattabbaŋ. Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo.

‘Na bhikkhuniyā abhikkhuke āvāse vassaŋ upagantabbaŋ. Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo.

‘Anvađđhamāsaŋ bhikkhuniyā bhikkhusanghato dve dhammā paccāsīsitabbā – uposathapucchakañca, ovādūpasankamanañca Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo.

‘Vassaŋvuţţhāya bhikkhuniyā ubhatosanghe tīhi ţhānehi pavāretabbaŋ– diţţhena vā sutena vā parisankāya vā. Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo.

‘Garudhammaŋ (p. 3.104) ajjhāpannāya bhikkhuniyā ubhatosanghe pakkhamānattaŋ caritabbaŋ. Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo.

‘Dve vassāni chasu dhammesu sikkhitasikkhāya sikkhamānāya ubhatosanghe upasampadā pariyesitabbā. Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo.

‘Na kenaci pariyāyena bhikkhuniyā bhikkhu akkositabbo paribhāsitabbo. Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo.

‘Ajjatagge ovaţo bhikkhunīnaŋ bhikkhūsu vacanapatho, anovaţo bhikkhūnaŋ bhikkhunīsu vacanapatho. Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo.

‘Sace, ānanda, mahāpajāpatī gotamī ime aţţha garudhamme paţiggaņhāti, sāvassā hotu upasampadā’ ti.

Atha kho āyasmā ānando bhagavato santike ime aţţha garudhamme uggahetvā yena mahāpajāpatī gotamī tenupasankami; upasankamitvā mahāpajāpatiŋ gotamiŋ etadavoca–

‘Sace kho tvaŋ, gotami, aţţha garudhamme paţiggaņheyyāsi, sāva te bhavissati upasampadā–

‘Vassasatūpasampannāya bhikkhuniyā tadahūpasampannassa bhikkhuno abhivādanaŋ paccuţţhānaŋ añjalikammaŋ sāmīcikammaŋ kattabbaŋ. Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo …pe….

‘Ajjatagge ovaţo bhikkhunīnaŋ bhikkhūsu vacanapatho, anovaţo bhikkhūnaŋ bhikkhunīsu vacanapatho. Ayampi dhammo sakkatvā garuŋ katvā mānetvā pūjetvā yāvajīvaŋ anatikkamanīyo. Sace kho tvaŋ, gotami, ime aţţha garudhamme paţiggaņheyyāsi, sāva te bhavissati upasampadā’ ti.

‘Seyyathāpi (p. 3.105) bhante ānanda, itthī vā puriso vā daharo yuvā maņđanakajātiko sīsaŋnhāto uppalamālaŋ vā vassikamālaŋ vā adhimuttakamālaŋ vā labhitvā ubhohi hatthehi paţiggahetvā uttamange sirasmiŋ patiţţhāpeyya; evamevaŋ kho ahaŋ, bhante ānanda, ime aţţha garudhamme paţiggaņhāmi yāvajīvaŋ anatikkamanīye’ ti.

Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘paţiggahitā, bhante, mahāpajāpatiyā gotamiyā aţţha garudhammā yāvajīvaŋ anatikkamanīyā’ ti.

‘Sace, ānanda, nālabhissa mātugāmo tathāgatappavedite dhammavinaye agārasmā anagāriyaŋ pabbajjaŋ, ciraţţhitikaŋ, ānanda, brahmacariyaŋ abhavissa, vassasahassameva saddhammo tiţţheyya. Yato ca kho, ānanda, mātugāmo tathāgatappavedite dhammavinaye agārasmā anagāriyaŋ pabbajito, na dāni, ānanda, brahmacariyaŋ ciraţţhitikaŋ bhavissati. Pañceva dāni, ānanda, vassasatāni saddhammo ţhassati.

‘Seyyathāpi, ānanda, yāni kānici kulāni bahutthikāni appapurisakāni, tāni suppadhaŋsiyāni honti corehi kumbhatthenakehi; evamevaŋ kho, ānanda, yasmiŋ dhammavinaye labhati mātugāmo agārasmā anagāriyaŋ pabbajjaŋ, na taŋ brahmacariyaŋ ciraţţhitikaŋ hoti.

‘Seyyathāpi ānanda, sampanne sālikkhette setaţţhikā nāma rogajāti nipatati, evaŋ taŋ sālikkhettaŋ na ciraţţhitikaŋ hoti; evamevaŋ kho, ānanda, yasmiŋ dhammavinaye labhati mātugāmo agārasmā anagāriyaŋ pabbajjaŋ, na taŋ brahmacariyaŋ ciraţţhitikaŋ hoti.

‘Seyyathāpi ānanda, sampanne ucchukkhette mañjiţţhikā nāma rogajāti nipatati, evaŋ taŋ ucchukkhettaŋ na ciraţţhitikaŋ hoti; evamevaŋ kho, ānanda, yasmiŋ dhammavinaye labhati mātugāmo agārasmā anagāriyaŋ pabbajjaŋ, na taŋ brahmacariyaŋ ciraţţhitikaŋ hoti.

‘Seyyathāpi (p. 3.106) ānanda, puriso mahato taļākassa paţikacceva āļiŋ bandheyya yāvadeva udakassa anatikkamanāya; evamevaŋ kho, ānanda, mayā paţikacceva bhikkhunīnaŋ aţţha garudhammā paññattā yāvajīvaŋ anatikkamanīyā’ ti. Paţhamaŋ.

2. Ovādasuttaŋ
52. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘katihi nu kho, bhante, dhammehi samannāgato bhikkhu bhikkhunovādako sammannitabbo’ ti?

‘Aţţhahi kho, ānanda, dhammehi samannāgato bhikkhu bhikkhunovādako sammannitabbo. Katamehi aţţhahi? Idhānanda, bhikkhu sīlavā hoti …pe… samādāya sikkhati sikkhāpadesu; bahussuto hoti …pe… diţţhiyā suppaţividdhā; ubhayāni kho panassa pātimokkhāni vitthārena svāgatāni honti suvibhattāni suppavattīni suvinicchitāni suttaso anubyañjanaso; kalyāņavāco hoti kalyāņavākkaraņo, poriyā vācāya samannāgato vissaţţhāya anelagaļāya atthassa viññāpaniyā; paţibalo hoti bhikkhunisanghassa dhammiyā kathāya sandassetuŋ samādapetuŋ samuttejetuŋ sampahaŋsetuŋ; yebhuyyena bhikkhunīnaŋ piyo hoti manāpo; na kho panetaŋ bhagavantaŋ uddissa pabbajitāya kāsāyavatthanivasanāya garudhammaŋ ajjhāpannapubbo hoti; vīsativasso vā hoti atirekavīsativasso vā. Imehi kho, ānanda, aţţhahi dhammehi samannāgato bhikkhu bhikkhunovādako sammannitabbo’ ti. Dutiyaŋ.

3. Sankhittasuttaŋ
53. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho mahāpajāpatī gotamī yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā mahāpajāpatī gotamī bhagavantaŋ etadavoca–

‘Sādhu (p. 3.107) me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā ekā vūpakaţţhā appamattā ātāpinī pahitattā vihareyyan’ ti. ‘Ye kho tvaŋ, gotami, dhamme jāneyyāsi– “ime dhammā sarāgāya saŋvattanti, no virāgāya; saŋyogāya saŋvattanti, no visaŋyogāya; ācayāya saŋvattanti, no apacayāya; mahicchatāya saŋvattanti, no appicchatāya; asantuţţhiyā saŋvattanti, no santuţţhiyā; sangaņikāya saŋvattanti, no pavivekāya; kosajjāya saŋvattanti, no vīriyārambhāya; dubbharatāya saŋvattanti, no subharatāyā” ti, ekaŋsena, gotami, dhāreyyāsi– “neso dhammo, neso vinayo, netaŋ satthusāsanan”’ ti

‘Ye ca kho tvaŋ, gotami, dhamme jāneyyāsi– “ime dhammā virāgāya saŋvattanti, no sarāgāya; visaŋyogāya saŋvattanti, no saŋyogāya; apacayāya saŋvattanti, no ācayāya; appicchatāya saŋvattanti, no mahicchatāya; santuţţhiyā saŋvattanti, no asantuţţhiyā; pavivekāya saŋvattanti, no sangaņikāya vīriyārambhāya saŋvattanti, no kosajjāya; subharatāya saŋvattanti, no dubbharatāyā” ti, ekaŋsena, gotami, dhāreyyāsi– “eso dhammo, eso vinayo, etaŋ satthusāsanan”’ ti. Tatiyaŋ.

4. Dīghajāņusuttaŋ
54. Ekaŋ samayaŋ bhagavā koliyesu viharati kakkarapattaŋ nāma koliyānaŋ nigamo. Atha kho dīghajāņu koliyaputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho dīghajāņu koliyaputto bhagavantaŋ etadavoca– ‘mayaŋ, bhante, gihī kāmabhogino puttasambādhasayanaŋ ajjhāvasāma, kāsikacandanaŋ paccanubhoma mālāgandhavilepanaŋ dhārayāma, jātarūparajataŋ sādayāma. Tesaŋ no, bhante, bhagavā amhākaŋ tathā dhammaŋ desetu ye amhākaŋ assu dhammā diţţhadhammahitāya diţţhadhammasukhāya, samparāyahitāya samparāyasukhāyā’ ti.

‘Cattārome, byagghapajja, dhammā kulaputtassa diţţhadhammahitāya saŋvattanti diţţhadhammasukhāya. Katame cattāro? Uţţhānasampadā, ārakkhasampadā, kalyāņamittatā, samajīvitā . Katamā ca, byagghapajja, uţţhānasampadā? Idha, byagghapajja, kulaputto (p. 3.108) yena kammaţţhānena jīvikaŋ kappeti– yadi kasiyā, yadi vaņijjāya, yadi gorakkhena, yadi issattena, yadi rājaporisena, yadi sippaññatarena – tattha dakkho hoti analaso, tatrupāyāya vīmaŋsāya samannāgato, alaŋ kātuŋ alaŋ saŋvidhātuŋ. Ayaŋ vuccati, byagghapajja, uţţhānasampadā.

‘Katamā ca, byagghapajja, ārakkhasampadā? Idha, byagghapajja, kulaputtassa bhogā honti uţţhānavīriyādhigatā bāhābalaparicitā, sedāvakkhittā, dhammikā dhammaladdhā. Te ārakkhena guttiyā sampādeti– “kinti me ime bhoge neva rājāno hareyyuŋ, na corā hareyyuŋ, na aggi đaheyya, na udakaŋ vaheyya, na appiyā dāyādā hareyyun” ti! Ayaŋ vuccati, byagghapajja, ārakkhasampadā.

‘Katamā ca, byagghapajja, kalyāņamittatā? Idha, byagghapajja, kulaputto yasmiŋ gāme vā nigame vā paţivasati, tattha ye te honti – gahapatī vā gahapatiputtā vā daharā vā vuddhasīlino, vuddhā vā vuddhasīlino, saddhāsampannā, sīlasampannā, cāgasampannā, paññāsampannā – tehi saddhiŋ santiţţhati sallapati sākacchaŋ samāpajjati; yathārūpānaŋ saddhāsampannānaŋ saddhāsampadaŋ anusikkhati, yathārūpānaŋ sīlasampannānaŋ sīlasampadaŋ anusikkhati, yathārūpānaŋ cāgasampannānaŋ cāgasampadaŋ anusikkhati, yathārūpānaŋ paññāsampannānaŋ paññāsampadaŋ anusikkhati. Ayaŋ vuccati, byagghapajja, kalyāņamittatā.

‘Katamā ca, byagghapajja, samajīvitā? Idha, byagghapajja, kulaputto āyañca bhogānaŋ viditvā, vayañca bhogānaŋ viditvā, samaŋ jīvikaŋ kappeti nāccogāļhaŋ nātihīnaŋ– “evaŋ me āyo vayaŋ pariyādāya ţhassati, na ca me vayo āyaŋ pariyādāya ţhassatī” ti. Seyyathāpi byagghapajja, tulādhāro vā tulādhārantevāsī vā tulaŋ paggahetvā jānāti– “ettakena vā onataŋ, ettakena vā unnatan” ti; evamevaŋ kho, byagghapajja, kulaputto āyañca bhogānaŋ viditvā, vayañca bhogānaŋ viditvā, samaŋ jīvikaŋ kappeti nāccogāļhaŋ nātihīnaŋ– “evaŋ me āyo vayaŋ pariyādāya ţhassati na ca me vayo āyaŋ pariyādāya ţhassatī” ti. Sacāyaŋ, byagghapajja, kulaputto appāyo (p. 3.109) samāno uļāraŋ jīvikaŋ kappeti, tassa bhavanti vattāro– “udumbarakhādīvāyaŋ kulaputto bhoge khādatī” ti. Sace panāyaŋ, byagghapajja, kulaputto mahāyo samāno kasiraŋ jīvikaŋ kappeti, tassa bhavanti vattāro– “ajeţţhamaraņaŋvāyaŋ kulaputto marissatī” ti. Yato ca khoyaŋ, byagghapajja, kulaputto āyañca bhogānaŋ viditvā, vayañca bhogānaŋ viditvā, samaŋ jīvikaŋ kappeti nāccogāļhaŋ nātihīnaŋ– “evaŋ me āyo vayaŋ pariyādāya ţhassati, na ca me vayo āyaŋ pariyādāya ţhassatī” ti. Ayaŋ vuccati, byagghapajja, samajīvitā.

‘Evaŋ samuppannānaŋ, byagghapajja, bhogānaŋ cattāri apāyamukhāni honti– itthidhutto, surādhutto, akkhadhutto, pāpamitto pāpasahāyo pāpasampavanko. Seyyathāpi, byagghapajja, mahato taļākassa cattāri ceva āyamukhāni, cattāri ca apāyamukhāni. Tassa puriso yāni ceva āyamukhāni tāni pidaheyya, yāni ca apāyamukhāni tāni vivareyya; devo ca na sammā dhāraŋ anuppaveccheyya. Evañhi tassa, byagghapajja, mahato taļākassa parihāniyeva pāţikankhā, no vuddhi; evamevaŋ, byagghapajja, evaŋ samuppannānaŋ bhogānaŋ cattāri apāyamukhāni honti– itthidhutto, surādhutto, akkhadhutto, pāpamitto pāpasahāyo pāpasampavanko.

‘Evaŋ samuppannānaŋ, byagghapajja, bhogānaŋ cattāri āyamukhāni honti– na itthidhutto, na surādhutto, na akkhadhutto kalyāņamitto kalyāņasahāyo kalyāņasampavanko. Seyyathāpi, byagghapajja, mahato taļākassa cattāri ceva āyamukhāni, cattāri ca apāyamukhāni. Tassa puriso yāni ceva āyamukhāni tāni vivareyya, yāni ca apāyamukhāni tāni pidaheyya; devo ca sammā dhāraŋ anuppaveccheyya. Evañhi tassa, byagghapajja, mahato taļākassa vuddhiyeva pāţikankhā, no parihāni; evamevaŋ kho, byagghapajja, evaŋ samuppannānaŋ bhogānaŋ cattāri āyamukhāni honti– na itthidhutto (p. 3.110) na surādhutto, na akkhadhutto, kalyāņamitto kalyāņasahāyo kalyāņasampavanko. Ime kho, byagghapajja, cattāro dhammā kulaputtassa diţţhadhammahitāya saŋvattanti diţţhadhammasukhāya.

‘Cattārome, byagghapajja, dhammā kulaputtassa samparāyahitāya saŋvattanti samparāyasukhāya. Katame cattāro? Saddhāsampadā, sīlasampadā cāgasampadā, paññāsampadā. Katamā ca, byagghapajja, saddhāsampadā? Idha, byagghapajja, kulaputto saddho hoti, saddahati tathāgatassa bodhiŋ– “itipi so bhagavā …pe… satthā devamanussānaŋ buddho bhagavā” ti. Ayaŋ vuccati, byagghapajja, saddhāsampadā.

‘Katamā ca, byagghapajja, sīlasampadā? Idha, byagghapajja, kulaputto pāņātipātā paţivirato hoti …pe… surāmerayamajjapamādaţţhānā paţivirato hoti. Ayaŋ vuccati, byagghapajja, sīlasampadā.

‘Katamā ca, byagghapajja, cāgasampadā? Idha, byagghapajja, kulaputto vigatamalamaccherena cetasā agāraŋ ajjhāvasati muttacāgo payatapāņi vossaggarato yācayogo dānasaŋvibhāgarato. Ayaŋ vuccati, byagghapajja, cāgasampadā.

‘Katamā ca, byagghapajja, paññāsampadā? Idha byagghapajja, kulaputto paññavā hoti, udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Ayaŋ vuccati, byagghapajja, paññāsampadā. Ime kho, byagghapajja, cattāro dhammā kulaputtassa samparāyahitāya saŋvattanti samparāyasukhāyā’ ti.


‘Uţţhātā kammadheyyesu, appamatto vidhānavā;


Samaŋ kappeti jīvikaŋ, sambhataŋ anurakkhati.


‘Saddho sīlena sampanno, vadaññū vītamaccharo;


Niccaŋ maggaŋ visodheti, sotthānaŋ samparāyikaŋ.


‘Iccete aţţha dhammā ca, saddhassa gharamesino;


Akkhātā saccanāmena, ubhayattha sukhāvahā.


‘Diţţhadhammahitatthāya, samparāyasukhāya ca;


Evametaŋ gahaţţhānaŋ, cāgo puññaŋ pavađđhatī’ ti. Catutthaŋ.

5. Ujjayasuttaŋ
55. Atha (p. 3.111) kho ujjayo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho ujjayo brāhmaņo bhagavantaŋ etadavoca– ‘mayaŋ, bho gotama, pavāsaŋ gantukāmā. Tesaŋ no bhavaŋ gotamo amhākaŋ tathā dhammaŋ desetu – ye amhākaŋ assu dhammā diţţhadhammahitāya, diţţhadhammasukhāya, samparāyahitāya, samparāyasukhāyā’ ti.

‘Cattārome, brāhmaņa, dhammā kulaputtassa diţţhadhammahitāya saŋvattanti, diţţhadhammasukhāya. Katame cattāro? Uţţhānasampadā ārakkhasampadā, kalyāņamittatā, samajīvitā. Katamā ca, brāhmaņa, uţţhānasampadā? Idha, brāhmaņa, kulaputto yena kammaţţhānena jīvikaŋ kappeti– yadi kasiyā, yadi vaņijjāya, yadi gorakkhena, yadi issattena, yadi rājaporisena, yadi sippaññatarena – tattha dakkho hoti analaso, tatrupāyāya vīmaŋsāya samannāgato, alaŋ kātuŋ alaŋ saŋvidhātuŋ. Ayaŋ vuccati, brāhmaņa, uţţhānasampadā.

‘Katamā ca, brāhmaņa, ārakkhasampadā? Idha, brāhmaņa, kulaputtassa bhogā honti uţţhānavīriyādhigatā, bāhābalaparicitā, sedāvakkhittā, dhammikā dhammaladdhā. Te ārakkhena guttiyā sampādeti– “kinti me ime bhoge neva rājāno hareyyuŋ, na corā hareyyuŋ, na aggi đaheyya, na udakaŋ vaheyya, na appiyā dāyādā hareyyun” ti. Ayaŋ vuccati, brāhmaņa, ārakkhasampadā.

‘Katamā ca, brāhmaņa, kalyāņamittatā? Idha, brāhmaņa, kulaputto yasmiŋ gāme vā nigame vā paţivasati tatra ye te honti– gahapatī vā gahapatiputtā vā daharā vā vuddhasīlino, vuddhā vā vuddhasīlino, saddhāsampannā, sīlasampannā, cāgasampannā, paññāsampannā – tehi saddhiŋ santiţţhati sallapati sākacchaŋ samāpajjati; yathārūpānaŋ saddhāsampannānaŋ saddhāsampadaŋ anusikkhati, yathārūpānaŋ sīlasampannānaŋ sīlasampadaŋ anusikkhati, yathārūpānaŋ cāgasampannānaŋ cāgasampadaŋ anusikkhati, yathārūpānaŋ paññāsampannānaŋ paññāsampadaŋ anusikkhati. Ayaŋ vuccati, brāhmaņa, kalyāņamittatā.

‘Katamā (p. 3.112) ca, brāhmaņa, samajīvitā? Idha, brāhmaņa, kulaputto āyañca bhogānaŋ viditvā vayañca bhogānaŋ viditvā samaŋ jīvikaŋ kappeti nāccogāļhaŋ nātihīnaŋ– “evaŋ me āyo vayaŋ pariyādāya ţhassati, na ca me vayo āyaŋ pariyādāya ţhassatī” ti. Seyyathāpi, brāhmaņa, tulādhāro vā tulādhārantevāsī vā tulaŋ paggahetvā jānāti– “ettakena vā onataŋ, ettakena vā unnatan” ti; evamevaŋ kho, brāhmaņa, kulaputto āyañca bhogānaŋ viditvā vayañca bhogānaŋ viditvā samaŋ jīvikaŋ kappeti nāccogāļhaŋ nātihīnaŋ – “evaŋ me āyo vayaŋ pariyādāya ţhassati, na ca me vayo āyaŋ pariyādāya ţhassatī” ti. Sacāyaŋ, brāhmaņa, kulaputto appāyo samāno uļāraŋ jīvikaŋ kappeti, tassa bhavanti vattāro– “udumbarakhādīvāyaŋ kulaputto bhoge khādatī” ti. Sace panāyaŋ, brāhmaņa, kulaputto mahāyo samāno kasiraŋ jīvikaŋ kappeti, tassa bhavanti vattāro– “ajeţţhamaraņaŋvāyaŋ kulaputto marissatī” ti. Yato ca khoyaŋ, brāhmaņa, kulaputto āyañca bhogānaŋ viditvā vayañca bhogānaŋ viditvā samaŋ jīvikaŋ kappeti nāccogāļhaŋ nātihīnaŋ– “evaŋ me āyo vayaŋ pariyādāya ţhassati, na ca me vayo āyaŋ pariyādāya ţhassatī” ti, ayaŋ vuccati, brāhmaņa, samajīvitā.

‘Evaŋ samuppannānaŋ, brāhmaņa, bhogānaŋ cattāri apāyamukhāni honti– itthidhutto, surādhutto, akkhadhutto, pāpamitto pāpasahāyo pāpasampavanko. Seyyathāpi, brāhmaņa, mahato taļākassa cattāri ceva āyamukhāni, cattāri ca apāyamukhāni. Tassa puriso yāni ceva āyamukhāni tāni pidaheyya, yāni ca apāyamukhāni tāni vivareyya; devo ca na sammā dhāraŋ anuppaveccheyya. Evañhi tassa brāhmaņa mahato taļākassa parihāniyeva pāţikankhā, no vuddhi evamevaŋ kho, brāhmaņa, evaŋ samuppannānaŋ bhogānaŋ cattāri apāyamukhāni honti– itthidhutto, surādhutto, akkhadhutto, pāpamitto pāpasahāyo pāpasampavanko.

‘Evaŋ samuppannānaŋ, brāhmaņa, bhogānaŋ cattāri āyamukhāni honti– na itthidhutto, na surādhutto, na akkhadhutto, kalyāņamitto kalyāņasahāyo kalyāņasampavanko. Seyyathāpi, brāhmaņa, mahato taļākassa cattāri ceva āyamukhāni cattāri ca apāyamukhāni. Tassa puriso yāni ceva āyamukhāni tāni vivareyya, yāni ca apāyamukhāni (p. 3.113) tāni pidaheyya; devo ca sammā dhāraŋ anuppaveccheyya. Evañhi tassa, brāhmaņa, mahato taļākassa vuddhiyeva pāţikankhā, no parihāni; evamevaŋ kho, brāhmaņa, evaŋ samuppannānaŋ bhogānaŋ cattāri āyamukhāni honti– na itthidhutto …pe… kalyāņasampavanko. Ime kho, brāhmaņa, cattāro dhammā kulaputtassa diţţhadhammahitāya saŋvattanti diţţhadhammasukhāya.

‘Cattārome, brāhmaņa, kulaputtassa dhammā samparāyahitāya saŋvattanti samparāyasukhāya. Katame cattāro? Saddhāsampadā, sīlasampadā, cāgasampadā, paññāsampadā. Katamā ca, brāhmaņa, saddhāsampadā? Idha, brāhmaņa, kulaputto saddho hoti, saddahati tathāgatassa bodhiŋ– “itipi so bhagavā …pe… satthā devamanussānaŋ buddho bhagavā” ti. Ayaŋ vuccati, brāhmaņa, saddhāsampadā.

‘Katamā ca, brāhmaņa, sīlasampadā? Idha, brāhmaņa, kulaputto pāņātipātā paţivirato hoti …pe… surāmerayamajjapamādaţţhānā paţivirato hoti. Ayaŋ vuccati, brāhmaņa, sīlasampadā.

‘Katamā ca, brāhmaņa, cāgasampadā? Idha brāhmaņa, kulaputto vigatamalamaccherena cetasā agāraŋ ajjhāvasati muttacāgo payatapāņi vossaggarato yācayogo dānasaŋvibhāgarato. Ayaŋ vuccati, brāhmaņa, cāgasampadā.

‘Katamā ca, brāhmaņa, paññāsampadā? Idha, brāhmaņa, kulaputto paññavā hoti …pe… sammā dukkhakkhayagāminiyā. Ayaŋ vuccati, brāhmaņa, paññāsampadā. Ime kho, brāhmaņa, cattāro dhammā kulaputtassa samparāyahitāya saŋvattanti samparāyasukhāyā’ ti.


‘Uţţhātā kammadheyyesu, appamatto vidhānavā;


Samaŋ kappeti jīvikaŋ, sambhataŋ anurakkhati.


‘Saddho sīlena sampanno, vadaññū vītamaccharo;


Niccaŋ maggaŋ visodheti, sotthānaŋ samparāyikaŋ.


‘Iccete aţţha dhammā ca, saddhassa gharamesino;


Akkhātā saccanāmena, ubhayattha sukhāvahā.


‘Diţţhadhammahitatthāya, samparāyasukhāya ca;


Evametaŋ gahaţţhānaŋ, cāgo puññaŋ pavađđhatī’ ti. Pañcamaŋ.

6. Bhayasuttaŋ
56. ‘“Bhayan” ti (p. 3.114), bhikkhave, kāmānametaŋ adhivacanaŋ. “Dukkhan” ti, bhikkhave, kāmānametaŋ adhivacanaŋ. “Rogo” ti, bhikkhave, kāmānametaŋ adhivacanaŋ. “Gaņđo” ti, bhikkhave, kāmānametaŋ adhivacanaŋ. “Sallan” ti, bhikkhave, kāmānametaŋ adhivacanaŋ. “Sango” ti, bhikkhave, kāmānametaŋ adhivacanaŋ. “Panko” ti, bhikkhave, kāmānametaŋ adhivacanaŋ “Gabbho” ti, bhikkhave, kāmānametaŋ adhivacanaŋ. Kasmā ca, bhikkhave, “bhayan” ti kāmānametaŋ adhivacanaŋ? Yasmā ca kāmarāgarattāyaŋ, bhikkhave, chandarāgavinibaddho diţţhadhammikāpi bhayā na parimuccati, samparāyikāpi bhayā na parimuccati, tasmā “bhayan” ti kāmānametaŋ adhivacanaŋ. Kasmā ca, bhikkhave, “dukkhan” ti …pe… “rogo” ti… “gaņđo” ti… “sallan” ti… “sango” ti… “panko” ti… “gabbho” ti kāmānametaŋ adhivacanaŋ? Yasmā ca kāmarāgarattāyaŋ, bhikkhave, chandarāgavinibaddho diţţhadhammikāpi gabbhā na parimuccati, samparāyikāpi gabbhā na parimuccati, tasmā “gabbho” ti kāmānametaŋ adhivacanaŋ’.


‘Bhayaŋ dukkhañca rogo ca, gaņđo sallañca sango ca;


Panko gabbho ca ubhayaŋ, ete kāmā pavuccanti.


Yattha satto puthujjano.


‘Otiņņo sātarūpena, puna gabbhāya gacchati;


Yato ca bhikkhu ātāpī, sampajaññaŋ na riccati.


‘So imaŋ palipathaŋ duggaŋ, atikkamma tathāvidho;


Pajaŋ jātijarūpetaŋ, phandamānaŋ avekkhatī’ ti. Chaţţhaŋ.

7. Paţhama-āhuneyyasuttaŋ
57. ‘Aţţhahi, bhikkhave, dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa. Katamehi aţţhahi? Idha, bhikkhave, bhikkhu sīlavā hoti …pe… samādāya sikkhati sikkhāpadesu; bahussuto hoti …pe… diţţhiyā suppaţividdhā; kalyāņamitto hoti kalyāņasahāyo kalyāņasampavanko (p. 3.115) sammādiţţhiko hoti, sammādassanena samannāgato; catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī; anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati; dibbena cakkhunā visuddhena atikkantamānusakena …pe… yathākammūpage satte pajānāti; āsavānaŋ khayā …pe… sacchikatvā upasampajja viharati. Imehi kho, bhikkhave, aţţhahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Sattamaŋ.

8. Dutiya-āhuneyyasuttaŋ
58. ‘Aţţhahi, bhikkhave, dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi aţţhahi? Idha, bhikkhave, bhikkhu sīlavā hoti …pe… samādāya sikkhati sikkhāpadesu; bahussuto hoti …pe… diţţhiyā suppaţividdhā; āraddhavīriyo viharati thāmavā daļhaparakkamo anikkhittadhuro kusalesu dhammesu; āraññiko hoti pantasenāsano; aratiratisaho hoti, uppannaŋ aratiŋ abhibhuyya abhibhuyya viharati; bhayabheravasaho hoti, uppannaŋ bhayabheravaŋ abhibhuyya abhibhuyya viharati catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī; āsavānaŋ khayā …pe… sacchikatvā upasampajja viharati. Imehi kho, bhikkhave, aţţhahi dhammehi samannāgato bhikkhu āhuneyyo …pe… anuttaraŋ puññakkhettaŋ lokassā’ ti. Aţţhamaŋ.

9. Paţhamapuggalasuttaŋ
59. ‘Aţţhime bhikkhave, puggalā āhuneyyā pāhuneyyā dakkhiņeyyā añjalikaraņīyā anuttaraŋ puññakkhettaŋ lokassa? Katame aţţha? Sotāpanno, sotāpattiphalasacchikiriyāya paţipanno, sakadāgāmī, sakadāgāmiphalasacchikiriyāya paţipanno, anāgāmī, anāgāmiphalasacchikiriyāya paţipanno, arahā, arahattāya paţipanno. Ime kho, bhikkhave, aţţha puggalā āhuneyyā …pe… anuttaraŋ puññakkhettaŋ lokassā’ ti.


‘Cattāro (p. 3.116) ca paţipannā, cattāro ca phale ţhitā;


Esa sangho ujubhūto, paññāsīlasamāhito.


‘Yajamānānaŋ manussānaŋ, puññapekkhāna pāņinaŋ;


Karotaŋ opadhikaŋ puññaŋ, sanghe dinnaŋ mahapphalan’ ti. Navamaŋ.

10. Dutiyapuggalasuttaŋ
60. ‘Aţţhime, bhikkhave, puggalā āhuneyyā …pe… anuttaraŋ puññakkhettaŋ lokassa. Katame aţţha? Sotāpanno sotāpattiphalasacchikiriyāya paţipanno …pe… arahā, arahattāya paţipanno. Ime kho, bhikkhave, aţţha puggalā āhuneyyā …pe… anuttaraŋ puññakkhettaŋ lokassā’ ti.


‘Cattāro ca paţipannā, cattāro ca phale ţhitā;


Esa sangho samukkaţţho, sattānaŋ aţţha puggalā.


‘Yajamānānaŋ manussānaŋ, puññapekkhāna pāņinaŋ;


Karotaŋ opadhikaŋ puññaŋ, ettha dinnaŋ mahapphalan’ ti. Dasamaŋ.

Gotamīvaggo paţhamo.

Tassuddānaŋ–

Gotamī ovādaŋ sankhittaŋ, dīghajāņu ca ujjayo;

Bhayā dve āhuneyyā ca, dve ca aţţha puggalāti.

( 7) 2. Bhūmicālavaggo

1. Icchāsuttaŋ
61. ‘Aţţhime bhikkhave, puggalā santo saŋvijjamānā lokasmiŋ. Katame aţţha? Idha, bhikkhave, bhikkhuno pavivittassa viharato nirāyattavuttino icchā uppajjati lābhāya. So uţţhahati ghaţati vāyamati lābhāya. Tassa uţţhahato ghaţato vāyamato lābhāya lābho nuppajjati. So tena alābhena socati kilamati paridevati, urattāļiŋ kandati, sammohaŋ āpajjati. Ayaŋ vuccati, bhikkhave– “bhikkhu iccho viharati lābhāya (p. 3.117) uţţhahati ghaţati vāyamati lābhāya, na ca lābhī, socī ca paridevī ca, cuto ca saddhammā”’.

‘Idha pana, bhikkhave, bhikkhuno pavivittassa viharato nirāyattavuttino icchā uppajjati lābhāya. So uţţhahati ghaţati vāyamati lābhāya. Tassa uţţhahato ghaţato vāyamato lābhāya lābho uppajjati. So tena lābhena majjati pamajjati pamādamāpajjati. Ayaŋ vuccati, bhikkhave– “bhikkhu iccho viharati lābhāya, uţţhahati ghaţati vāyamati lābhāya, lābhī ca madī ca pamādī ca, cuto ca saddhammā”’.

‘Idha pana, bhikkhave, bhikkhuno pavivittassa viharato nirāyattavuttino icchā uppajjati lābhāya. So na uţţhahati na ghaţati na vāyamati lābhāya. Tassa anuţţhahato aghaţato avāyamato lābhāya lābho nuppajjati. So tena alābhena socati, kilamati, paridevati, urattāļiŋ kandati, sammohaŋ āpajjati. Ayaŋ vuccati, bhikkhave– “bhikkhu iccho viharati lābhāya, na uţţhahati na ghaţati na vāyamati lābhāya, na ca lābhī, socī ca paridevī ca, cuto ca saddhammā”’.

‘Idha pana, bhikkhave, bhikkhuno pavivittassa viharato nirāyattavuttino icchā uppajjati lābhāya. So na uţţhahati, na ghaţati, na vāyamati lābhāya. Tassa anuţţhahato, aghaţato, avāyamato lābhāya lābho uppajjati. So tena lābhena majjati, pamajjati, pamādamāpajjati. Ayaŋ vuccati, bhikkhave– “bhikkhu iccho viharati lābhāya, na uţţhahati na ghaţati na vāyamati lābhāya, lābhī ca madī ca, pamādī ca, cuto ca saddhammā”’.

‘Idha pana, bhikkhave, bhikkhuno pavivittassa viharato nirāyattavuttino icchā uppajjati lābhāya. So uţţhahati ghaţati vāyamati lābhāya. Tassa uţţhahato ghaţato vāyamato lābhāya lābho nuppajjati. So tena alābhena na socati na kilamati na paridevati, na urattāļiŋ kandati, na sammohaŋ āpajjati. Ayaŋ vuccati, bhikkhave– “bhikkhu iccho viharati lābhāya, uţţhahati ghaţati vāyamati lābhāya, na ca lābhī, na ca socī na ca paridevī, accuto ca saddhammā”’.

‘Idha pana, bhikkhave, bhikkhuno pavivittassa viharato nirāyattavuttino icchā uppajjati lābhāya. So uţţhahati ghaţati vāyamati lābhāya. Tassa (p. 3.118) uţţhahato ghaţato vāyamato lābhāya lābho uppajjati. So tena lābhena na majjati, na pamajjati, na pamādamāpajjati. Ayaŋ vuccati, bhikkhave– “bhikkhu iccho viharati lābhāya, uţţhahati ghaţati vāyamati lābhāya, lābhī ca, na ca madī na ca pamādī, accuto ca saddhammā”’.

‘Idha pana, bhikkhave, bhikkhuno pavivittassa viharato nirāyattavuttino icchā uppajjati lābhāya. So na uţţhahati, na ghaţati, na vāyamati lābhāya. Tassa anuţţhahato, aghaţato, avāyamato lābhāya lābho nuppajjati. So tena alābhena na socati, na kilamati, na paridevati, na urattāļiŋ kandati, na sammohaŋ āpajjati. Ayaŋ vuccati, bhikkhave– “bhikkhu iccho viharati lābhāya, na uţţhahati, na ghaţati, na vāyamati lābhāya na ca lābhī, na ca socī na ca paridevī, accuto ca saddhammā”’.

‘Idha pana, bhikkhave, bhikkhuno pavivittassa viharato nirāyattavuttino icchā uppajjati lābhāya. So na uţţhahati, na ghaţati, na vāyamati lābhāya. Tassa anuţţhahato aghaţato avāyamato lābhāya lābho uppajjati. So tena lābhena na majjati, na pamajjati, na pamādamāpajjati. Ayaŋ vuccati, bhikkhave– “bhikkhu iccho viharati lābhāya, na uţţhahati, na ghaţati, na vāyamati lābhāya, lābhī ca, na ca madī na ca pamādī, accuto ca saddhammā . Ime kho, bhikkhave, aţţha puggalā santo saŋvijjamānā lokasmin’ ti. Paţhamaŋ.

2. Alaŋsuttaŋ
62. ‘Chahi bhikkhave, dhammehi samannāgato bhikkhu alaŋ attano alaŋ paresaŋ. Katamehi chahi? Idha, bhikkhave, bhikkhu khippanisanti ca hoti kusalesu dhammesu; sutānañca dhammānaŋ dhāraņajātiko hoti; dhātānañca dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; kalyāņavāco ca hoti kalyāņavākkaraņo, poriyā vācāya samannāgato vissaţţhāya anelagaļāya atthassa viññāpaniyā; sandassako ca hoti samādapako samuttejako (p. 3.119) sampahaŋsako sabrahmacārīnaŋ. Imehi kho, bhikkhave, chahi dhammehi samannāgato bhikkhu alaŋ attano alaŋ paresaŋ.

‘Pañcahi, bhikkhave, dhammehi samannāgato bhikkhu alaŋ attano alaŋ paresaŋ. Katamehi pañcahi? Idha, bhikkhave, bhikkhu na heva kho khippanisanti ca hoti kusalesu dhammesu; sutānañca dhammānaŋ dhāraņajātiko hoti; dhātānañca dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; kalyāņavāco ca hoti …pe… atthassa viññāpaniyā; sandassako ca hoti samādapako samuttejako sampahaŋsako sabrahmacārīnaŋ. Imehi kho, bhikkhave, pañcahi dhammehi samannāgato bhikkhu alaŋ attano alaŋ paresaŋ.

‘Catūhi bhikkhave, dhammehi samannāgato bhikkhu alaŋ attano nālaŋ paresaŋ. Katamehi catūhi? Idha, bhikkhave, bhikkhu khippanisanti ca hoti kusalesu dhammesu; sutānañca dhammānaŋ dhāraņajātiko hoti dhātānañca dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; no ca kalyāņavāco hoti kalyāņavākkaraņo, poriyā vācāya samannāgato vissaţţhāya anelagaļāya atthassa viññāpaniyā; no ca sandassako hoti samādapako samuttejako sampahaŋsako sabrahmacārīnaŋ. Imehi kho, bhikkhave, catūhi dhammehi samannāgato bhikkhu alaŋ attano nālaŋ paresaŋ.

‘Catūhi, bhikkhave, dhammehi samannāgato bhikkhu alaŋ paresaŋ nālaŋ attano. Katamehi catūhi? Idha, bhikkhave, bhikkhu khippanisanti ca hoti kusalesu dhammesu; sutānañca dhammānaŋ dhāraņajātiko hoti; no ca dhātānaŋ dhammānaŋ atthūpaparikkhitā hoti; na ca atthamaññāya dhammamaññāya dhammānudhammappaţipanno hoti; kalyāņavāco ca hoti kalyāņavākkaraņo …pe… atthassa viññāpaniyā; sandassako ca hoti …pe… sabrahmacārīnaŋ. Imehi kho, bhikkhave, catūhi dhammehi samannāgato bhikkhu alaŋ paresaŋ, nālaŋ attano.

‘Tīhi, bhikkhave, dhammehi samannāgato bhikkhu alaŋ attano nālaŋ paresaŋ. Katamehi tīhi? Idha, bhikkhave, bhikkhu na heva kho khippanisanti ca hoti kusalesu dhammesu; sutānañca dhammānaŋ dhāraņajātiko hoti; dhātānañca (p. 3.120) dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; no ca kalyāņavāco hoti kalyāņavākkaraņo, poriyā vācāya samannāgato vissaţţhāya anelagaļāya atthassa viññāpaniyā; no ca sandassako hoti samādapako samuttejako sampahaŋsako sabrahmacārīnaŋ. Imehi kho, bhikkhave, tīhi dhammehi samannāgato bhikkhu alaŋ attano, nālaŋ paresaŋ.

‘Tīhi, bhikkhave, dhammehi samannāgato bhikkhu alaŋ paresaŋ, nālaŋ attano. Katamehi tīhi? Idha, bhikkhave, bhikkhu na heva kho khippanisanti ca hoti kusalesu dhammesu; sutānañca dhammānaŋ dhāraņajātiko hoti; no ca dhātānaŋ dhammānaŋ atthūpaparikkhitā hoti; no ca atthamaññāya dhammamaññāya dhammānudhammappaţipanno hoti; kalyāņavāco ca hoti …pe… atthassa viññāpaniyā; sandassako ca hoti samādapako samuttejako sampahaŋsako sabrahmacārīnaŋ. Imehi kho, bhikkhave, tīhi dhammehi samannāgato bhikkhu alaŋ paresaŋ, nālaŋ attano.

‘Dvīhi, bhikkhave, dhammehi samannāgato bhikkhu alaŋ attano, nālaŋ paresaŋ. Katamehi dvīhi? Idha, bhikkhave, bhikkhu na heva kho khippanisanti ca hoti kusalesu dhammesu; no ca sutānaŋ dhammānaŋ dhāraņajātiko hoti; dhātānañca dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; no ca kalyāņavāco hoti …pe… atthassa viññāpaniyā; no ca sandassako hoti …pe… sabrahmacārīnaŋ Imehi kho, bhikkhave, dvīhi dhammehi samannāgato bhikkhu alaŋ attano, nālaŋ paresaŋ.

‘Dvīhi, bhikkhave, dhammehi samannāgato bhikkhu alaŋ paresaŋ, nālaŋ attano. Katamehi dvīhi? Idha, bhikkhave, bhikkhu na heva kho khippanisanti ca hoti kusalesu dhammesu; no ca sutānaŋ dhammānaŋ dhāraņajātiko hoti; no ca dhātānaŋ dhammānaŋ atthūpaparikkhitā hoti; no ca atthamaññāya dhammamaññāya dhammānudhammappaţipanno hoti; kalyāņavāco ca hoti kalyāņavākkaraņo, poriyā vācāya samannāgato vissaţţhāya anelagaļāya atthassa viññāpaniyā; sandassako ca hoti samādapako samuttejako sampahaŋsako sabrahmacārīnaŋ. Imehi kho, bhikkhave (p. 3.121) dvīhi dhammehi samannāgato bhikkhu alaŋ paresaŋ, nālaŋ attano’ ti. Dutiyaŋ.

3. Sankhittasuttaŋ
63. Atha kho aññataro bhikkhu yena bhagavā tenupasankami …pe… ekamantaŋ nisinno kho so bhikkhu bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Evamevaŋ panidhekacce moghapurisā mamaññeva ajjhesanti. Dhamme ca bhāsite mamaññeva anubandhitabbaŋ maññantī’ ti. ‘Desetu me, bhante, bhagavā sankhittena dhammaŋ, desetu sugato sankhittena dhammaŋ. Appeva nāmāhaŋ bhagavato bhāsitassa atthaŋ ājāneyyaŋ, appeva nāmāhaŋ bhagavato bhāsitassa dāyādo assan’ ti. ‘Tasmātiha te, bhikkhu evaŋ sikkhitabbaŋ– “ajjhattaŋ me cittaŋ ţhitaŋ bhavissati susaņţhitaŋ, na ca uppannā pāpakā akusalā dhammā cittaŋ pariyādāya ţhassantī” ti. Evañhi te, bhikkhu, sikkhitabbaŋ’.

‘Yato kho te, bhikkhu, ajjhattaŋ cittaŋ ţhitaŋ hoti susaņţhitaŋ, na ca uppannā pāpakā akusalā dhammā cittaŋ pariyādāya tiţţhanti, tato te, bhikkhu, evaŋ sikkhitabbaŋ– “mettā me cetovimutti bhāvitā bhavissati bahulīkatā yānīkatā vatthukatā anuţţhitā paricitā susamāraddhā” ti. Evañhi te, bhikkhu, sikkhitabbaŋ.

‘Yato kho te, bhikkhu, ayaŋ samādhi evaŋ bhāvito hoti bahulīkato, tato tvaŋ, bhikkhu, imaŋ samādhiŋ savitakkampi savicāraŋ bhāveyyāsi, avitakkampi vicāramattaŋ bhāveyyāsi, avitakkampi avicāraŋ bhāveyyāsi, sappītikampi bhāveyyāsi, nippītikampi bhāveyyāsi, sātasahagatampi bhāveyyāsi, upekkhāsahagatampi bhāveyyāsi.

‘Yato kho, te bhikkhu, ayaŋ samādhi evaŋ bhāvito hoti subhāvito, tato te, bhikkhu, evaŋ sikkhitabbaŋ– “karuņā me cetovimutti… muditā me cetovimutti… upekkhā me cetovimutti bhāvitā bhavissati (p. 3.122) bahulīkatā yānīkatā vatthukatā anuţţhitā paricitā susamāraddhā” ti. Evañhi te, bhikkhu, sikkhitabbaŋ.

‘Yato kho te, bhikkhu, ayaŋ samādhi evaŋ bhāvito hoti subhāvito, tato tvaŋ, bhikkhu, imaŋ samādhiŋ savitakkasavicārampi bhāveyyāsi, avitakkavicāramattampi bhāveyyāsi, avitakka-avicārampi bhāveyyāsi, sappītikampi bhāveyyāsi, nippītikampi bhāveyyāsi, sātasahagatampi bhāveyyāsi, upekkhāsahagatampi bhāveyyāsi.

‘Yato kho te, bhikkhu, ayaŋ samādhi evaŋ bhāvito hoti subhāvito, tato te, bhikkhu, evaŋ sikkhitabbaŋ– “kāye kāyānupassī viharissāmi ātāpī sampajāno satimā, vineyya loke abhijjhādomanassan” ti. Evañhi te, bhikkhu, sikkhitabbaŋ.

‘Yato kho te, bhikkhu, ayaŋ samādhi evaŋ bhāvito hoti bahulīkato, tato tvaŋ, bhikkhu, imaŋ samādhiŋ savitakkasavicārampi bhāveyyāsi, avitakkavicāramattampi bhāveyyāsi, avitakka-avicārampi bhāveyyāsi, sappītikampi bhāveyyāsi, nippītikampi bhāveyyāsi, sātasahagatampi bhāveyyāsi upekkhāsahagatampi bhāveyyāsi.

‘Yato kho te, bhikkhu, ayaŋ samādhi evaŋ bhāvito hoti subhāvito, tato te, bhikkhu evaŋ sikkhitabbaŋ– “vedanāsu vedanānupassī viharissāmi ātāpī sampajāno satimā, vineyya loke abhijjhādomanassan” ti; citte cittānupassī viharissāmi ātāpī sampajāno satimā, vineyya loke abhijjhādomanassan” ti; dhammesu dhammānupassī viharissāmi ātāpī sampajāno satimā, vineyya loke abhijjhādomanassan” ti. Evañhi te, bhikkhu, sikkhitabbaŋ.

‘Yato kho te, bhikkhu, ayaŋ samādhi evaŋ bhāvito hoti bahulīkato, tato tvaŋ, bhikkhu, imaŋ samādhiŋ savitakkasavicārampi bhāveyyāsi, avitakkavicāramattampi bhāveyyāsi, avitakka-avicārampi bhāveyyāsi, sappītikampi bhāveyyāsi, nippītikampi bhāveyyāsi, sātasahagatampi bhāveyyāsi, upekkhāsahagatampi bhāveyyāsi.

‘Yato kho te, bhikkhu, ayaŋ samādhi evaŋ bhāvito hoti subhāvito, tato tvaŋ, bhikkhu, yena yeneva gagghasi phāsuŋyeva gagghasi, yattha yattha ţhassasi phāsuŋyeva ţhassasi, yattha yattha nisīdissasi phāsuŋyeva nisīdissasi, yattha yattha seyyaŋ kappessasi phāsuŋyeva seyyaŋ kappessasī’ ti.

Atha (p. 3.123) kho so bhikkhu bhagavatā iminā ovādena ovadito uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho so bhikkhu eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca pana so bhikkhu arahataŋ ahosīti. Tatiyaŋ.

4. Gayāsīsasuttaŋ
64. Ekaŋ samayaŋ bhagavā gayāyaŋ viharati gayāsīse. Tatra kho bhagavā bhikkhū āmantesi …pe… ‘pubbāhaŋ, bhikkhave, sambodhā anabhisambuddho bodhisattova samāno obhāsaññeva kho sañjānāmi, no ca rūpāni passāmi’.

‘Tassa mayhaŋ, bhikkhave, etadahosi– “sace kho ahaŋ obhāsañceva sañjāneyyaŋ rūpāni ca passeyyaŋ; evaŋ me idaŋ ñāņadassanaŋ parisuddhataraŋ assā”’ ti.

‘So kho ahaŋ, bhikkhave, aparena samayena appamatto ātāpī pahitatto viharanto obhāsañceva sañjānāmi, rūpāni ca passāmi; no ca kho tāhi devatāhi saddhiŋ santiţţhāmi sallapāmi sākacchaŋ samāpajjāmi.

‘Tassa mayhaŋ, bhikkhave, etadahosi– “sace kho ahaŋ obhāsañceva sañjāneyyaŋ, rūpāni ca passeyyaŋ, tāhi ca devatāhi saddhiŋ santiţţheyyaŋ sallapeyyaŋ sākacchaŋ samāpajjeyyaŋ; evaŋ me idaŋ ñāņadassanaŋ parisuddhataraŋ assā”’ ti.

‘So kho ahaŋ, bhikkhave, aparena samayena appamatto ātāpī pahitatto viharanto obhāsañceva sañjānāmi, rūpāni ca passāmi, tāhi ca devatāhi saddhiŋ santiţţhāmi sallapāmi sākacchaŋ samāpajjāmi; no ca kho tā devatā jānāmi– imā devatā amukamhā vā amukamhā vā devanikāyāti.

‘Tassa (p. 3.124) mayhaŋ, bhikkhave, etadahosi– “sace kho ahaŋ obhāsañceva sañjāneyyaŋ, rūpāni ca passeyyaŋ, tāhi ca devatāhi saddhiŋ santiţţheyyaŋ sallapeyyaŋ sākacchaŋ samāpajjeyyaŋ, tā ca devatā jāneyyaŋ– imā devatā amukamhā vā amukamhā vā devanikāyā” ti; evaŋ me idaŋ ñāņadassanaŋ parisuddhataraŋ assā”’ ti.

‘So kho ahaŋ, bhikkhave, aparena samayena appamatto ātāpī pahitatto viharanto obhāsañceva sañjānāmi, rūpāni ca passāmi, tāhi ca devatāhi saddhiŋ santiţţhāmi sallapāmi sākacchaŋ samāpajjāmi, tā ca devatā jānāmi– “imā devatā amukamhā vā amukamhā vā devanikāyā” ti; no ca kho tā devatā jānāmi– “imā devatā imassa kammassa vipākena ito cutā tattha upapannā” ti …pe… tā ca devatā jānāmi– “imā devatā imassa kammassa vipākena ito cutā tattha upapannā” ti; no ca kho tā devatā jānāmi– “imā devatā imassa kammassa vipākena evamāhārā evaŋsukhadukkhappaţisaŋvediniyo” ti …pe… tā ca devatā jānāmi– “imā devatā imassa kammassa vipākena evamāhārā evaŋsukhadukkhappaţisaŋvediniyo” ti; no ca kho tā devatā jānāmi– “imā devatā evaŋdīghāyukā evaŋciraţţhitikā” ti …pe… tā ca devatā jānāmi– “imā devatā evaŋdīghāyukā evaŋciraţţhitikā” ti; no ca kho tā devatā jānāmi yadi vā me imāhi devatāhi saddhiŋ sannivutthapubbaŋ yadi vā na sannivutthapubbanti.

‘Tassa mayhaŋ, bhikkhave, etadahosi– “sace kho ahaŋ obhāsañceva sañjāneyyaŋ, rūpāni ca passeyyaŋ, tāhi ca devatāhi saddhiŋ santiţţheyyaŋ sallapeyyaŋ sākacchaŋ samāpajjeyyaŋ tā ca devatā jāneyyaŋ– “imā devatā amukamhā vā amukamhā vā devanikāyā” ti, tā ca devatā jāneyyaŋ– “imā devatā imassa kammassa vipākena ito cutā tattha upapannā” ti, tā ca devatā jāneyyaŋ – “imā devatā evamāhārā evaŋsukhadukkhappaţisaŋvediniyo” ti, tā ca devatā jāneyyaŋ– “imā devatā evaŋdīghāyukā evaŋciraţţhitikā” ti, tā ca devatā jāneyyaŋ yadi vā me imāhi devatāhi saddhiŋ sannivutthapubbaŋ yadi vā na sannivutthapubbanti; evaŋ me idaŋ ñāņadassanaŋ parisuddhataraŋ assā”’ ti.

‘So (p. 3.125) kho ahaŋ, bhikkhave, aparena samayena appamatto ātāpī pahitatto viharanto obhāsañceva sañjānāmi, rūpāni ca passāmi, tāhi ca devatāhi saddhiŋ santiţţhāmi sallapāmi sākacchaŋ samāpajjāmi, tā ca devatā jānāmi– “imā devatā amukamhā vā amukamhā vā devanikāyā” ti, tā ca devatā jānāmi– “imā devatā imassa kammassa vipākena ito cutā tattha upapannā” ti, tā ca devatā jānāmi– “imā devatā evamāhārā evaŋsukhadukkhappaţisaŋvediniyo” ti tā ca devatā jānāmi– “imā devatā evaŋdīghāyukā evaŋciraţţhitikā” ti, tā ca devatā jānāmi yadi vā me devatāhi saddhiŋ sannivutthapubbaŋ yadi vā na sannivutthapubbanti.

‘Yāvakīvañca me, bhikkhave, evaŋ aţţhaparivaţţaŋ adhidevañāņadassanaŋ na suvisuddhaŋ ahosi, neva tāvāhaŋ, bhikkhave, “sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddho” ti paccaññāsiŋ. Yato ca kho me bhikkhave, evaŋ aţţhaparivaţţaŋ adhidevañāņadassanaŋ suvisuddhaŋ ahosi, athāhaŋ, bhikkhave, “sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddho” ti paccaññāsiŋ; ñāņañca pana me dassanaŋ udapādi; akuppā me cetovimutti; ayamantimā jāti natthi dāni punabbhavo’ ti. Catutthaŋ.

5. Abhibhāyatanasuttaŋ
65. ‘Aţţhimāni, bhikkhave, abhibhāyatanāni. Katamāni aţţha? Ajjhattaŋ rūpasaññī eko bahiddhā rūpāni passati parittāni suvaņņadubbaņņāni. “Tāni abhibhuyya jānāmi passāmī” ti, evaŋsaññī hoti. Idaŋ paţhamaŋ abhibhāyatanaŋ.

‘Ajjhattaŋ rūpasaññī eko bahiddhā rūpāni passati appamāņāni suvaņņadubbaņņāni. “Tāni abhibhuyya jānāmi passāmī” ti, evaŋsaññī hoti. Idaŋ dutiyaŋ abhibhāyatanaŋ.

‘Ajjhattaŋ (p. 3.126) arūpasaññī eko bahiddhā rūpāni passati parittāni suvaņņadubbaņņāni. “Tāni abhibhuyya jānāmi passāmī” ti, evaŋsaññī hoti. Idaŋ tatiyaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati appamāņāni suvaņņadubbaņņāni. “Tāni abhibhuyya jānāmi passāmī” ti, evaŋsaññī hoti. Idaŋ catutthaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati nīlāni nīlavaņņāni nīlanidassanāni nīlanibhāsāni. “Tāni abhibhuyya jānāmi passāmī” ti, evaŋsaññī hoti. Idaŋ pañcamaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati pītāni pītavaņņāni pītanidassanāni pītanibhāsāni. “Tāni abhibhuyya jānāmi passāmī” ti, evaŋsaññī hoti. Idaŋ chaţţhaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati lohitakāni lohitakavaņņāni lohitakanidassanāni lohitakanibhāsāni. “Tāni abhibhuyya jānāmi passāmī” ti, evaŋsaññī hoti. Idaŋ sattamaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati odātāni odātavaņņāni odātanidassanāni odātanibhāsāni. “Tāni abhibhuyya jānāmi passāmī” ti, evaŋsaññī hoti. Idaŋ aţţhamaŋ abhibhāyatanaŋ. Imāni kho, bhikkhave, aţţha abhibhāyatanānī’ ti. Pañcamaŋ.

6. Vimokkhasuttaŋ
66. ‘Aţţhime, bhikkhave, vimokkhā. Katame aţţha? Rūpī rūpāni passati. Ayaŋ paţhamo vimokkho.

‘Ajjhattaŋ arūpasaññī, bahiddhā rūpāni passati. Ayaŋ dutiyo vimokkho.

‘Subhanteva adhimutto hoti. Ayaŋ tatiyo vimokkho.

‘Sabbaso (p. 3.127) rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ayaŋ catuttho vimokkho.

‘Sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati. Ayaŋ pañcamo vimokkho.

‘Sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Ayaŋ chaţţho vimokkho.

‘Sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ayaŋ sattamo vimokkho.

‘Sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati. Ayaŋ aţţhamo vimokkho. Ime kho, bhikkhave, aţţha vimokkhā’ ti. Chaţţhaŋ.

7. Anariyavohārasuttaŋ
67. ‘Aţţhime bhikkhave, anariyavohārā. Katame aţţha? Adiţţhe diţţhavāditā, asute sutavāditā, amute mutavāditā, aviññāte viññātavāditā, diţţhe adiţţhavāditā, sute asutavāditā, mute amutavāditā, viññāte aviññātavāditā. Ime kho, bhikkhave, aţţha anariyavohārā’ ti. Sattamaŋ.

8. Ariyavohārasuttaŋ
68. ‘Aţţhime, bhikkhave, ariyavohārā. Katame aţţha? Adiţţhe adiţţhavāditā, asute asutavāditā, amute amutavāditā, aviññāte aviññātavāditā, diţţhe diţţhavāditā, sute sutavāditā, mute mutavāditā, viññāte viññātavāditā. Ime kho, bhikkhave, aţţha ariyavohārā’ ti. Aţţhamaŋ.

9. Parisāsuttaŋ
69. ‘Aţţhimā, bhikkhave, parisā. Katamā aţţha? Khattiyaparisā brāhmaņaparisā, gahapatiparisā, samaņaparisā, cātumahārājikaparisā, tāvatiŋsaparisā, māraparisā, brahmaparisā. Abhijānāmi kho panāhaŋ, bhikkhave, anekasataŋ (p. 3.128) khattiyaparisaŋ upasankamitā. Tatrapi mayā sannisinnapubbañceva sallapitapubbañca sākacchā ca samāpannapubbā. Tattha yādisako tesaŋ vaņņo hoti tādisako mayhaŋ vaņņo hoti, yādisako tesaŋ saro hoti tādisako mayhaŋ saro hoti. Dhammiyā ca kathāya sandassemi samādapemi samuttejemi sampahaŋsemi Bhāsamānañca maŋ na jānanti– “ko nu kho ayaŋ bhāsati devo vā manusso vā” ti. Dhammiyā kathāya sandassetvā samādapetvā samuttejetvā sampahaŋsetvā antaradhāyāmi. Antarahitañca maŋ na jānanti– “ko nu kho ayaŋ antarahito devo vā manusso vā”’ ti.

‘Abhijānāmi kho panāhaŋ, bhikkhave, anekasataŋ brāhmaņaparisaŋ …pe… gahapatiparisaŋ… samaņaparisaŋ… cātumahārājikaparisaŋ… tāvatiŋsaparisaŋ… māraparisaŋ… brahmaparisaŋ upasankamitā. Tatrapi mayā sannisinnapubbañceva sallapitapubbañca sākacchā ca samāpannapubbā. Tattha yādisako tesaŋ vaņņo hoti tādisako mayhaŋ vaņņo hoti, yādisako tesaŋ saro hoti tādisako mayhaŋ saro hoti. Dhammiyā ca kathāya sandassemi samādapemi samuttejemi sampahaŋsemi. Bhāsamānañca maŋ na jānanti– “ko nu kho ayaŋ bhāsati devo vā manusso vā” ti. Dhammiyā kathāya sandassetvā samādapetvā samuttejetvā sampahaŋsetvā antaradhāyāmi. Antarahitañca maŋ na jānanti– “ko nu kho ayaŋ antarahito devo vā manusso vā” ti. Imā kho, bhikkhave, aţţha parisā’ ti. Navamaŋ.

10. Bhūmicālasuttaŋ
70. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho bhagavā pubbaņhasamayaŋ nivāsetvā pattacīvaramādāya vesāliŋ piņđāya pāvisi. Vesāliyaŋ piņđāya caritvā pacchābhattaŋ piņđapātapaţikkanto āyasmantaŋ ānandaŋ āmantesi – ‘gaņhāhi, ānanda, nisīdanaŋ. Yena cāpālaŋ cetiyaŋ tenupasankamissāma divāvihārāyā’ ti. ‘Evaŋ, bhante’ ti kho āyasmā ānando bhagavato paţissutvā nisīdanaŋ ādāya bhagavantaŋ piţţhito piţţhito anubandhi.

Atha (p. 3.129) kho bhagavā yena cāpālaŋ cetiyaŋ tenupasankami; upasankamitvā paññatte āsane nisīdi. Nisajja kho bhagavā āyasmantaŋ ānandaŋ āmantesi– ‘ramaņīyā ānanda, vesālī, ramaņīyaŋ udenaŋ cetiyaŋ, ramaņīyaŋ gotamakaŋ cetiyaŋ, ramaņīyaŋ sattambaŋ cetiyaŋ, ramaņīyaŋ bahuputtakaŋ cetiyaŋ; ramaņīyaŋ sārandadaŋ cetiyaŋ, ramaņīyaŋ cāpālaŋ cetiyaŋ. Yassa kassaci ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā, ākankhamāno so, ānanda, kappaŋ vā tiţţheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā. Ākankhamāno, ānanda, tathāgato kappaŋ vā tiţţheyya kappāvasesaŋ vā’ ti. Evampi kho āyasmā ānando bhagavatā oļārike nimitte kayiramāne oļārike obhāse kayiramāne nāsakkhi paţivijjhituŋ; na bhagavantaŋ yāci– ‘ tiţţhatu, bhante, bhagavā kappaŋ, tiţţhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti, yathā taŋ mārena pariyuţţhitacitto.

Dutiyampi kho bhagavā …pe… tatiyampi kho bhagavā āyasmantaŋ ānandaŋ āmantesi– ‘ramaņīyā, ānanda, vesālī, ramaņīyaŋ udenaŋ cetiyaŋ, ramaņīyaŋ gotamakaŋ cetiyaŋ, ramaņīyaŋ sattambaŋ cetiyaŋ, ramaņīyaŋ bahuputtakaŋ cetiyaŋ, ramaņīyaŋ sārandadaŋ cetiyaŋ, ramaņīyaŋ cāpālaŋ cetiyaŋ. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā, ākankhamāno so, ānanda, kappaŋ vā tiţţheyya kappāvasesaŋ vā. Tathāgatassa kho, ānanda, cattāro iddhipādā bhāvitā …pe… ākankhamāno, ānanda, tathāgato kappaŋ vā tiţţheyya kappāvasesaŋ vā’ ti. Evampi kho āyasmā ānando bhagavatā oļārike nimitte kayiramāne oļārike obhāse kayiramāne nāsakkhi paţivijjhituŋ; na bhagavantaŋ yāci– ‘ tiţţhatu, bhante, bhagavā kappaŋ, tiţţhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti, yathā taŋ mārena pariyuţţhitacitto.

Atha (p. 3.130) kho bhagavā āyasmantaŋ ānandaŋ āmantesi– ‘gaccha tvaŋ, ānanda, yassa dāni kālaŋ maññasī’ ti. ‘Evaŋ, bhante’ ti kho āyasmā ānando bhagavato paţissutvā uţţhāyāsanā bhagavantaŋ abhivādetvā padakkhiņaŋ katvā bhagavato avidūre aññatarasmiŋ rukkhamūle nisīdi. Atha kho māro pāpimā acirapakkante āyasmante ānande bhagavantaŋ etadavoca–

‘Parinibbātu dāni, bhante, bhagavā, parinibbātu sugato. Parinibbānakālo dāni, bhante bhagavato. Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me bhikkhū na sāvakā bhavissanti viyattā vinītā visāradā pattayogakkhemā bahussutā dhammadharā dhammānudhammappaţipannā sāmīcippaţipannā anudhammacārino, sakaŋ ācariyakaŋ uggahetvā ācikkhissanti desessanti paññapessanti paţţhapessanti vivarissanti vibhajissanti uttānīkarissanti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desessantī” ti. Etarahi, bhante, bhikkhū bhagavato sāvakā viyattā vinītā visāradā pattayogakkhemā bahussutā dhammadharā dhammānudhammappaţipannā sāmīcippaţipannā anudhammacārino, sakaŋ ācariyakaŋ uggahetvā ācikkhanti desenti paññapenti paţţhapenti vivaranti vibhajanti uttānīkaronti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desenti.

‘Parinibbātu dāni, bhante, bhagavā, parinibbātu sugato. Parinibbānakālo dāni, bhante, bhagavato. Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me bhikkhuniyo na sāvikā bhavissanti …pe… yāva me upāsakā na sāvakā bhavissanti …pe… yāva me upāsikā na sāvikā bhavissanti viyattā vinītā visāradā pattayogakkhemā bahussutā dhammadharā dhammānudhammappaţipannā sāmīcippaţipannā anudhammacāriniyo, sakaŋ ācariyakaŋ uggahetvā ācikkhissanti desessanti paññapessanti paţţhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desessantī” ti. Etarahi, bhante, upāsikā bhagavato sāvikā viyattā vinītā visāradā pattayogakkhemā bahussutā (p. 3.131) dhammadharā dhammānudhammappaţipannā sāmīcippaţipannā anudhammacāriniyo, sakaŋ ācariyakaŋ uggahetvā ācikkhanti desenti paññapenti paţţhapenti vivaranti vibhajanti uttānīkaronti, uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desenti.

‘Parinibbātu dāni, bhante, bhagavā, parinibbātu sugato. Parinibbānakālo dāni, bhante, bhagavato. Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me idaŋ brahmacariyaŋ na iddhañceva bhavissati phītañca vitthārikaŋ bāhujaññaŋ puthubhūtaŋ, yāva devamanussehi suppakāsitan” ti. Etarahi, bhante, bhagavato brahmacariyaŋ iddhañceva phītañca vitthārikaŋ bāhujaññaŋ puthubhūtaŋ, yāva devamanussehi suppakāsitaŋ.

‘Parinibbātu dāni, bhante, bhagavā, parinibbātu sugato. Parinibbānakālo dāni, bhante, bhagavato’ ti. ‘Appossukko tvaŋ, pāpima, hohi. Naciraŋ tathāgatassa parinibbānaŋ bhavissati. Ito tiņņaŋ māsānaŋ accayena tathāgato parinibbāyissatī’ ti.

Atha kho bhagavā cāpāle cetiye sato sampajāno āyusankhāraŋ ossaji. Ossaţţhe ca bhagavatā āyusankhāre mahābhūmicālo ahosi bhiŋsanako salomahaŋso, devadundubhiyo ca phaliŋsu. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Tulamatulañca sambhavaŋ, bhavasankhāramavassaji muni.


Ajjhattarato samāhito, abhindi kavacamivattasambhavan’ ti.

Atha kho āyasmato ānandassa etadahosi– ‘mahā vatāyaŋ bhūmicālo; sumahā vatāyaŋ bhūmicālo bhiŋsanako salomahaŋso, devadundubhiyo ca phaliŋsu. Ko nu kho hetu, ko paccayo mahato bhūmicālassa pātubhāvāyā’ ti?

Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘mahā vatāyaŋ, bhante, bhūmicālo (p. 3.132) sumahā vatāyaŋ, bhante, bhūmicālo bhiŋsanako salomahaŋso, devadundubhiyo ca phaliŋsu. Ko nu kho, bhante, hetu, ko paccayo mahato bhūmicālassa pātubhāvāyā’ ti?

‘Aţţhime, ānanda, hetū, aţţha paccayā mahato bhūmicālassa pātubhāvāya. Katame aţţha? Ayaŋ, ānanda, mahāpathavī udake patiţţhitā; udakaŋ vāte patiţţhitaŋ; vāto ākāsaţţho hoti. So, ānanda, samayo yaŋ mahāvātā vāyanti; mahāvātā vāyantā udakaŋ kampenti; udakaŋ kampitaŋ pathaviŋ kampeti. Ayaŋ, ānanda, paţhamo hetu, paţhamo paccayo mahato bhūmicālassa pātubhāvāya.

‘Puna caparaŋ, ānanda, samaņo vā brāhmaņo vā iddhimā cetovasippatto devatā vā mahiddhikā mahānubhāvā. Tassa parittā pathavīsaññā bhāvitā hoti, appamāņā āposaññā. So imaŋ pathaviŋ kampeti sankampeti sampakampeti sampavedheti. Ayaŋ, ānanda, dutiyo hetu, dutiyo paccayo mahato bhūmicālassa pātubhāvāya.

‘Puna caparaŋ, ānanda, yadā bodhisatto tusitā kāyā cavitvā sato sampajāno mātukucchiŋ okkamati, tadāyaŋ pathavī kampati sankampati sampakampati sampavedhati. Ayaŋ, ānanda, tatiyo hetu; tatiyo paccayo mahato bhūmicālassa pātubhāvāya.

‘Puna caparaŋ, ānanda, yadā bodhisatto sato sampajāno mātukucchismā nikkhamati, tadāyaŋ pathavī kampati sankampati sampakampati sampavedhati. Ayaŋ, ānanda, catuttho hetu, catuttho paccayo mahato bhūmicālassa pātubhāvāya.

‘Puna caparaŋ, ānanda, yadā tathāgato anuttaraŋ sammāsambodhiŋ abhisambujjhati, tadāyaŋ pathavī kampati sankampati sampakampati sampavedhati. Ayaŋ, ānanda, pañcamo hetu, pañcamo paccayo mahato bhūmicālassa pātubhāvāya.

‘Puna caparaŋ, ānanda, yadā tathāgato anuttaraŋ dhammacakkaŋ pavatteti, tadāyaŋ pathavī kampati sankampati sampakampati sampavedhati. Ayaŋ, ānanda, chaţţho hetu, chaţţho paccayo mahato bhūmicālassa pātubhāvāya.

‘Puna (p. 3.133) caparaŋ, ānanda, yadā tathāgato sato sampajāno āyusankhāraŋ ossajjati, tadāyaŋ pathavī kampati sankampati sampakampati sampavedhati. Ayaŋ, ānanda, sattamo hetu, sattamo paccayo mahato bhūmicālassa pātubhāvāya.

‘Puna caparaŋ, ānanda, yadā tathāgato anupādisesāya nibbānadhātuyā parinibbāyati, tadāyaŋ pathavī kampati sankampati sampakampati sampavedhati. Ayaŋ, ānanda, aţţhamo hetu, aţţhamo paccayo mahato bhūmicālassa pātubhāvāya. Ime kho, ānanda, aţţha hetū, aţţha paccayā mahato bhūmicālassa pātubhāvāyā’ ti. Dasamaŋ.

Bhūmicālavaggo dutiyo.

Tassuddānaŋ–

Icchā alañca sankhittaŋ, gayā abhibhunā saha.

Vimokkho dve ca vohārā, parisā bhūmicālenāti.

( 8) 3. Yamakavaggo

1. Paţhamasaddhāsuttaŋ
71. ‘Saddho ca, bhikkhave, bhikkhu hoti, no ca sīlavā. Evaŋ so tenangena aparipūro hoti. Tena taŋ angaŋ paripūretabbaŋ– “kintāhaŋ saddho ca assaŋ sīlavā cā” ti. Yato ca kho, bhikkhave, bhikkhu saddho ca hoti sīlavā ca, evaŋ so tenangena paripūro hoti.

‘Saddho ca, bhikkhave, bhikkhu hoti sīlavā ca, no ca bahussuto. Evaŋ so tenangena aparipūro hoti. Tena taŋ angaŋ paripūretabbaŋ– “kintāhaŋ saddho ca assaŋ, sīlavā ca, bahussuto cā” ti. Yato ca kho, bhikkhave, bhikkhu saddho ca hoti sīlavā ca bahussuto ca, evaŋ so tenangena paripūro hoti.

‘Saddho (p. 3.134) ca, bhikkhave, bhikkhu hoti sīlavā ca bahussuto ca, no ca dhammakathiko …pe… dhammakathiko ca, no ca parisāvacaro …pe… parisāvacaro ca, no ca visārado parisāya dhammaŋ deseti …pe… visārado ca parisāya dhammaŋ deseti, no ca catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī …pe… catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī, no ca āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati; evaŋ so tenangena aparipūro hoti. Tena taŋ angaŋ paripūretabbaŋ “kintāhaŋ saddho ca assaŋ, sīlavā ca, bahussuto ca, dhammakathiko ca, parisāvacaro ca, visārado ca parisāya dhammaŋ deseyyaŋ, catunnañca jhānānaŋ ābhicetasikānaŋ diţţhadhammasukhavihārānaŋ nikāmalābhī assaŋ akicchalābhī akasiralābhī, āsavānañca khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihareyyan”’ ti.

‘Yato ca kho, bhikkhave, bhikkhu saddho ca hoti, sīlavā ca, bahussuto ca, dhammakathiko ca, parisāvacaro ca, visārado ca parisāya dhammaŋ deseti, catunnañca jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī, āsavānañca khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati; evaŋ so tenangena paripūro hoti. Imehi, kho, bhikkhave, aţţhahi dhammehi samannāgato bhikkhu samantapāsādiko ca hoti sabbākāraparipūro cā’ ti. Paţhamaŋ.

2. Dutiyasaddhāsuttaŋ
72. ‘Saddho ca, bhikkhave, bhikkhu hoti, no ca sīlavā. Evaŋ so tenangena aparipūro hoti. Tena taŋ angaŋ paripūretabbaŋ– “kintāhaŋ saddho ca assaŋ sīlavā cā” ti. Yato ca kho, bhikkhave, bhikkhu saddho ca hoti sīlavā ca, evaŋ so tenangena paripūro hoti.

‘Saddho ca, bhikkhave, bhikkhu hoti sīlavā ca, no ca bahussuto …pe… bahussuto ca, no ca dhammakathiko …pe… dhammakathiko ca, no ca parisāvacaro …pe… parisāvacaro ca, no ca visārado parisāya dhammaŋ deseti (p. 3.135) …pe… visārado ca parisāya dhammaŋ deseti, no ca ye te santā vimokkhā atikkamma rūpe āruppā te kāyena phusitvā viharati …pe… ye te santā vimokkhā atikkamma rūpe āruppā te kāyena phusitvā viharati, no ca āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati; evaŋ so tenangena aparipūro hoti. Tena taŋ angaŋ paripūretabbaŋ– “kintāhaŋ saddho ca assaŋ, sīlavā ca, bahussuto ca, dhammakathiko ca, parisāvacaro ca, visārado ca parisāya dhammaŋ deseyyaŋ, ye te santā vimokkhā atikkamma rūpe āruppā te kāyena phusitvā vihareyyaŋ, āsavānañca khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihareyyan”’ ti.

‘Yato ca kho, bhikkhave, bhikkhu saddho ca hoti, sīlavā ca, bahussuto ca, dhammakathiko ca, parisāvacaro ca, visārado ca parisāya dhammaŋ deseti. Ye te santā vimokkhā atikkamma rūpe āruppā te ca kāyena phusitvā viharati, āsavānañca khayā …pe… sacchikatvā upasampajja viharati; evaŋ so tenangena paripūro hoti. Imehi kho, bhikkhave, aţţhahi dhammehi samannāgato bhikkhu samantapāsādiko ca hoti sabbākāraparipūro cā’ ti. Dutiyaŋ.

3. Paţhamamaraņassatisuttaŋ
73. Ekaŋ samayaŋ bhagavā nātike viharati giñjakāvasathe. Tatra kho bhagavā bhikkhū āmantesi– ‘bhikkhavo’ ti ‘Bhadante’ ti te bhikkhū bhagavato paccassosuŋ. Bhagavā etadavoca– ‘maraņassati, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā. Bhāvetha no tumhe, bhikkhave, maraņassatin’ ti.

Evaŋ vutte aññataro bhikkhu bhagavantaŋ etadavoca– ‘ahaŋ kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante, evaŋ hoti – “aho vatāhaŋ rattindivaŋ jīveyyaŋ (p. 3.136) bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante, evaŋ hoti – “aho vatāhaŋ divasaŋ jīveyyaŋ, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante, evaŋ hoti – “aho vatāhaŋ upađđhadivasaŋ jīveyyaŋ, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante, evaŋ hoti – “aho vatāhaŋ tadantaraŋ jīveyyaŋ yadantaraŋ ekapiņđapātaŋ bhuñjāmi, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ bhante, evaŋ hoti– “aho vatāhaŋ tadantaraŋ jīveyyaŋ yadantaraŋ upađđhapiņđapātaŋ bhuñjāmi, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante, evaŋ hoti – “aho vatāhaŋ tadantaraŋ jīveyyaŋ yadantaraŋ cattāro pañca ālope sankhāditvā ajjhoharāmi, bhagavato (p. 3.137) sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante, evaŋ hoti – “aho vatāhaŋ tadantaraŋ jīveyyaŋ yadantaraŋ ekaŋ ālopaŋ sankhāditvā ajjhoharāmi, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ bhante, evaŋ hoti – “aho vatāhaŋ tadantaraŋ jīveyyaŋ yadantaraŋ assasitvā vā passasāmi, passasitvā vā assasāmi, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante bhāvemi maraņassatin’ ti.

Evaŋ vutte bhagavā te bhikkhū etadavoca– ‘yvāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ rattindivaŋ jīveyyaŋ, bhagavato sāsanaŋ manasi kareyyaŋ, bahu vata me kataŋ assā” ti. Yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ divasaŋ jīveyyaŋ, bhagavato sāsanaŋ manasi kareyyaŋ, bahu vata me kataŋ assā” ti; yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ upađđhadivasaŋ jīveyyaŋ, bhagavato sāsanaŋ manasi kareyyaŋ, bahu vata me kataŋ assā” ti. Yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ tadantaraŋ jīveyyaŋ yadantaraŋ ekapiņđapātaŋ bhuñjāmi, bhagavato sāsanaŋ manasi kareyyaŋ, bahu vata me kataŋ assā” ti; yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ tadantaraŋ jīveyyaŋ yadantaraŋ upađđhapiņđapātaŋ bhuñjāmi, bhagavato sāsanaŋ manasi kareyyaŋ, bahu vata me kataŋ assā” ti. Yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ tadantaraŋ (p. 3.138) jīveyyaŋ yadantaraŋ cattāro pañca ālope sankhāditvā ajjhoharāmi, bhagavato sāsanaŋ manasi kareyyaŋ, bahu vata me kataŋ assā” ti– ime vuccanti, bhikkhave, “bhikkhū pamattā viharanti, dandhaŋ maraņassatiŋ bhāventi āsavānaŋ khayāya”’.

‘Yo ca khvāyaŋ, bhikkhave, bhikkhu evaŋ maraņassatiŋ bhāveti – “aho vatāhaŋ tadantaraŋ jīveyyaŋ yadantaraŋ ekaŋ ālopaŋ sankhāditvā ajjhoharāmi, bhagavato sāsanaŋ manasi kareyyaŋ, bahu vata me kataŋ assā” ti. Yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ tadantaraŋ jīveyyaŋ yadantaraŋ assasitvā vā passasāmi, passasitvā vā assasāmi, bhagavato sāsanaŋ manasi kareyyaŋ, bahu vata me kataŋ assā” ti– ime vuccanti, bhikkhave, “bhikkhū appamattā viharanti, tikkhaŋ maraņassatiŋ bhāventi āsavānaŋ khayāya”’.

‘Tasmātiha, bhikkhave, evaŋ sikkhitabbaŋ– “appamattā viharissāma, tikkhaŋ maraņassatiŋ bhāvayissāma āsavānaŋ khayāyā” ti. Evañhi vo, bhikkhave, sikkhitabban’ ti. Tatiyaŋ.

4. Dutiyamaraņassatisuttaŋ
74. Ekaŋ samayaŋ bhagavā nātike viharati giñjakāvasathe. Tatra kho bhagavā bhikkhū āmantesi …pe… maraņassati, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā.

‘Kathaŋ bhāvitā ca, bhikkhave, maraņassati kathaŋ bahulīkatā mahapphalā hoti mahānisaŋsā amatogadhā amatapariyosānā? Idha, bhikkhave, bhikkhu divase nikkhante rattiyā patihitāya iti paţisañcikkhati– “bahukā kho me paccayā maraņassa– ahi vā maŋ đaŋseyya, vicchiko vā maŋ đaŋseyya, satapadī vā maŋ đaŋseyya; tena me assa kālakiriyā. So mama assa antarāyo. Upakkhalitvā vā papateyyaŋ, bhattaŋ vā me bhuttaŋ byāpajjeyya, pittaŋ vā me kuppeyya, semhaŋ vā me kuppeyya, satthakā vā me vātā kuppeyyuŋ (p. 3.139) manussā vā maŋ upakkameyyuŋ, amanussā vā maŋ upakkameyyuŋ; tena me assa kālakiriyā. So mama assa antarāyo” ti. Tena, bhikkhave, bhikkhunā iti paţisañcikkhitabbaŋ– “atthi nu kho me pāpakā akusalā dhammā appahīnā ye me assu rattiŋ kālaŋ karontassa antarāyāyā”’ ti.

‘Sace, bhikkhave, bhikkhu paccavekkhamāno evaŋ jānāti– “atthi me pāpakā akusalā dhammā appahīnā ye me assu rattiŋ kālaŋ karontassa antarāyāyā” ti, tena, bhikkhave, bhikkhunā tesaŋyeva pāpakānaŋ akusalānaŋ dhammānaŋ pahānāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañc karaņīyaŋ.

‘Seyyathāpi, bhikkhave, ādittacelo vā ādittasīso vā tasseva celassa vā sīsassa vā nibbāpanāya adhimattaŋ chandañca vāyāmañca ussāhañca ussoļhiñca appaţivāniñca satiñca sampajaññañca kareyya; evamevaŋ kho, bhikkhave, tena bhikkhunā tesaŋyeva pāpakānaŋ akusalānaŋ dhammānaŋ pahānāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañc karaņīyaŋ.

‘Sace pana, bhikkhave, bhikkhu paccavekkhamāno evaŋ jānāti – “natthi me pāpakā akusalā dhammā appahīnā ye me assu rattiŋ kālaŋ karontassa antarāyāyā” ti tena, bhikkhave, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Idha pana, bhikkhave, bhikkhu rattiyā nikkhantāya divase patihite iti paţisañcikkhati– “bahukā kho me paccayā maraņassa – ahi vā maŋ đaŋseyya, vicchiko vā maŋ đaŋseyya, satapadī vā maŋ đaŋseyya; tena me assa kālakiriyā. So mama assa antarāyo. Upakkhalitvā vā papateyyaŋ, bhattaŋ vā me bhuttaŋ byāpajjeyya, pittaŋ vā me kuppeyya, semhaŋ vā me kuppeyya, satthakā vā me vātā kuppeyyuŋ, manussā vā maŋ upakkameyyuŋ, amanussā vā maŋ upakkameyyuŋ; tena me assa kālakiriyā. So mama assa antarāyo” ti. Tena, bhikkhave, bhikkhunā iti paţisañcikkhitabbaŋ– “atthi nu kho me pāpakā akusalā dhammā appahīnā ye me assu divā kālaŋ karontassa antarāyāyā”’ ti.

‘Sace (p. 3.140) bhikkhave, bhikkhu paccavekkhamāno evaŋ jānāti– “atthi me pāpakā akusalā dhammā appahīnā ye me assu divā kālaŋ karontassa antarāyāyā” ti, tena, bhikkhave, bhikkhunā tesaŋyeva pāpakānaŋ akusalānaŋ dhammānaŋ pahānāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañc karaņīyaŋ.

‘Seyyathāpi, bhikkhave, ādittacelo vā ādittasīso vā tasseva celassa vā sīsassa vā nibbāpanāya adhimattaŋ chandañca vāyāmañca ussāhañca ussoļhiñca appaţivāniñca satiñca sampajaññañca kareyya; evamevaŋ kho, bhikkhave, tena bhikkhunā tesaŋyeva pāpakānaŋ akusalānaŋ dhammānaŋ pahānāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañc karaņīyaŋ.

‘Sace pana, bhikkhave, bhikkhu paccavekkhamāno evaŋ jānāti – “natthi me pāpakā akusalā dhammā appahīnā ye me assu divā kālaŋ karontassa antarāyāyā” ti, tena, bhikkhave, bhikkhunā teneva pītipāmojjena vihātabbaŋ ahorattānusikkhinā kusalesu dhammesu. Evaŋ bhāvitā kho, bhikkhave, maraņassati evaŋ bahulīkatā mahapphalā hoti mahānisaŋsā amatogadhā amatapariyosānā’ ti. Catutthaŋ.

5. Paţhamasampadāsuttaŋ
75. ‘Aţţhimā bhikkhave, sampadā. Katamā aţţha? Uţţhānasampadā, ārakkhasampadā, kalyāņamittatā, samajīvitā, saddhāsampadā, sīlasampadā, cāgasampadā, paññāsampadā– imā kho, bhikkhave, aţţha sampadā’ ti.


‘Uţţhātā kammadheyyesu, appamatto vidhānavā;


Samaŋ kappeti jīvikaŋ, sambhataŋ anurakkhati.


‘Saddho sīlena sampanno, vadaññū vītamaccharo;


Niccaŋ maggaŋ visodheti, sotthānaŋ samparāyikaŋ.


‘Iccete aţţha dhammā ca, saddhassa gharamesino;


Akkhātā saccanāmena, ubhayattha sukhāvahā.


‘Diţţhadhammahitatthāya, samparāyasukhāya ca;


Evametaŋ gahaţţhānaŋ, cāgo puññaŋ pavađđhatī’ ti. Pañcamaŋ.

6. Dutiyasampadāsuttaŋ
76. ‘Aţţhimā (p. 3.141) bhikkhave, sampadā. Katamā aţţha? Uţţhānasampadā, ārakkhasampadā, kalyāņamittatā, samajīvitā, saddhāsampadā, sīlasampadā, cāgasampadā, paññāsampadā. Katamā ca, bhikkhave, uţţhānasampadā? Idha, bhikkhave, kulaputto yena kammaţţhānena jīvitaŋ kappeti– yadi kasiyā yadi vaņijjāya yadi gorakkhena yadi issattena yadi rājaporisena yadi sippaññatarena– tattha dakkho hoti analaso, tatrupāyāya vīmaŋsāya samannāgato, alaŋ kātuŋ alaŋ saŋvidhātunti. Ayaŋ vuccati, bhikkhave, uţţhānasampadā.

‘Katamā ca, bhikkhave, ārakkhasampadā? Idha, bhikkhave, kulaputtassa bhogā honti uţţhānavīriyādhigatā bāhābalaparicitā sedāvakkhittā dhammikā dhammaladdhā te ārakkhena guttiyā sampādeti – “kinti me bhoge neva rājāno hareyyuŋ, na corā hareyyuŋ, na aggi đaheyya, na udakaŋ vaheyya, na appiyā dāyādā hareyyun” ti. Ayaŋ vuccati, bhikkhave, ārakkhasampadā.

‘Katamā ca, bhikkhave, kalyāņamittatā? Idha, bhikkhave, kulaputto yasmiŋ gāme vā nigame vā paţivasati, tattha ye te honti gahapatī vā gahapatiputtā vā daharā vā vuddhasīlino vuddhā vā vuddhasīlino saddhāsampannā sīlasampannā cāgasampannā paññāsampannā, tehi saddhiŋ santiţţhati sallapati sākacchaŋ samāpajjati; yathārūpānaŋ saddhāsampannānaŋ saddhāsampadaŋ anusikkhati, yathārūpānaŋ sīlasampannānaŋ sīlasampadaŋ anusikkhati, yathārūpānaŋ cāgasampannānaŋ cāgasampadaŋ anusikkhati, yathārūpānaŋ paññāsampannānaŋ paññāsampadaŋ anusikkhati. Ayaŋ vuccati, bhikkhave, kalyāņamittatā.

‘Katamā ca, bhikkhave, samajīvitā? Idha, bhikkhave, kulaputto āyañca bhogānaŋ viditvā vayañca bhogānaŋ viditvā samaŋ jīvikaŋ kappeti nāccogāļhaŋ nātihīnaŋ– “evaŋ me āyo vayaŋ pariyādāya ţhassati, na ca me vayo āyaŋ pariyādāya ţhassatī” ti. Seyyathāpi, bhikkhave, tulādhāro vā tulādhārantevāsī vā tulaŋ paggahetvā jānāti– “ettakena vā onataŋ, ettakena vā unnatan” ti; evamevaŋ kho, bhikkhave, kulaputto āyañca bhogānaŋ viditvā vayañca bhogānaŋ viditvā samaŋ jīvikaŋ kappeti nāccogāļhaŋ nātihīnaŋ– “evaŋ me āyo vayaŋ pariyādāya ţhassati, na ca me vayo āyaŋ pariyādāya ţhassatī” ti. Sacāyaŋ, bhikkhave, kulaputto (p. 3.142) appāyo samāno uļāraŋ jīvikaŋ kappeti, tassa bhavanti vattāro “udumbarakhādī vāyaŋ kulaputto bhoge khādatī” ti. Sace panāyaŋ, bhikkhave, kulaputto mahāyo samāno kasiraŋ jīvikaŋ kappeti, tassa bhavanti vattāro– “ajeţţhamaraņaŋ vāyaŋ kulaputto marissatī” ti. Yato ca khoyaŋ, bhikkhave, kulaputto āyañca bhogānaŋ viditvā vayañca bhogānaŋ viditvā samaŋ jīvikaŋ kappeti nāccogāļhaŋ nātihīnaŋ – “evaŋ me āyo vayaŋ pariyādāya ţhassati, na ca me vayo āyaŋ pariyādāya ţhassatī” ti. Ayaŋ vuccati, bhikkhave, samajīvitā.

‘Katamā ca bhikkhave, saddhāsampadā? Idha, bhikkhave, kulaputto saddho hoti, saddahati tathāgatassa bodhiŋ– “itipi so bhagavā …pe… satthā devamanussānaŋ buddho bhagavā” ti. Ayaŋ vuccati, bhikkhave, saddhāsampadā.

‘Katamā ca, bhikkhave, sīlasampadā? Idha, bhikkhave, kulaputto pāņātipātā paţivirato hoti …pe… surāmerayamajjapamādaţţhānā paţivirato hoti. Ayaŋ vuccati, bhikkhave, sīlasampadā.

‘Katamā ca, bhikkhave, cāgasampadā? Idha, bhikkhave, kulaputto vigatamalamaccherena cetasā agāraŋ ajjhāvasati …pe… yācayogo dānasaŋvibhāgarato. Ayaŋ vuccati, bhikkhave, cāgasampadā.

‘Katamā ca, bhikkhave, paññāsampadā? Idha bhikkhave, kulaputto paññavā hoti …pe… sammā dukkhakkhayagāminiyā. Ayaŋ vuccati, bhikkhave, paññāsampadā. Imā kho, bhikkhave, aţţha sampadā’ ti.


‘Uţţhātā kammadheyyesu, appamatto vidhānavā;


Samaŋ kappeti jīvikaŋ, sambhataŋ anurakkhati.


‘Saddho sīlena sampanno, vadaññū vītamaccharo;


Niccaŋ maggaŋ visodheti, sotthānaŋ samparāyikaŋ.


‘Iccete aţţha dhammā ca, saddhassa gharamesino;


Akkhātā saccanāmena, ubhayattha sukhāvahā.


‘Diţţhadhammahitatthāya, samparāyasukhāya ca;


Evametaŋ gahaţţhānaŋ, cāgo puññaŋ pavađđhatī’ ti. Chaţţhaŋ.

7. Icchāsuttaŋ
77. Tatra (p. 3.143) kho āyasmā sāriputto bhikkhū āmantesi– ‘āvuso bhikkhavo’ ti! ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘aţţhime, āvuso, puggalā santo saŋvijjamānā lokasmiŋ. Katame aţţha? Idhāvuso, bhikkhuno pavivittassa viharato nirāyattavuttino icchā uppajjati lābhāya. So uţţhahati, ghaţati, vāyamati lābhāya. Tassa uţţhahato, ghaţato, vāyamato lābhāya lābho nuppajjati. So tena alābhena socati kilamati paridevati, urattāļiŋ kandati, sammohaŋ āpajjati. Ayaŋ vuccatāvuso, “bhikkhu iccho viharati lābhāya, uţţhahati, ghaţati vāyamati lābhāya, na ca lābhī, socī ca paridevī ca, cuto ca saddhammā”’.

‘Idha panāvuso, bhikkhuno pavivittassa viharato nirāyattavuttino icchā uppajjati lābhāya. So uţţhahati, ghaţati, vāyamati lābhāya. Tassa uţţhahato ghaţato vāyamato lābhāya lābho uppajjati. So tena lābhena majjati pamajjati pamādamāpajjati. Ayaŋ vuccatāvuso, “bhikkhu iccho viharati lābhāya, uţţhahati ghaţati vāyamati lābhāya, lābhī ca, madī ca pamādī ca, cuto ca saddhammā”’.

‘Idha panāvuso, bhikkhuno pavivittassa viharato nirāyattavuttino icchā uppajjati lābhāya. So na uţţhahati, na ghaţati, na vāyamati lābhāya. Tassa anuţţhahato, aghaţato, avāyamato lābhāya lābho nuppajjati. So tena alābhena socati kilamati paridevati, urattāļiŋ kandati, sammohaŋ āpajjati. Ayaŋ vuccatāvuso, “bhikkhu iccho viharati lābhāya, na uţţhahati, na ghaţati, na vāyamati lābhāya, na ca lābhī, socī ca paridevī ca, cuto ca saddhammā”’.

‘Idha panāvuso, bhikkhuno pavivittassa viharato nirāyattavuttino icchā uppajjati lābhāya. So na uţţhahati, na ghaţati, na vāyamati lābhāya. Tassa anuţţhahato, aghaţato, avāyamato lābhāya lābho uppajjati. So tena lābhena majjati pamajjati pamādamāpajjati. Ayaŋ vuccatāvuso, “bhikkhu iccho viharati lābhāya, na uţţhahati na (p. 3.144) ghaţati na vāyamati lābhāya, lābhī ca, madī ca pamādī ca, cuto ca saddhammā”’.

‘Idha panāvuso, bhikkhuno pavivittassa viharato nirāyattavuttino icchā uppajjati lābhāya. So uţţhahati, ghaţati, vāyamati lābhāya. Tassa uţţhahato, ghaţato, vāyamato lābhāya, lābho nuppajjati. So tena alābhena na socati na kilamati na paridevati, na urattāļiŋ kandati, na sammohaŋ āpajjati. Ayaŋ vuccatāvuso, “bhikkhu iccho viharati lābhāya, uţţhahati ghaţati vāyamati lābhāya, na ca lābhī, na ca socī na ca paridevī, accuto ca saddhammā”’.

‘Idha panāvuso, bhikkhuno pavivittassa viharato nirāyattavuttino icchā uppajjati lābhāya. So uţţhahati, ghaţati, vāyamati lābhāya. Tassa uţţhahato, ghaţato, vāyamato lābhāya, lābho uppajjati. So tena lābhena na majjati na pamajjati na pamādamāpajjati. Ayaŋ vuccatāvuso, “bhikkhu iccho viharati lābhāya, uţţhahati, ghaţati, vāyamati lābhāya, lābhī ca, na ca madī na ca pamādī, accuto ca saddhammā”’.

‘Idha panāvuso, bhikkhuno pavivittassa viharato nirāyattavuttino icchā uppajjati lābhāya. So na uţţhahati, na ghaţati, na vāyamati lābhāya. Tassa anuţţhahato, aghaţato, avāyamato lābhāya, lābho nuppajjati. So tena alābhena na socati na kilamati na paridevati, na urattāļiŋ kandati, na sammohaŋ āpajjati. Ayaŋ vuccatāvuso, “bhikkhu iccho viharati lābhāya, na uţţhahati, na ghaţati, na vāyamati lābhāya, na ca lābhī, na ca socī na ca paridevī, accuto ca saddhammā”’.

‘Idha panāvuso, bhikkhuno pavivittassa viharato nirāyattavuttino icchā uppajjati lābhāya. So na uţţhahati, na ghaţati, na vāyamati lābhāya. Tassa anuţţhahato, aghaţato, avāyamato lābhāya, lābho uppajjati. So tena lābhena na majjati na pamajjati na pamādamāpajjati. Ayaŋ vuccatāvuso “bhikkhu iccho viharati lābhāya, na uţţhahati, na ghaţati na vāyamati lābhāya, lābhī ca, na ca madī na ca pamādī, accuto ca saddhammā”. Ime kho, āvuso, aţţha puggalā santo saŋvijjamānā lokasmin’ ti. Sattamaŋ.

8. Alaŋsuttaŋ
78. Tatra (p. 3.145) kho āyasmā sāriputto bhikkhū āmantesi …pe… chahāvuso, dhammehi samannāgato bhikkhu alaŋ attano, alaŋ paresaŋ. Katamehi chahi? Idhāvuso, bhikkhu khippanisanti ca hoti kusalesu dhammesu; sutānañca dhammānaŋ dhāraņajātiko hoti; dhātānañca dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; kalyāņavāco ca hoti kalyāņavākkaraņo, poriyā vācāya samannāgato vissaţţhāya anelagaļāya atthassa viññāpaniyā; sandassako ca hoti samādapako samuttejako sampahaŋsako sabrahmacārīnaŋ. Imehi kho, āvuso, chahi dhammehi samannāgato bhikkhu alaŋ attano, alaŋ paresaŋ.

‘Pañcahāvuso, dhammehi samannāgato bhikkhu alaŋ attano, alaŋ paresaŋ. Katamehi pañcahi? Idhāvuso, bhikkhu na heva kho khippanisanti ca hoti kusalesu dhammesu; sutānañca dhammānaŋ dhāraņajātiko hoti; dhātānañca dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; kalyāņavāco ca hoti …pe… sandassako ca hoti …pe… sabrahmacārīnaŋ. Imehi kho, āvuso, pañcahi dhammehi samannāgato bhikkhu alaŋ attano, alaŋ paresaŋ.

‘Catūhāvuso, dhammehi samannāgato bhikkhu alaŋ attano, nālaŋ paresaŋ Katamehi catūhi? Idhāvuso, bhikkhu khippanisanti ca hoti kusalesu dhammesu; sutānañca dhammānaŋ dhāraņajātiko hoti; dhātānañca dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; no ca kalyāņavāco hoti …pe… no ca sandassako hoti …pe… sabrahmacārīnaŋ. Imehi kho, āvuso, catūhi dhammehi samannāgato bhikkhu alaŋ attano, nālaŋ paresaŋ.

‘Catūhāvuso dhammehi samannāgato bhikkhu alaŋ paresaŋ, nālaŋ attano. Katamehi catūhi? Idhāvuso, bhikkhu khippanisanti ca hoti kusalesu dhammesu; sutānañca dhammānaŋ dhāraņajātiko hoti; no ca dhātānaŋ dhammānaŋ atthūpaparikkhitā hoti; no ca atthamaññāya dhammamaññāya dhammānudhammappaţipanno hoti; kalyāņavāco ca hoti …pe… sandassako (p. 3.146) ca hoti …pe… sabrahmacārīnaŋ. Imehi kho, āvuso, catūhi dhammehi samannāgato bhikkhu alaŋ paresaŋ, nālaŋ attano.

‘Tīhāvuso, dhammehi samannāgato bhikkhu alaŋ attano, nālaŋ paresaŋ. Katamehi tīhi? Idhāvuso, bhikkhu na heva kho khippanisanti ca hoti kusalesu dhammesu; sutānañca dhammānaŋ dhāraņajātiko hoti; dhātānañca dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; no ca kalyāņavāco hoti …pe… no ca sandassako hoti …pe… sabrahmacārīnaŋ. Imehi kho, āvuso, tīhi dhammehi samannāgato bhikkhu alaŋ attano, nālaŋ paresaŋ.

‘Tīhāvuso dhammehi samannāgato bhikkhu alaŋ paresaŋ, nālaŋ attano. Katamehi tīhi? Idhāvuso, bhikkhu na heva kho khippanisanti ca hoti kusalesu dhammesu; sutānañca dhammānaŋ dhāraņajātiko hoti; no ca dhātānaŋ dhammānaŋ atthūpaparikkhitā hoti; no ca atthamaññāya dhammamaññāya dhammānudhammappaţipanno hoti; kalyāņavāco ca hoti …pe… atthassa viññāpaniyā, sandassako ca hoti …pe… sabrahmacārīnaŋ. Imehi kho, āvuso, tīhi dhammehi samannāgato bhikkhu alaŋ paresaŋ, nālaŋ attano.

‘Dvīhāvuso, dhammehi samannāgato bhikkhu alaŋ attano, nālaŋ paresaŋ. Katamehi dvīhi? Idhāvuso, bhikkhu na heva kho khippanisanti ca hoti kusalesu dhammesu; no ca sutānaŋ dhammānaŋ dhāraņajātiko hoti; dhātānañca dhammānaŋ atthūpaparikkhitā hoti; atthamaññāya dhammamaññāya dhammānudhammappaţipanno ca hoti; no ca kalyāņavāco hoti …pe… no ca sandassako hoti …pe… sabrahmacārīnaŋ. Imehi kho, āvuso, dvīhi dhammehi samannāgato bhikkhu alaŋ attano, nālaŋ paresaŋ.

‘Dvīhāvuso dhammehi samannāgato bhikkhu alaŋ paresaŋ, nālaŋ attano. Katamehi dvīhi? Idhāvuso, bhikkhu na heva kho khippanisanti ca hoti kusalesu dhammesu; no ca sutānaŋ dhammānaŋ dhāraņajātiko hoti; no ca dhātānaŋ dhammānaŋ atthūpaparikkhitā hoti; no ca atthamaññāya dhammamaññāya dhammānudhammappaţipanno hoti; kalyāņavāco ca hoti kalyāņavākkaraņo (p. 3.147) poriyā vācāya samannāgato vissaţţhāya anelagaļāya atthassa viññāpaniyā; sandassako ca hoti samādapako samuttejako sampahaŋsako sabrahmacārīnaŋ. Imehi kho, āvuso, dvīhi dhammehi samannāgato bhikkhu alaŋ paresaŋ, nālaŋ attano’ ti. Aţţhamaŋ.

9. Parihānasuttaŋ
79. ‘Aţţhime, bhikkhave, dhammā sekhassa bhikkhuno parihānāya saŋvattanti. Katame aţţha? Kammārāmatā, bhassārāmatā, niddārāmatā, sangaņikārāmatā, indriyesu aguttadvāratā, bhojane amattaññutā, saŋsaggārāmatā, papañcārāmatā– ime kho, bhikkhave, aţţha dhammā sekhassa bhikkhuno parihānāya saŋvattanti.

‘Aţţhime, bhikkhave, dhammā sekhassa bhikkhuno aparihānāya saŋvattanti. Katame aţţha? Na kammārāmatā, na bhassārāmatā, na niddārāmatā, na sangaņikārāmatā, indriyesu guttadvāratā, bhojane mattaññutā, asaŋsaggārāmatā, nippapañcārāmatā– ime kho, bhikkhave, aţţha dhammā sekhassa bhikkhuno aparihānāya saŋvattantī’ ti. Navamaŋ.

10. Kusītārambhavatthusuttaŋ
80. ‘Aţţhimāni bhikkhave, kusītavatthūni. Katamāni aţţha? Idha, bhikkhave, bhikkhunā kammaŋ kattabbaŋ hoti. Tassa evaŋ hoti– “kammaŋ kho me kattabbaŋ bhavissati. Kammaŋ kho pana me karontassa kāyo kilamissati. Handāhaŋ nipajjāmī” ti. So nipajjati, na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ, bhikkhave, paţhamaŋ kusītavatthu.

‘Puna caparaŋ, bhikkhave, bhikkhunā kammaŋ kataŋ hoti. Tassa evaŋ hoti– “ahaŋ kho kammaŋ akāsiŋ. Kammaŋ kho pana me karontassa kāyo kilanto. Handāhaŋ nipajjāmī” ti. So nipajjati, na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ, bhikkhave, dutiyaŋ kusītavatthu.

‘Puna (p. 3.148) caparaŋ, bhikkhave, bhikkhunā maggo gantabbo hoti. Tassa evaŋ hoti– “maggo me gantabbo bhavissati. Maggaŋ kho pana me gacchantassa kāyo kilamissati. Handāhaŋ nipajjāmī” ti. So nipajjati, na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ, bhikkhave, tatiyaŋ kusītavatthu.

‘Puna caparaŋ, bhikkhave, bhikkhunā maggo gato hoti. Tassa evaŋ hoti– “ahaŋ kho maggaŋ agamāsiŋ. Maggaŋ kho pana me gacchantassa kāyo kilanto. Handāhaŋ nipajjāmī” ti. So nipajjati, na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ bhikkhave, catutthaŋ kusītavatthu.

‘Puna caparaŋ, bhikkhave, bhikkhu gāmaŋ vā nigamaŋ vā piņđāya caranto na labhati lūkhassa vā paņītassa vā bhojanassa yāvadatthaŋ pāripūriŋ. Tassa evaŋ hoti “ahaŋ kho gāmaŋ vā nigamaŋ vā piņđāya caranto nālatthaŋ lūkhassa vā paņītassa vā bhojanassa yāvadatthaŋ pāripūriŋ. Tassa me kāyo kilanto akammañño. Handāhaŋ nipajjāmī” ti. So nipajjati, na vīriyaŋ ārabhati …pe… idaŋ, bhikkhave, pañcamaŋ kusītavatthu.

‘Puna caparaŋ, bhikkhave, bhikkhu gāmaŋ vā nigamaŋ vā piņđāya caranto labhati lūkhassa vā paņītassa vā bhojanassa yāvadatthaŋ pāripūriŋ. Tassa evaŋ hoti– “ahaŋ kho gāmaŋ vā nigamaŋ vā piņđāya caranto alatthaŋ lūkhassa vā paņītassa vā bhojanassa yāvadatthaŋ pāripūriŋ. Tassa me kāyo garuko akammañño māsācitaŋ maññe. Handāhaŋ nipajjāmī” ti. So nipajjati, na vīriyaŋ ārabhati …pe… idaŋ, bhikkhave, chaţţhaŋ kusītavatthu.

‘Puna caparaŋ, bhikkhave, bhikkhuno uppanno hoti appamattako ābādho. Tassa evaŋ hoti “uppanno kho me ayaŋ appamattako ābādho atthi kappo nipajjituŋ. Handāhaŋ nipajjāmī” ti. So nipajjati, na vīriyaŋ ārabhati …pe… idaŋ, bhikkhave, sattamaŋ kusītavatthu.

‘Puna caparaŋ, bhikkhave, bhikkhu gilānā vuţţhito hoti aciravuţţhito gelaññā. Tassa evaŋ hoti– “ahaŋ kho gilānā vuţţhito aciravuţţhito gelaññā. Tassa me kāyo dubbalo akammañño. Handāhaŋ nipajjāmī” ti (p. 3.149) So nipajjati, na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ, bhikkhave, aţţhamaŋ kusītavatthu. Imāni kho, bhikkhave, aţţha kusītavatthūni.

‘Aţţhimāni bhikkhave, ārambhavatthūni. Katamāni aţţha? Idha, bhikkhave, bhikkhunā kammaŋ kattabbaŋ hoti. Tassa evaŋ hoti– “kammaŋ kho me kattabbaŋ bhavissati. Kammaŋ kho mayā karontena na sukaraŋ buddhānaŋ sāsanaŋ manasi kātuŋ. Handāhaŋ paţikacceva vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. So vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ, bhikkhave, paţhamaŋ ārambhavatthu.

‘Puna caparaŋ, bhikkhave, bhikkhunā kammaŋ kataŋ hoti. Tassa evaŋ hoti– “ahaŋ kho kammaŋ akāsiŋ. Kammaŋ kho panāhaŋ karonto nāsakkhiŋ buddhānaŋ sāsanaŋ manasi kātuŋ. Handāhaŋ vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. So vīriyaŋ ārabhati. Idaŋ, bhikkhave, dutiyaŋ ārambhavatthu.

‘Puna caparaŋ, bhikkhave, bhikkhunā maggo gantabbo hoti. Tassa evaŋ hoti– maggo kho me gantabbo bhavissati. Maggaŋ kho pana me gacchantena na sukaraŋ buddhānaŋ sāsanaŋ manasi kātuŋ. Handāhaŋ vīriyaŋ …pe… idaŋ, bhikkhave, tatiyaŋ ārambhavatthu.

‘Puna caparaŋ, bhikkhave, bhikkhunā maggo gato hoti. Tassa evaŋ hoti– ahaŋ kho maggaŋ agamāsiŋ. Maggaŋ kho panāhaŋ gacchanto nāsakkhiŋ buddhānaŋ sāsanaŋ manasi kātuŋ. Handāhaŋ vīriyaŋ ārabhāmi …pe… idaŋ, bhikkhave, catutthaŋ ārambhavatthu.

‘Puna caparaŋ, bhikkhave, bhikkhu gāmaŋ vā nigamaŋ vā piņđāya caranto na labhati lūkhassa vā paņītassa vā bhojanassa yāvadatthaŋ pāripūriŋ. Tassa evaŋ hoti– ahaŋ kho gāmaŋ vā nigamaŋ vā piņđāya caranto nālatthaŋ lūkhassa vā paņītassa vā bhojanassa yāvadatthaŋ pāripūriŋ. Tassa me kāyo lahuko kammañño. Handāhaŋ vīriyaŋ ārabhāmi …pe… idaŋ, bhikkhave, pañcamaŋ ārambhavatthu.

‘Puna (p. 3.150) caparaŋ, bhikkhave, bhikkhu gāmaŋ vā nigamaŋ vā piņđāya caranto labhati lūkhassa vā paņītassa vā bhojanassa yāvadatthaŋ pāripūriŋ. Tassa evaŋ hoti– ahaŋ kho gāmaŋ vā nigamaŋ vā piņđāya caranto alatthaŋ lūkhassa vā paņītassa vā bhojanassa yāvadatthaŋ pāripūriŋ. Tassa me kāyo balavā kammañño. Handāhaŋ vīriyaŋ ārabhāmi …pe… idaŋ, bhikkhave, chaţţhaŋ ārambhavatthu.

‘Puna caparaŋ, bhikkhave, bhikkhuno uppanno hoti appamattako ābādho. Tassa evaŋ hoti– uppanno kho me ayaŋ appamattako ābādho. Ṭhānaŋ kho panetaŋ vijjati yaŋ me ābādho pavađđheyya. Handāhaŋ paţikacceva vīriyaŋ ārabhāmi …pe… idaŋ, bhikkhave, sattamaŋ ārambhavatthu.

‘Puna caparaŋ, bhikkhave, bhikkhu gilānā vuţţhito hoti aciravuţţhito gelaññā. Tassa evaŋ hoti– “ahaŋ kho gilānā vuţţhito aciravuţţhito gelaññā. Ṭhānaŋ kho panetaŋ vijjati yaŋ me ābādho paccudāvatteyya. Handāhaŋ paţikacceva vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. So vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ, bhikkhave, aţţhamaŋ ārambhavatthu. Imāni kho, bhikkhave, aţţha ārambhavatthūnī’ ti. Dasamaŋ.

Yamakavaggo tatiyo.

Tassuddānaŋ

Dve saddhā dve maraņassatī, dve sampadā athāpare.

Icchā alaŋ parihānaŋ, kusītārambhavatthūnīti.

( 9) 4. Sativaggo

1. Satisampajaññasuttaŋ
81. ‘Satisampajaññe bhikkhave, asati satisampajaññavipannassa hatūpanisaŋ hoti hirottappaŋ. Hirottappe asati hirottappavipannassa hatūpaniso hoti indriyasaŋvaro. Indriyasaŋvare asati indriyasaŋvaravipannassa hatūpanisaŋ hoti (p. 3.151) sīlaŋ. Sīle asati sīlavipannassa hatūpaniso hoti sammāsamādhi. Sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ. Yathābhūtañāņadassane asati yathābhūtañāņadassanavipannassa hatūpaniso hoti nibbidāvirāgo. Nibbidāvirāge asati nibbidāvirāgavipannassa hatūpanisaŋ hoti vimuttiñāņadassanaŋ. Seyyathāpi, bhikkhave, rukkho sākhāpalāsavipanno. Tassa papaţikāpi na pāripūriŋ gacchati, tacopi… pheggupi… sāropi na pāripūriŋ gacchati. Evamevaŋ kho, bhikkhave, satisampajaññe asati satisampajaññavipannassa hatūpanisaŋ hoti hirottappaŋ; hirottappe asati hirottappavipannassa hatūpaniso hoti …pe… vimuttiñāņadassanaŋ.

‘Satisampajaññe, bhikkhave, sati satisampajaññasampannassa upanisasampannaŋ hoti hirottappaŋ. Hirottappe sati hirottappasampannassa upanisasampanno hoti indriyasaŋvaro. Indriyasaŋvare sati indriyasaŋvarasampannassa upanisasampannaŋ hoti sīlaŋ. Sīle sati sīlasampannassa upanisasampanno hoti sammāsamādhi. Sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ. Yathābhūtañāņadassane sati yathābhūtañāņadassanasampannassa upanisasampanno hoti nibbidāvirāgo Nibbidāvirāge sati nibbidāvirāgasampannassa upanisasampannaŋ hoti vimuttiñāņadassanaŋ. Seyyathāpi, bhikkhave, rukkho sākhāpalāsasampanno. Tassa papaţikāpi pāripūriŋ gacchati, tacopi… pheggupi… sāropi pāripūriŋ gacchati. Evamevaŋ kho, bhikkhave, satisampajaññe sati satisampajaññasampannassa upanisasampannaŋ hoti hirottappaŋ; hirottappe sati hirottappasampannassa upanisasampanno hoti …pe… vimuttiñāņadassanan’ ti. Paţhamaŋ.

2. Puņņiyasuttaŋ
82. Atha kho āyasmā puņņiyo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā puņņiyo bhagavantaŋ etadavoca– ‘ko nu kho, bhante, hetu ko paccayo yena appekadā tathāgataŋ dhammadesanā paţibhāti, appekadā na paţibhātī’ ti? ‘Saddho ca, puņņiya, bhikkhu hoti, no cupasankamitā; neva tathāgataŋ dhammadesanā paţibhāti. Yato ca kho (p. 3.152) puņņiya, bhikkhu saddho ca hoti, upasankamitā ca; evaŋ tathāgataŋ dhammadesanā paţibhāti. Saddho ca, puņņiya, bhikkhu hoti, upasankamitā ca, no ca payirupāsitā …pe… payirupāsitā ca, no ca paripucchitā… paripucchitā ca, no ca ohitasoto dhammaŋ suņāti… ohitasoto ca dhammaŋ suņāti, no ca sutvā dhammaŋ dhāreti… sutvā ca dhammaŋ dhāreti, no ca dhātānaŋ dhammānaŋ atthaŋ upaparikkhati… dhātānañca dhammānaŋ atthaŋ upaparikkhati, no ca atthamaññāya dhammamaññāya dhammānudhammappaţipanno hoti. Neva tāva tathāgataŋ dhammadesanā paţibhāti.

‘Yato ca kho, puņņiya, bhikkhu saddho ca hoti, upasankamitā ca, payirupāsitā ca, paripucchitā ca, ohitasoto ca dhammaŋ suņāti, sutvā ca dhammaŋ dhāreti, dhātānañca dhammānaŋ atthaŋ upaparikkhati, atthamaññāya dhammamaññāya dhammānudhammappaţipanno ca hoti; evaŋ tathāgataŋ dhammadesanā paţibhāti. Imehi kho, puņņiya, aţţhahi dhammehi samannāgatā ekantapaţibhānā tathāgataŋ dhammadesanā hotī’ ti. Dutiyaŋ.

3. Mūlakasuttaŋ
83. ‘Sace, bhikkhave, aññatitthiyā paribbājakā evaŋ puccheyyuŋ– “kiŋmūlakā, āvuso, sabbe dhammā, kiŋsambhavā sabbe dhammā, kiŋsamudayā sabbe dhammā, kiŋsamosaraņā sabbe dhammā, kiŋpamukhā sabbe dhammā, kiŋ-adhipateyyā sabbe dhammā, kiŋ-uttarā sabbe dhammā, kiŋsārā sabbe dhammā” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ kinti byākareyyāthā’ ti? ‘Bhagavaŋmūlakā no, bhante, dhammā, bhagavaŋnettikā bhagavaŋpaţisaraņā. Sādhu, bhante bhagavantaŋyeva paţibhātu etassa bhāsitassa attho. Bhagavato sutvā bhikkhū dhāressantī’ ti.

‘Tena hi, bhikkhave, desessāmi. Taŋ suņātha, sādhukaŋ manasi karotha; bhāsissāmī’ ti ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca– ‘sace, bhikkhave, aññatitthiyā paribbājakā evaŋ puccheyyuŋ– “kiŋmūlakā, āvuso, sabbe dhammā, kiŋsambhavā sabbe dhammā, kiŋsamudayā sabbe dhammā, kiŋsamosaraņā sabbe dhammā, kiŋpamukhā sabbe dhammā (p. 3.153) kiŋ-adhipateyyā sabbe dhammā, kiŋ-uttarā sabbe dhammā, kiŋsārā sabbe dhammā” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyātha– “chandamūlakā, āvuso, sabbe dhammā, manasikārasambhavā sabbe dhammā, phassasamudayā sabbe dhammā, vedanāsamosaraņā sabbe dhammā, samādhippamukhā sabbe dhammā, satādhipateyyā sabbe dhammā, paññuttarā sabbe dhammā, vimuttisārā sabbe dhammā” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyāthā’ ti. Tatiyaŋ.

4. Corasuttaŋ
84. ‘Aţţhahi, bhikkhave, angehi samannāgato mahācoro khippaŋ pariyāpajjati, na ciraţţhitiko hoti. Katamehi aţţhahi? Appaharantassa paharati, anavasesaŋ ādiyati, itthiŋ hanati, kumāriŋ dūseti, pabbajitaŋ vilumpati, rājakosaŋ vilumpati, accāsanne kammaŋ karoti, na ca nidhānakusalo hoti. Imehi kho, bhikkhave, aţţhahangehi samannāgato mahācoro khippaŋ pariyāpajjati, na ciraţţhitiko hoti.

‘Aţţhahi, bhikkhave, angehi samannāgato mahācoro na khippaŋ pariyāpajjati, ciraţţhitiko hoti. Katamehi aţţhahi? Na appaharantassa paharati na anavasesaŋ ādiyati, na itthiŋ hanati, na kumāriŋ dūseti, na pabbajitaŋ vilumpati, na rājakosaŋ vilumpati, na accāsanne kammaŋ karoti, nidhānakusalo ca hoti. Imehi kho, bhikkhave, aţţhahangehi samannāgato mahācoro na khippaŋ pariyāpajjati, ciraţţhitiko hotī’ ti. Catutthaŋ.

5. Samaņasuttaŋ
85. ‘“Samaņo” ti bhikkhave, tathāgatassetaŋ adhivacanaŋ arahato sammāsambuddhassa. “Brāhmaņo” ti, bhikkhave, tathāgatassetaŋ adhivacanaŋ arahato sammāsambuddhassa. “Vedagū” ti, bhikkhave, tathāgatassetaŋ adhivacanaŋ arahato sammāsambuddhassa. “Bhisakko” ti, bhikkhave, tathāgatassetaŋ adhivacanaŋ arahato sammāsambuddhassa. “Nimmalo” ti, bhikkhave, tathāgatassetaŋ adhivacanaŋ arahato sammāsambuddhassa. “Vimalo” ti, bhikkhave, tathāgatassetaŋ adhivacanaŋ arahato sammāsambuddhassa. “Ñāņī” ti, bhikkhave, tathāgatassetaŋ adhivacanaŋ arahato (p. 3.154) sammāsambuddhassa. “Vimutto” ti, bhikkhave, tathāgatassetaŋ adhivacanaŋ arahato sammāsambuddhassā’ ti.


‘Yaŋ samaņena pattabbaŋ, brāhmaņena vusīmatā;


Yaŋ vedagunā pattabbaŋ, bhisakkena anuttaraŋ.


‘Yaŋ nimmalena pattabbaŋ, vimalena sucīmatā;


Yaŋ ñāņinā ca pattabbaŋ, vimuttena anuttaraŋ.


‘Sohaŋ vijitasangāmo, mutto mocemi bandhanā;


Nāgomhi paramadanto, asekho parinibbuto’ ti. Pañcamaŋ.

6. Yasasuttaŋ
86. Ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ yena icchānangalaŋ nāma kosalānaŋ brāhmaņagāmo tadavasari. Tatra sudaŋ bhagavā icchānangale viharati icchānangalavanasaņđe. Assosuŋ kho icchānangalakā brāhmaņagahapatikā – ‘samaņo khalu bho gotamo sakyaputto sakyakulā pabbajito icchānangalaŋ anuppatto icchānangale viharati icchānangalavanasaņđe Taŋ kho pana bhavantaŋ gotamaŋ evaŋ kalyāņo kittisaddo abbhuggato– “itipi so bhagavā arahaŋ sammāsambuddho …pe… sādhu kho pana tathārūpānaŋ arahataŋ dassanaŋ hotī”’ ti.

Atha kho icchānangalakā brāhmaņagahapatikā tassā rattiyā accayena pahutaŋ khādanīyaŋ bhojanīyaŋ ādāya yena icchānangalavanasaņđo tenupasankamiŋsu; upasankamitvā bahidvārakoţţhake aţţhaŋsu uccāsaddā mahāsaddā. Tena kho pana samayena āyasmā nāgito bhagavato upaţţhāko hoti. Atha kho bhagavā āyasmantaŋ nāgitaŋ āmantesi– ‘ke pana te, nāgita, uccāsaddā mahāsaddā kevaţţā maññe macchavilope’ ti? ‘Ete, bhante, icchānangalakā brāhmaņagahapatikā pahutaŋ khādanīyaŋ bhojanīyaŋ ādāya bahidvārakoţţhake ţhitā bhagavantaŋyeva uddissa bhikkhusanghañcā’ ti. ‘Māhaŋ, nāgita, yasena samāgamaŋ, mā ca mayā yaso. Yo kho, nāgita, nayimassa nekkhammasukhassa pavivekasukhassa upasamasukhassa sambodhasukhassa nikāmalābhī assa akicchalābhī akasiralābhī. Yassāhaŋ nekkhammasukhassa pavivekasukhassa upasamasukhassa sambodhasukhassa (p. 3.155) nikāmalābhī akicchalābhī akasiralābhī, so taŋ mīļhasukhaŋ middhasukhaŋ lābhasakkārasilokasukhaŋ sādiyeyyā’ ti.

‘Adhivāsetu dāni, bhante, bhagavā. Adhivāsetu sugato. Adhivāsanakālo dāni, bhante, bhagavato. Yena yeneva dāni, bhante, bhagavā gamissati tanninnāva bhavissanti brāhmaņagahapatikā negamā ceva jānapadā ca. Seyyathāpi bhante, thullaphusitake deve vassante yathāninnaŋ udakāni pavattanti; evamevaŋ kho, bhante, yena yeneva dāni bhagavā gamissati tanninnāva bhavissanti brāhmaņagahapatikā negamā ceva jānapadā ca. Taŋ kissa hetu? Tathā hi, bhante, bhagavato sīlapaññāņan’ ti.

‘Māhaŋ, nāgita, yasena samāgamaŋ, mā ca mayā yaso. Yo kho, nāgita, nayimassa nekkhammasukhassa pavivekasukhassa upasamasukhassa sambodhasukhassa nikāmalābhī assa akicchalābhī akasiralābhī. Yassāhaŋ nekkhammasukhassa pavivekasukhassa upasamasukhassa sambodhasukhassa nikāmalābhī akicchalābhī akasiralābhī, so taŋ mīļhasukhaŋ middhasukhaŋ lābhasakkārasilokasukhaŋ sādiyeyya.

‘Devatāpi kho, nāgita, ekaccā nayimassa nekkhammasukhassa pavivekasukhassa upasamasukhassa sambodhasukhassa nikāmalābhiniyo assu akicchalābhiniyo akasiralābhiniyo, yassāhaŋ nekkhammasukhassa pavivekasukhassa upasamasukhassa sambodhasukhassa nikāmalābhī akicchalābhī akasiralābhī. Tumhākampi kho, nāgita, sangamma samāgamma sangaņikavihāraŋ anuyuttānaŋ viharataŋ evaŋ hoti– “na hi nūname āyasmanto imassa nekkhammasukhassa pavivekasukhassa upasamasukhassa sambodhasukhassa nikāmalābhino assu akicchalābhino akasiralābhino. Yassāhaŋ nekkhammasukhassa pavivekasukhassa upasamasukhassa sambodhasukhassa nikāmalābhī akicchalābhī akasiralābhī. Tathā hi (p. 3.156) pana me āyasmanto sangamma samāgamma sangaņikavihāraŋ anuyuttā viharanti”’.

‘Idhāhaŋ nāgita, bhikkhū passāmi aññamaññaŋ angulipatodakena sañjagghante sankīļante. Tassa mayhaŋ, nāgita, evaŋ hoti– “na hi nūname āyasmanto imassa nekkhammasukhassa pavivekasukhassa upasamasukhassa sambodhasukhassa nikāmalābhino assu akicchalābhino akasiralābhino. Yassāhaŋ nekkhammasukhassa pavivekasukhassa upasamasukhassa sambodhasukhassa nikāmalābhī akicchalābhī akasiralābhī. Tathā hi pana me āyasmanto aññamaññaŋ angulipatodakena sañjagghanti sankīļanti”’.

‘Idha panāhaŋ, nāgita, bhikkhū passāmi yāvadatthaŋ udarāvadehakaŋ bhuñjitvā seyyasukhaŋ passasukhaŋ middhasukhaŋ anuyutte viharante. Tassa mayhaŋ, nāgita, evaŋ hoti– “na hi nūname āyasmanto imassa nekkhammasukhassa pavivekasukhassa upasamasukhassa sambodhasukhassa nikāmalābhino assu akicchalābhino akasiralābhino. Yassāhaŋ nekkhammasukhassa pavivekasukhassa upasamasukhassa sambodhasukhassa nikāmalābhī akicchalābhī akasiralābhī. Tathā hi pana me āyasmanto yāvadatthaŋ udarāvadehakaŋ bhuñjitvā seyyasukhaŋ passasukhaŋ middhasukhaŋ anuyuttā viharanti”’.

‘Idhāhaŋ, nāgita, bhikkhuŋ passāmi gāmantavihāriŋ samāhitaŋ nisinnaŋ. Tassa mayhaŋ, nāgita, evaŋ hoti– “idāni imaŋ āyasmantaŋ ārāmiko vā upaţţhahissati samaņuddeso vā Taŋ tamhā samādhimhā cāvessatī” ti. Tenāhaŋ nāgita, tassa bhikkhuno na attamano homi gāmantavihārena.

‘Idha panāhaŋ, nāgita, bhikkhuŋ passāmi āraññikaŋ araññe pacalāyamānaŋ nisinnaŋ. Tassa mayhaŋ, nāgita, evaŋ hoti– “idāni ayamāyasmā imaŋ niddākilamathaŋ paţivinodetvā araññasaññaŋyeva manasi karissati ekattan” ti Tenāhaŋ (p. 3.157) nāgita, tassa bhikkhuno attamano homi araññavihārena.

‘Idha panāhaŋ, nāgita, bhikkhuŋ passāmi āraññikaŋ araññe asamāhitaŋ nisinnaŋ. Tassa mayhaŋ, nāgita, evaŋ hoti– “idāni ayamāyasmā asamāhitaŋ vā cittaŋ samādahissati, samāhitaŋ vā cittaŋ anurakkhissatī” ti. Tenāhaŋ, nāgita, tassa bhikkhuno attamano homi araññavihārena.

‘Idha panāhaŋ, nāgita, bhikkhuŋ passāmi āraññikaŋ araññe samāhitaŋ nisinnaŋ. Tassa mayhaŋ, nāgita, evaŋ hoti– “idāni ayamāyasmā avimuttaŋ vā cittaŋ vimuccissati, vimuttaŋ vā cittaŋ anurakkhissatī” ti. Tenāhaŋ, nāgita, tassa bhikkhuno attamano homi araññavihārena.

‘Idha panāhaŋ, nāgita, bhikkhuŋ passāmi gāmantavihāriŋ lābhiŋ cīvarapiņđapātasenāsanagilānapaccayabhesajjaparikkhārānaŋ. So taŋ lābhasakkārasilokaŋ nikāmayamāno riñcati paţisallānaŋ, riñcati araññavanapatthāni pantāni senāsanāni; gāmanigamarājadhāniŋ osaritvā vāsaŋ kappeti. Tenāhaŋ, nāgita, tassa bhikkhuno na attamano homi gāmantavihārena.

‘Idha panāhaŋ, nāgita, bhikkhuŋ passāmi āraññikaŋ lābhiŋ cīvarapiņđapātasenāsanagilānapaccayabhesajjaparikkhārānaŋ. So taŋ lābhasakkārasilokaŋ paţipaņāmetvā na riñcati paţisallānaŋ, na riñcati araññavanapatthāni pantāni senāsanāni. Tenāhaŋ, nāgita, tassa bhikkhuno attamano homi araññavihārena.

‘Yasmāhaŋ, nāgita, samaye addhānamaggappaţipanno na kañci passāmi purato vā pacchato vā, phāsu me, nāgita, tasmiŋ samaye hoti antamaso uccārapassāvakammāyā’ ti. Chaţţhaŋ.

7. Pattanikujjanasuttaŋ
87. ‘Aţţhahi (p. 3.158) bhikkhave, angehi samannāgatassa upāsakassa ākankhamāno sangho pattaŋ nikkujjeyya . Katamehi aţţhahi? Bhikkhūnaŋ alābhāya parisakkati, bhikkhūnaŋ anatthāya parisakkati, bhikkhūnaŋ avāsāya parisakkati, bhikkhū akkosati paribhāsati, bhikkhū bhikkhūhi bhedeti, buddhassa avaņņaŋ bhāsati, dhammassa avaņņaŋ bhāsati, sanghassa avaņņaŋ bhāsati. Imehi kho, bhikkhave, aţţhahangehi samannāgatassa upāsakassa ākankhamāno sangho pattaŋ nikkujjeyya.

‘Aţţhahi, bhikkhave, angehi samannāgatassa upāsakassa ākankhamāno sangho pattaŋ ukkujjeyya. Katamehi aţţhahi? Na bhikkhūnaŋ alābhāya parisakkati, na bhikkhūnaŋ anatthāya parisakkati, na bhikkhūnaŋ avāsāya parisakkati, na bhikkhū akkosati paribhāsati, na bhikkhū bhikkhūhi bhedeti, buddhassa vaņņaŋ bhāsati, dhammassa vaņņaŋ bhāsati, sanghassa vaņņaŋ bhāsati. Imehi kho, bhikkhave, aţţhahangehi samannāgatassa upāsakassa ākankhamāno sangho pattaŋ ukkujjeyyā’ ti. Sattamaŋ.

8. Appasādapavedanīyasuttaŋ
88. ‘Aţţhahi, bhikkhave, dhammehi samannāgatassa bhikkhuno ākankhamānā upāsakā appasādaŋ pavedeyyuŋ. Katamehi aţţhahi? Gihīnaŋ alābhāya parisakkati, gihīnaŋ anatthāya parisakkati, gihī akkosati paribhāsati, gihī gihīhi bhedeti, buddhassa avaņņaŋ bhāsati, dhammassa avaņņaŋ bhāsati, sanghassa avaņņaŋ bhāsati, agocare ca naŋ passanti. Imehi kho, bhikkhave, aţţhahi dhammehi samannāgatassa bhikkhuno ākankhamānā upāsakā appasādaŋ pavedeyyuŋ.

‘Aţţhahi bhikkhave, dhammehi samannāgatassa bhikkhuno ākankhamānā upāsakā pasādaŋ pavedeyyuŋ. Katamehi aţţhahi? Na gihīnaŋ alābhāya parisakkati, na gihīnaŋ anatthāya parisakkati, na gihī akkosati paribhāsati, na gihī gihīhi bhedeti, buddhassa vaņņaŋ bhāsati, dhammassa vaņņaŋ bhāsati, sanghassa vaņņaŋ bhāsati, gocare ca naŋ passanti. Imehi kho, bhikkhave (p. 3.159) aţţhahi dhammehi samannāgatassa bhikkhuno ākankhamānā upāsakā pasādaŋ pavedeyyun’ ti. Aţţhamaŋ.

9. Paţisāraņīyasuttaŋ
89. ‘Aţţhahi, bhikkhave, dhammehi samannāgatassa bhikkhuno ākankhamāno sangho paţisāraņīyakammaŋ kareyya. Katamehi aţţhahi? Gihīnaŋ alābhāya parisakkati, gihīnaŋ anatthāya parisakkati, gihī akkosati paribhāsati, gihī gihīhi bhedeti, buddhassa avaņņaŋ bhāsati, dhammassa avaņņaŋ bhāsati, sanghassa avaņņaŋ bhāsati, dhammikañca gihipaţissavaŋ na saccāpeti. Imehi kho, bhikkhave, aţţhahi dhammehi samannāgatassa bhikkhuno ākankhamāno sangho paţisāraņīyaŋ kammaŋ kareyya.

‘Aţţhahi, bhikkhave, dhammehi samannāgatassa bhikkhuno ākankhamāno sangho paţisāraņīyakammaŋ paţippassambheyya. Katamehi aţţhahi? Na gihīnaŋ alābhāya parisakkati, na gihīnaŋ anatthāya parisakkati, na gihī akkosati paribhāsati, na gihī gihīhi bhedeti, buddhassa vaņņaŋ bhāsati, dhammassa vaņņaŋ bhāsati, sanghassa vaņņaŋ bhāsati, dhammikañca gihipaţissavaŋ saccāpeti Imehi kho, bhikkhave, aţţhahi dhammehi samannāgatassa bhikkhuno ākankhamāno sangho paţisāraņīyakammaŋ paţippassambheyyā’ ti. Navamaŋ.

10. Sammāvattanasuttaŋ
90. ‘Tassapāpiyasikakammakatena, bhikkhave, bhikkhunā aţţhasu dhammesu sammā vattitabbaŋ– na upasampādetabbo, na nissayo dātabbo, na sāmaņero upaţţhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā, na kāci sanghasammuti sāditabbā, na kismiñci paccekaţţhāne ţhapetabbo, na ca tena mūlena vuţţhāpetabbo. Tassapāpiyasikakammakatena, bhikkhave, bhikkhunā imesu aţţhasu dhammesu sammā vattitabban’ ti. Dasamaŋ.

Sativaggo catuttho.

Tassuddānaŋ–

Satipuņņiyamūlena (p. 3.160) corasamaņena pañcamaŋ;

Yaso pattappasādena, paţisāraņīyañca vattananti.

( 10) 5. Sāmaññavaggo

91-116. Atha kho bojjhā upāsikā, sirīmā, padumā, sutanā, manujā, uttarā, muttā, khemā, rucī, cundī, bimbī, sumanā, mallikā tissā, tissamātā, soņā, soņāya mātā, kāņā, kāņamātā, uttarā nandamātā, visākhā migāramātā, khujjuttarā upāsikā, sāmāvatī upāsikā, suppavāsā koliyadhītā, suppiyā upāsikā, nakulamātā gahapatānī.

Sāmaññavaggo pañcamo.

Dutiyapaņņāsakaŋ samattaŋ.

( 11). Rāgapeyyālaŋ

117. ‘Rāgassa (p. 3.161) bhikkhave, abhiññāya aţţha dhammā bhāvetabbā. Katame aţţha? Sammādiţţhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhi– rāgassa, bhikkhave, abhiññāya ime aţţha dhammā bhāvetabbā’ ti.

118. ‘Rāgassa, bhikkhave, abhiññāya aţţha dhammā bhāvetabbā. Katame aţţha? Ajjhattaŋ rūpasaññī bahiddhā rūpāni passati parittāni suvaņņadubbaņņāni, tāni abhibhuyya “jānāmi passāmī” ti evaŋsaññī hoti. Ajjhattaŋ rūpasaññī bahiddhā rūpāni passati appamāņāni suvaņņadubbaņņāni, tāni abhibhuyya “jānāmi passāmī” ti evaŋsaññī hoti. Ajjhattaŋ arūpasaññī bahiddhā rūpāni passati parittāni suvaņņadubbaņņāni, tāni abhibhuyya “jānāmi passāmī” ti evaŋsaññī hoti. Ajjhattaŋ arūpasaññī bahiddhā rūpāni passati appamāņāni suvaņņadubbaņņāni, tāni abhibhuyya “jānāmi passāmī” ti evaŋsaññī hoti. Ajjhattaŋ arūpasaññī bahiddhā rūpāni passati nīlāni nīlavaņņāni nīlanidassanāni nīlanibhāsāni pītāni pītavaņņāni …pe… lohitakāni lohitakavaņņāni …pe… odātāni odātavaņņāni …pe… odātanibhāsāni, tāni abhibhuyya “jānāmi passāmī” ti evaŋsaññī hoti– rāgassa, bhikkhave, abhiññāya ime aţţha dhammā bhāvetabbā’.

119. ‘Rāgassa, bhikkhave, abhiññāya aţţha dhammā bhāvetabbā. Katame aţţha? Rūpī rūpāni passati, ajjhattaŋ arūpasaññī bahiddhā rūpāni passati, subhanteva adhimutto hoti, sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati, sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati, sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati, sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati, sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati– rāgassa, bhikkhave, abhiññāya ime aţţha dhammā bhāvetabbā’.

120-146. ‘Rāgassa (p. 3.162) bhikkhave, pariññāya …pe… parikkhayāya… pahānāya… khayāya… vayāya… virāgāya… nirodhāya… cāgāya… paţinissaggāya …pe… ime aţţha dhammā bhāvetabbā’.

147-626. ‘Dosassa …pe… mohassa… kodhassa… upanāhassa… makkhassa… paļāsassa… issāya… macchariyassa māyāya… sāţheyyassa… thambhassa… sārambhassa… mānassa… atimānassa… madassa… pamādassa abhiññāya …pe… pariññāya… parikkhayāya… pahānāya… khayāya… vayāya… virāgāya… nirodhāya… cāgāya… paţinissaggāya …pe… ime aţţha dhammā bhāvetabbā’ ti.

Rāgapeyyālaŋ niţţhitaŋ.

Aţţhakanipātapāļi niţţhitā.

